دیوانِ میر حسن

اُستاد فن شاعر یکتائے زمن بدر منیر سپہر سخن جناب میر غلام حسن صاحب حسن مرحوم

فہرست

15گر کیجے رقم کچھ تری وحدت کے بیاں کا


17کیونکر خدا نہ بخشے گنہ اِس غلام کا


19گر عشق سے کچھ مجھ کو سروکار نہ ہوتا


20چھوٹا  نہ دان تغافل اُس اپنے مہرباں کا


21تیرا حسن یہ رونا یونہی رہے گا


22کروں شکوہ تو بے وسواس میں اُس سے نہ آنے کا


23عشق کب تک آگ سینہ میں مِرے بھڑکائے گا


24زنگِ الم کا صیقل ہو کیوں نہ یار رونا


25ہوا سے زلف و رخ میں ہے سمان ہے یار رونے کا


26نے ہوں چمن کا مائل نے گل کے رنگ درد کا


27قیامت مجھ پہ سب اس کا ترحم اور تظلم تھا


28دیکھ آئینہ میں عکسِ رخِ جانانہ جدا


30رو رو کے کیا ابتر سب کام مرے دل کا


33اک وقت میں کہ عشق کا ہم کو خیال تھا


34کہا میں کہ بھرتا ہوں دم آپ کا


35نہ میں شمع سا سر بسر جل گیا


36غیروں میں جو ہم پر وہ غضب تھا


37جہاں ثابت قدم رکھنا وہاں سر سے گزر جانا


38شب چاندنی میں مکھڑا کس کا دمک رہا تھا


40اپنی طرف سے ہم نے تم سے بہت نباہا


41طوفان کریں گے دیدہ پر آب دیکھنا


44عشق کا راز گر نہ کھل جاتا


46دل کو صنم لے کے جدا ہو گیا


47اُس کمان ابرو پہ جو قربان ہوا


48دل جلایا بھڑک جگر اُٹھا


49کیا پوچھتے ہو یارو حالِ تباہ میرا


50اس عشق میں جو قدم دھرے گا


51خط نے بہارِ حسن کو تیرے چھپا دیا


52یہ نہ گل میں نہ باغ میں دیکھا


53تڑپے ہے بہت یہ دلِ افگار ہمارا


55ہوے ہم خاک تس پر بھی نہیں ہوتا گزر تیرا


57میں ہی نہ غم کو ہستی کا سامان دے چکا


58لاشے کے ساتھ میرے کاہے کو کوئی چلے گا


59گر عشق یوں ہی دل پر جور و جفا کرے گا


61یہ سینہ بھی جائے قدم تھا کسی کا


62گر اس کا یہی آہ و افغان رہے گا


63آتش غم نے ملکِ دل پھونک دیا جلا دیا


64کیا جانے اُس کے جی پر کیا کچھ خیال گزرا


65جس نے کہ مَے عشق سے اِک جام نہ پایا


66حجابِ عشق گر ہائل نہ ہوتا


67اور تو کون مری بات کو پہچانے گا


68افتادگی جو چاہے تو رکھ ہوشِ نقش پا


69آساں نہ سمجھیو تم نخوت سے پاک ہونا


70مت پوچھ کہ رحم اُس کو مرے حال پہ کب تھا


71پیغام نہ ملنے کا مجھے یار نے بھیجا


73جو مُنہ میں آیا اُس کے سو غصہ سے کہہ گیا


74لے صبح سے تا شام اُسی نام کو جپنا


75کب قفس سے میں اُنہیں دیکھ پکارا نہ کیا


77مجھ سے ہوا نشے میں ہم آغوش آشنا


78تھی مقدر دل کی وا شد  دلستان کے زیر پا


80اُس کی ہوا میں اے دل چشم پُر آب رکھنا


83اتنی جاگہ نہ ملی اور کہیں مجھ کو کیا


84غیروں کا تو ڈر کیا ہے کہ میں کچھ نہیں کہتا


86میرے آتے ہی تمھیں سیر کو جانا کیا تھا


87دور سے باغ جہاں دکھلا کے دیوانا کیا


90انصاف تیرے مُنھ سے سچ ہے کلام تیرا


91تماشا کر نگاہِ لطف سے اک بار نرگس کا


93مطلب کچھ اور عشق سے تھا کام کچھ ہوا


95قاصد یہی کہتا ہے شب وہ نہیں آنے کا


96یہ جو کچھ قیل و قال ہے اپنا


97آشنا بے وفا نہیں ہوتا


98تیرہ بختی کو اپنی کھو نہ سکا


99پڑا تھا کیا عدم میں آتشِ غم سے تیری پالا


100یہ مت کہنا کہ میرا دیکھنا کن کو نہ ملتا تھا


101اُس کے بالوں میں جب پھُلیل پڑا


102جس نے ملنے پہ تمھارے دو جہاں چھوڑ دیا


103سر سبز ذکر کب ہو مجنوں کی آفتوں کا


106تُو نے بھی عشق کا خیال کیا


108عشق نے پہلے یہ شگون کیا


109ہجر کا رونا اُسے آنکھوں سے دکھلاتا رہا


111نہ کچھ مُنھ سے کہا اُس نے نہ مجھ کو ہاتھ سے مارا


113کسی کو ہے غم کا مرے غم ہوا


114کس نیک گھڑی سے شبِ مہتاب میں رویا


116اِیدھر سے جو ٹک ہو کر وہ آج صنم گزرا


117میں نے جو کہا مجھ پہ کیا کیا نہ ستم گزرا


119غم خانۂ دل عیش کا گھر ہووے گا یارب


122تم نہ ہنستے ہو کچھ نہ کہتے ہو بات


123ایک دل تو نے کیا میرے خدا یا قسمت


124شور ہے ملک دل میں چاروں کھونٹ


125دل دیا ہم نے تجھ کو یار عبث


126روشن نہیں میں دیدہ نمناک کے باعث


128ہوا کیا خوب تم آئے یہاں آج


129کوئی خدا کہے ہے کوئی رام وقتِ صبح


131ہم گئے بھول اُسے دیکھ کے پرواز کی طرح


132خلق کا خون کر رہا ہے شوخ


133لعل و یاقوت ایسے کب ہیں سُرخ


134مرنے کے بعد گل کے ہوا و ہوس کے بیچ


135کسی کی سنتے نہیں آہ یہ بتاں فریاد


136خط اُسے لکھنے کو جس وقت منگایا کاغذ


137جز اشک بلبل اب نہیں گل شاخسار پر


139دیتا ہے یوں دھوانسا یہ دل کا داغ جل کر


140اے دل خفا نہ ہونا اپنی کدورتوں پر


141وصل بھی ہو گا حسن تو ٹک تو استقلال کر


142اے گرد باد طرفِ چمن ٹک گذار کر


143لگا رکھ دل کو میرے زلف چشمِ یار کی خاطر


146دو رستا ہے بتوں کا فرض ہے جانا وہاں کُل پر


147ہیں ترے ابرو مژہ جیسے صنم شمشیر و تیر


149جس طرح ہو کوئی حیران روئے حیراں دیکھ کر


150اُس شوخ نے پھیکا ہے مگر تیر ہَوا پر


152نہ رہا گُل نہ خار ہی آخر


153کیا مغرور اُس کو آپ اپنا حال کہہ کہہ کر


154ہم قتل ہو گئے نہیں تجھ کو خبر ہنوز


155حد سے در گزرا ہمارا اس طرف عجز و نیاز


157سرگرم مرے سینہ میں ہوتی ہے جب آتش


159نے فکر ہے سعاد کی اور نے غم معاش


160ہے کون کون لوں میں کس کس کا نام مخلص


161اب کہاں لطف یار اور اخلاص


162ہم سے کر تو کہ یا نہ کر اخلاص


164نہ باغ سے غرض ہے نہ گلزار سے غرض


166ہم نے لکھ لکھ کے بھیجے کیا کیا خط


167جاناں سے دل حسن کا کہیں ہیں پھرا غلط


168گُل کے انے سے کب میں تھا محظوظ


169قیامت سنگدل کو دل دیا تو نے خدا حافظ


170اوراق دل پہ لکھا ہے الفت کا میرے لفظ


171جب چمن سے ہو انگار وداع


172لازم نہیں کہ ہو مے یہاں خوانخواہ شمع


173ہے سُرخ میرے خون سے جو تیری نگار تیغ


174مشتعل یوں ہوا ہے دل کا داغ


175سبکو ہی منظور اُس رخسار گلگوں کی طرف


177کہتا ہے کوئی شمع اسے کوئی داغ عشق


178مثلِ پتنگ ہووے گا آخر نثار عشق


179دل بچھڑ کر جو چلا اُس بتِ مغرور تلک


180جب تلک تیر آوے ہے نخچیر تلک


182ٹک دیکھ لین چمن کو چلو لالہ زار تک


183آباد شہر دل تھا اُسی شہر یار تک


184رکھتا ہے صلح سب سے دل اس کا پہ مجھ سے جنگ


185دیکھ کر باغ میں نگار کا رنگ


186ہے بیکسی کے غم سے یہ از بس بتنگ دل


187نہ تو آہ و نالہ ہی نکلے ہے نہ اُٹھے ہے کل سے صدائے دل


188بندھ گیا جس کا تیرے داغ سے دل


189نہ غرض مجھ کو ہے کافر سے نہ دیندار سے کام


190کیا کہیں پوچھ مت کہیں ہیں ہم


192شمع ساں شب کے میہماں ہیں ہم


194خانہ ویرانو کو اب تو کرتے ہو ناشاد تم


195فائدہ آنے سے ایسے آ کے پچھتائیں ہیں ہم


196زلف سے تھا ہی پہ کاکل نے دیا غم پر غم


197نزع میں دیکھ کے تو مجھ کو نہ رو دم پر دم


198سوز دل کا ذکر اپنے مُنھ پر جب لاتے ہیں ہم


199بس دل کا غبار دھو چکے ہم


200جگرِ سوختہ ہیں اور دلِ بریاں ہیں ہم


201دل غم سے ترے لگا گئے ہم


202جب اُدھر دے بندہ پرور اپنے لاتے ہیں قدم


203آن کر غمکدہ دھر میں جو بیٹھے ہم


205جب سے تیرے در پہ آ بیٹھے ہیں ہم


206صیاد کی مرضی ہے کہ اب گل کی ہوس میں


208گل ہی زخمی بہار کے ہاتھوں


210اس دل میں اپنی جان کبھی ہے کبھی نہیں


212ضعف سے نالے نہیں گو اب دل ناشاد میں


213اُس کے جب بزم سے ہم ہو کے بتنگ آتے ہیں


214کسی موسم کی وہ باتیں جو تیری یاد کرتا ہوں


215یا صبر ہو ہمیں کو اُس طرف جو نہ نکلیں


216ہم نہ ہنستے ہیں اور نہ روتے ہیں


217اپنے دل سے تو کبھی ہم ترا شکوہ نہ کریں


219تم تو کہتے ہو کہ میں جور و جفا رکھتا ہوں


220جس روز سے اس بزم میں ہشیار ہوا ہوں


221میرے رونے سے تجھے یار خبر ہے کہ نہیں


222داغِ فراق دل میں اور درد و عشق جی میں


223بس گیا جب سے یار آنکھوں میں


224پھرے ہے جب سے کہ وہ گلعذار آنکھوں میں


225مر گئے یوں ہی تیرے ہم غم میں


226ترے بن باغ میں جس وقت غنچے گُل کے کھلتے ہیں


227سماں تھا کل عجب ہونے سے تیرے شوخ محفل میں


228جو نالہ تیرے غم کے بیمار کھینچتے ہیں


229شام کو دیکھ کے اُس مہ کی جھلک پانی میں


230وصل ہونے سے بھی کچھ دل کے تئیں سود نہیں


231ہے سزا دل کی جو زلفوں کے گیا پہرے میں


232صیاد ہم کو لے تو گیا لالہ زار میں


235دل مرا آج میرے پاس نہیں


237رہتے ہیں خوار کستہ بیمار دل کے ہاتھوں کشتہ؟


238چل دل اُس کی گلی میں رو آویں


240نظر کرو حدت و کثرت بہم شامل ہیں شیشہ میں


241یوں جلوہ گر ہے وہ مرے چشمِ پر آب میں


242عشق کے جب سے پیچ و تاب میں ہیں


244غافل تو آسمان میں جا یا زمیں میں


246نہ برگ ہوں میں گُل کا نہ لالے کا شجر ہوں


249جی نکلتا ہے اِدھر اور وہ گزر کرتا نہیں


250کون کرتا ہے سرِ زلف کی باتیں دل میں


251اس ضد سے بھلا فائدہ بنتی ہے کہیں یوں


253کیا قیامت ہے کہ تجھ سے یار اب بنتی نہیں


254ہم نہ نکہت ہیں نہ گُل ہیں جو مہکتے جاویں


255دلدار دل اس طرح بہم آئے نظر میں


257دل کو اُس شوخ کے کوچہ میں دھرے آتے ہیں


258مزا بے ہوشیِ الفت کا ہشیاروں سے مت پوچھو


260غم نے کیا ہے کس کے زار و نزار دل کو


261کمی جس جا کرے بارش تو یہ کہہ دیجو دہقاں کو


262صبا اب سوگ ہے کس کا چمن میں عندلیباں کو


263وصل میں جس کو بیقراری ہو


264وفادار ہو یا جفا کار تم ہو


265دوستان مجھ کو تم اُس شوخ تلک جانے دو


266جگر کے ٹکڑے کرنے کو اور اپنے جی کو کھونے کو


267غمِ نگار سے جو دل کہ داغدار نہ ہو


268مجھ کو عاشق کہہ کے اُس کے روبرو مت کیجیو


269ہوئے ہیں عشق کے بیمار دیکھیے کیا ہو


270کہیو صبا یہ ساقیِ غفلت شعار کو


273مجھے چوں ابر تصویر اب نہیں رخصتِ گریہ


274حسن میں خواب میں بھی دیکھتا ہوں چشم کو گریاں


275وہ پیار اب رہا نہ ترا اور نہ چاہ وہ


277مجھ سے اب وہ نہ رہی اُس بتِ عیار کی آنکھ


279دل کے مانند کہیں ہو نہ فگار آئینہ


280مُنھ دیکھتے ہی اس کا آنسو مرا بہانہ


281کہتا نہ تھا میں اے دل تو اُس سے جی لگا نہ


282دید کی سد راہ ہے یہ مژہ


283ہو کر ترے جلوہ کے خریدار ہمیشہ


285ہمدم نہ پوچھ مجھ سے غرض اک بلا ہے وہ


287خواہ سچ جان مری بات کو تو خواہ کہ جھوٹھ


291نرگس پہ کل نگہ جو تری ٹک پلٹ گئی


292مجنوں کو اپنے لیلیٰ کا محمل عزیز ہے


294سیر ہے تجھ سے مری جان جدھر کو چلیے


295شب کو تم ہم سے خفا ہو کر سحر کو اُٹھ گئے


297ہم نہ تنہا اُس گلی سے جان کو کھو کر اُٹھ گئے سیکڑوں یاں زندگی سے ہاتھ دھو کر اُٹھ گئے


298کس سے اب بات کریں اور ہنسیں ہم کس سے


299شمع ساں اپنی ہی ہستی سے ستم ہم نے سہے


300اُس کے کوچے سے صبا گر اِدھر آ جاتی ہے


301ہوئی ہے خوییاں تک چشم کو حیرت سے تکنے کی


303ہوا کیا ظلم ہم پر آہ اس طاقت کے جانے سے


305قفس تک کیا چلی تھی باغبان کو گل کے لانے کی


307پھر جگر سے آہ اُٹھی اور تپش اس دم ہوئی


309آنکھوں میں ہیں حقیر جس تِس کے


311گر گئے چھڑیوں سے یہ کٹ کٹ کے


312پھر اگر دل یہ مِرا نالہ کی بنیاد کرے


313تیرا خیال ابر و دل میں اگر نہ ہووے


315مُنھ اپنا خشک ہے اور چشم تر ہے


317سَو کی اِک بات میں کہی تو ہے


318دیکھیں  گے پھر ان آنکھوں سے ہم روئے یار بھی


320ہے جائے حذر ڈریو ذرا چشم بتاں سے


321کیونکر بھلا لگے نہ وہ دلدار دور سے


322الٰہی یا تو یہ بیتاب دل سنبھل جاوے


323ہم باغبان کے ہاتھوں یوں اُجڑے اس چمن سے


325تڑپنے کی نہیں نکلی ہے حسرت تیرے بسمل سے


328ترے بغیر تو نخل امیدِ بار نہ دے


329ہزار حیف کچھ اپنی ہمیں خبر نہ ہوئی


330جو ہے وہ تیری چشم کا بادہ پرست ہے


331نہ آہِ حزین ہے نہ دلِ غمزدہ یاں ہے


332کیا جانئیے کہ شمع سے کیا صبح کہہ گئی


336کوئی نہیں کہ یار کی لاوے خبر مجھے


339صبا سے یہ کہا رو رو کے کل گلشن میں بلبل نے


340وصل کا عیش کہاں پر غمِ ہجراں تو ہے


342آنکھوں سے خون اپنے یہ کہتا نہیں نہ جائے


343مل گئے اپنے یار سے اب کی


344کیا خاک صبر آوے گا اور کیا قرار ہووے


344وہ کم نما کہیں جو اس سے دو چار ہووے


345جان میں میری جان آئی تھی


347گر واقعی مزاج میں تیرے غرور ہے


348یار اگر اپنے پاس ہو جاوے


349شبِ فراق میں اے کاش دم نکل جاوے


351میں کہا تھا کبھی سے یہ کچھ ہے


352عرق کو دیکھ مُنھ پر تیرے پیارے


353گلوں کو دیکھ کے تجھ بن تو اور داغ ہوے


354شمع کہتی تھی یہی شام سے ہلتے ہلتے


355کبھی جو اُس سے ملاقات مجھ سے ہووے گی


356گر چمن تو اُٹھ کے چل بیٹھے


358کیوں ان دنوں حسن تو اتنا جھٹک گیا ہے


359ہم سے تو کسی کام کی بنیاد نہ ہووے


361نہ ہم ہوش میں مے پرستی سے گزرے


362کبھی کبھی جو مرے دل میں ہوش آتا ہے


363دل کی زمیں سے کونسی بہتر زمین ہے


365تم پاس سے جو اپنے غیروں میں جا کے بیٹھے


367آپ کو اُس نے اب تراشا ہے


368اتنے آنسو تو نہ تھے دیدہ تر کے آگے


370وہ طبیعت کی کجی اور وہ رُکھائی نہ گئی


372رونے میں خون دل کی صورت ہزار دیکھی


374رات غیروں کا بیانِ آہ و زاری کر گئے


376تنہا نہ ایک نرگس ڈھل ڈل کے دیکھتی ہے


376بازی بگڑ گئی ہو تو اُس کو سنوارے


377مُنھ کہاں یہ کہ کہوں جائیے اور سو رہیے


379جلد حُسن و جمال جاتا ہے


381میں نے دشمن سے دوست داری کی


382ہم سے گر محجوب ہو کر نازنین رہ جائیں گے


384کئی دن سے تیرے چھپ رہنے میں اشک آنکھوں سے برسا ہے


385ترا ہر چند دل پتھر سے بھی کچھ سخت تر سا ہے


387تمہیں کچھ ایک نہ دنیا میں جفا کار ملے


389نغمہ و عشق سے ہیں سجے و زنار ملے


391کیا ہنسے اب کوئی اور کیا رو سکے


392سب نقش اس فلک کے نگینے پہ آ رہے


394لو دل پر اُس کی تیغ سے بیداد ہو گئی


395بس کہ چوں بد زمانہ یہ گھٹاتا ہے مجھے


397نگہ سے چشم سے ناز و ادا سے


398بوالہوس ہو اُسے اِسے چاہے


400دل ہی نہ جان دینے پر اپنی دلیر ہے


401جس طرح کوئی شجر پر سے ثمر لے اُترے


402نہ فقہ نہ منطق نہ حکمت کا رسالہ ہے


404یاں سے پیغام جو لیکر گئے معقول گئے


405محبت میں تری جب مجھ کو عالم نے ملامت کی


406وہ نہیں ہم جو ڈر ہی جاویں گے


407نوجوانی کی دید کر لیجے


409دل جنھوں نے کہیں لگائے تھے


410کیوں رنگ سرخ تیرا اب زرد ہو گیا ہے


411دیکھنے بیٹھا جو وہ مہ اپنے گھر کی چاندنی


413صید کو دل کے جال رکھوائے


414نہ خیالِ دل نہ فکرِ جان ہے


415بس ہے اتنا ہی تیرا پیار مجھے


417ہوتا گر ان بتوں میں وفادار ایک بھی


419جو چاہے آپ کو تو اُسے کیا نہ چاہیے


421تو کسی سے اگر ملا نہ کرے


423میں یہ کہتا نہیں  کوئی بتِ دلخواہ ملے


425کیا چھیڑ کے پوچھے ہے کہ گھر تیرا یہیں ہے


426وہ دلبری کا اُس کی جو کچھ حال ہے سو ہے


427صورت نہ ہم نے دیکھی حرم کی نہ دیر کی


428میں کس طرح کہوں انسان سے خطا کہ نہ ہووے


430کہنے کی ہیں یہ باتیں کس بن نہیں گزرتی


431کس دل سے کوئی خفا ہو تجھ سے


432دیکھ دروازے سے مجھ کو وہ پری رو ہٹ گئی


433تیری مدد سے تیرا ادراک ہو سکے ہے


434صنم پاس ہے اور شب ماہ ہے


438ابرو سے اور مژہ سے عالم کی جان لی ہے


440ہر ایک دل و جان کے مرغوب نظر آئے


442چرخ کی جس سے دوستی تو نے


443جو دن کو شور و افغان ہے تو شب کو آہ و زاری ہے


445مزے نہ دیکھے کبھی ہم نے زندگانی کے


446گر بخت اپنے جاگیں تو اک کام کیجیے


448نظروں میں اُس نے مجھ سے اشارات آج کی


450عالم ہی تب کچھ اور تھے اور ڈھنگ اور ہی


451اس ڈر سے میں نے زلف کی اُس کی نبات کی


455اُس کی جب بات کان پڑتی ہے


457غفلت سے چونکنے بھی نہ پائے کہ مر گئے


459کہہ بیٹھ نہ دل جی ترا جس بت سے لگا ہے


461مومن تو کافر پہ کیا سب کو ندائے خیز ہے


463یار کا دھیان ہم نہ چھوڑیں گے


465جان و دل ہیں اُداس سے میرے


466آج دل بیقرار ہے کیا ہے


467دریا میں ڈوب جاوے کہ یا چاہ میں پڑے


468یوں غیر کچھ کہیں تو بلا کو بُری لگے


470ہم تو ہیں تجھ زلف ہی سے سر بسر باندھے ہوے


474نہ ملا وہ نفاق کے مارے


475تیر پر تیر لگے تو بھی نہ پیکاں نکلے


476آہوں سے مرے گھر میں ہوا گرم رہے گی


477جس شخص کی ہو زیست فقط نام سے تیرے


478جان میں جان تبھی قیس کے بس آتی ہے


479دلبر سے ہم اپنے جب ملیں گے




بسم اللہ الرحمن الرحیم

گر کیجے رقم کچھ تری وحدت کے بیاں کا

تو چاہیے خامہ بھی اسی ایک زباں کا

تو ہے تو مری جان و دل و جسم ہے ورنہ

کیسا یہ دل اور کیسا یہ جی اور میں کہاں کا

رکھتے ہیں نہ کچھ نام ہی اپنا نہ نشان ہم

کیا نام و نشان پوچھو ہو بے نام و نشاں کا

اس بات کو ٹک سُن کہ جہاں کا نہ ہو اثبات

کیا دل میں بھروسا کرے پھر کوئی دہاں کا

مت دست ہوس کو تو جھُکا لینے کو اسکے

ماٹی سے سب آلود ہے اسباب جہاں کا

سربستہ رہا یوں ہی یہ رازِ حرم و دیر

معلوم ہوا بھید نہ یاں کا نہ وہاں کا

بیگانہ ہے یاں کون اور اپنا ہے یہاں کون

ہے سب یہ بکھیڑا مرے ہی وہم و گماں کا

جس عالمِ ہستی کو سمجھتے تھے بہار آہ

آخر کو جو دیکھا تو وہ موسم تھا خزاں کا

سچ کیوں نہ کہیں ہم تو مسلمان ہیں اے شیخ

رہتا ہے یہاں نامِ خدا ذکر بتاں کا

مرضی ہو جہاں اُس کی وہی جا ہمیں بہتر

مشتاق دل اپنا نہیں کچھ باغِ جناں کا

سر دیوے گا جس دم تو حسن تیغ کو اُس کی

اسرار کھلے گا تبھی اس سرِ نہاں کا

************************************

 کیونکر خدا نہ بخشے گنہ اِس غلام کا
بندہ ہوں دل سے میں تو محمد ﷺ کے نام کا

بھیجوں ہوں زلف و رخ پہ محمدﷺ کی نِت درود

میں نے کیا ہے ورد یہی صبح و شام کا

جلوے سے ہے نبی ہی کے ساری یہ کائنات

خَلَص دہی ہے دونوں جہاں میں تمام کا

جس جا پہ ایک مرتبہ اُس نے رکھا قدم

رتبہ ہے عرش سے بھی پرے اُس مقام کا

ہر مہر جس پر اُس کی تو ذرہ ہو آفتاب

ہے نور اس کا رتبہ رسان خاص و عام کا

برحق ہے بعد اُس کے وصی اس کا مرتضی

حق کو نہ مانے جو کوئی ہے وہ حرام کا

شیرِ خدا کا بسکہ تولد ہوا ہے دان

واجب ہے سجدہ اس لیئے بیت الحرام کا

میں و دست دار پنجتن و اہلبیت ہوں
بندہ ہوں جان نثار ہوں بارہ امام کا

ہوتی ہے جن کو بندگی ان کی جناب میں
اُن کو مقام ملتا ہے دار السلام کا

سیراب مجھ کو کیجیے محشر میں یا علی

امیدوار رہتا ہوں کوثر کے جام کا

گر ہو قبول یہ غزل نعت و منقبت

شہرہ جہاں میں تب ہو حَسن کے کلا م کا

**************************************************
گر عشق سے کچھ مجھ کو سروکار نہ ہوتا

تو خواب عدم سے کبھی بیدار نہ ہوتا

یارب میں کہاں رکھتا ترا داغِ محبت

پہلو میں اگر میرے دلِ زار نہ ہوتا

دنیا میں تو دیکھا نہ سوائے غم و اندوہ

میں کاشکے اِس بزم میں ہشیار نہ ہوتا

یوں نالہ پریشان نہ نکلتا یہ کبھی آہ

سینے میں جو میرا یہ دل افگار نہ ہوتا

خمیازے بہت کھینچتا پھرتا میں جہاں میں
گر تیری مے عشق سے سرشار نہ ہوتا

کرتا میں حسن قُدس کے عالم ہی میں پرواز

ہستی کا اگر اپنی گرفتار نہ ہوتا

*****************************************

چھوٹا  نہ دان تغافل اُس اپنے مہرباں کا

اور کرم کر چکا یاں یہ اضطراب جاں کا

اُٹھتے ہی دل جگر میں کیا آگ سے لگا دی

خانہ خراب ہوئے اس نالہ و فغاں کا

وے دن گئے جو گلشن تھا بود و باش اپنا

اب تو قفس میں بھولے نقشہ بھی گلستاں کا

سامان لے چلا ہے اندوہ کا یہیں سے 
کیا جائیے ارادہ دل نے کیا کہاں کا

جانا تو ہم نے چھوڑا پر کیا کریں حسن ہائے

چھُٹتا نہیں ہے دل سے ہرگز خیال واں کا

****************************************

تیرا حسن یہ رونا یونہی رہے گا
ظالم تو پھر کسی کا کاہے کو گھر رہے گا
تیرے ہی غم کا گھر ہے یہ دل جلا نہ اِس کو
گر یہ جلا تو تیرا پھر غم کدھر رہے گا
تربت پہ بیکسوں کی رکھیو نہ پھول کوئی

گُل کی جگہ اُنھوں کا داغِ جگر رہے گا
آنا ہے گر تو آ جا جلدی وگرنہ یہ دل

یونہی تڑپ تڑپ کر کوئی دم میں مر رہے گا
بتخانہ ہی میں چل بیٹھ یا کعبہ میں حسن اب

یوں کب تلک دوانے تو دربدر رہے گا
******************************************

کروں شکوہ تو بے وسواس میں اُس سے نہ آنے کا
نہ ہو دھڑکا مرے دل میں گر اُس کے روٹھ جانے کا
وساطت سے کسی کی چھپ کے بھی چاہا نہ کچھ ورنہ

کیا تھا ڈھب تو یاروں نے بہت اُس سے ملانے کا
ترے پہلو سے اُٹھ جانے کا جتنا ہے الم ہم کو
نہیں اتنا تو غم اپنے تئیں دل کے بھی جانے کا
مجھے آتا ہے رونا دیکھ کر زانو کو اب اپنے

کہ تھا اک وقت میں تکیہ کسی کے یہ سرہانے کا
رقیبِ رو سیہ کی بات پر مت گوش رکھیو تو

کیا ہے فکر اِس نے میرے اور تیرے لڑانے کا
حسن تو ہر کسی سے حال دل کہتا پھرے ہے کیوں
عبث بدنام ہو گا اور نہیں کچھ اِس میں پانے کا
ملامت ہی کریں گے اور اُلٹی تجھ کو ہنس ہنس کر

کوئی احوال پر تیرے نہیں افسوس کھانے کا
********************************************

عشق کب تک آگ سینہ میں مِرے بھڑکائے گا
راکھ تو میں ہو چکا کیا خاک اب سُلگائے گا
لے چلی ہے اب تو قسمت تیرے کوچہ کی طرف

دیکھیے پھر بھی خدا اس طرف ہم کو لائے گا
کر چکے صحرا میں وحشت پھر چکے گلیوں میں ہم

دیکھیے اب کام ہم کو عشق کیا فرمائے گا
نو گرفتاری کے باعث مضطرب صیاد ہوں
لگتے لگتے جی قفس میں بھی مرا لگ جائے گا
دم کی آمد شد تجھی تک تو ہے دل میں میری جان

تو اگر یاں سے گیا تو کون پھر یاں آئے گا
اب تو کرتا ہے حسن کو قتل تو یوں بے گناہ

دیکھیو پر کوئی دم ہی میں بہت پچھتائے گا
******************************************
زنگِ الم کا صیقل ہو کیوں نہ یار رونا

روشن دلی کا باعث ہے شمع وار رونا

جس جا پہ تم نے باتیں کی تھیں کھڑے ہو اک دن

جب دیکھنا وہ جاگہ بے اختیار رونا

آ لینے دے یہاں تک اُس گل کو ٹک تو رہ جا

پھر ساتھ میرے مل کر ابرِ بہار رونا

تو آ کے آستین رکھ اس چشم تر پہ میری

پاوے جہاں میں میرا تا  اشتہار رونا

محوِ خیال ہیں جو اُس شوخ کم نما کے

درد و الم میں اُنکا ہے ننگ و عار رونا

جب سے جدا ہوا ہے وہ شوخ تب سے مجھ کو
نِت آہ آہ کرنا اور زار زار رونا

دم ہی نہیں ٹھہرتا آنسو کی کیا کہوں میں
جی سے حسن پڑی ہے اب درکنار رونا

*********************************************

ہوا سے زلف و رخ میں ہے سمان ہے یار رونے کا
بندھا ہے شام سے لے تا سحر ایک تار رونے کا
خدا جانے کہ آخر رفتہ رفتہ حال کیا ہوئے

ہوا ہے بے طرح آنکھوں کو کچھ آزار رونے کا
ابھی گر لہر آوے گی مجھے تو دنگ ہوئے گا
ٹکرا ہے ابر تو آگے مرے اظہار رونے کا
اثر ہوئے نہ ہوئے پر بلا سے جی تو بہلے گا

نکالا شغل تنہائی میں میں ناچار رونے کا
اسی میں ناخوشی گر ہے تو لے آ بیٹھ مت غم کھا

ترے کہنے بس اب میں نہیں دلدار رونے کا
ابھی رو رو کے ٹک آنسو تھمے ہیں میرے اے ہمدم

نہ لا پھر پھر کے تو کچھ ذکر اور اذکار رونے کا
حسن کچھ تو کہا ہے اُس نے تجھ کو میں سمجھتا ہوں
تری آنکھیں تو نم ہیں تو نہ کر انکار رونے کا
**********************************************

نے ہوں چمن کا مائل نے گل کے رنگ درد کا

رنگ وفا ہو جس میں بندہ ہوں اُس کی بو کا

وہ ملک دل کہ اپنا آباد تھا کبھو کا

سو ہو گیا ہے تجھ بن اب وہ مقام ہو کا

مت سہم دل مبادا یہ خون سوکھ جاوے

آتا ہے تیر اس کا پیاسا ترے لہو کا

غنچہ ہوں میں نہ گل کا نہ گل ہوں میں چمن کا

حسرتکا زخم ہوں میں اور داغ آرزو کا

لایا غرور پر یہ عجز و نیاز تجھ کو
تیرا گنہ نہیں کچھ اول سے میں ہیں چو کا

دامان و جیب ہے کچھ ٹکڑے نہیں ہے ناصح

ہے چاک میرے ہاتھوں سینہ تو اب رفو کا

خاموش ہی رہا وہ ہر گز حسن نہ بولا

جس کو مزا پڑا کچھ اُس لب کی گفتگو کا

********************************************

قیامت مجھ پہ سب اس کا ترحم اور تظلم تھا
کبھی تھیں گالیاں منھ پر کبھی لب پر تبسم تھا

یہ سب اپنے خیالِ خام تھے تم تھے پرے سب سے 
جو کچھ سمجھے تھے ہم تم کو یہ سب اپنا توہم تھا

اب اُلٹے ہم ہی اِسکے حکم میں رہنے لگے ناصح

وہ دفتر ہی گیا جو اپنا اِس دل پر تحکم تھا

تمھیں بھی یاد آتے ہیں کبھی وہی دن کہ کوئی دن

ہمارے حال پر کیا کیا تفضل اور ترحم تھا

شب اُس مطرب پسر کے یاں حسن تھی زور ہی صحبت

اِدھر تو نالہ دل تھا اُدھر اس کا ترنم تھا

****************************************

دیکھ آئینہ میں عکسِ رخِ جانانہ جدا

میں جدا محو ہوا اور دلِ دیوانہ جدا

سرسری قصہ میں غیروں کے نہ سن میرا حال

گوش دل سے کبھی سنیو مرا افسانہ جدا

آہ کیا جانیئے محفل میں یہ کس کی خاطر

شمع روتی ہے جدی جلتا ہے پروانہ جدا

شرکتِ شیخ و برہمن سے میں نکلا جب سے 
کعبہ سونا ہے جدا خالی ہے بتخانہ جُدا

دور میں اپنے الٰہی رہے گا کب تئیں یوں
بادہ شیشے سے جدا شیشے سے پیمانہ جدا

درد کرتا ہے تپ عشق کی شدت سے مرا

سر جاد سینہ جدا قلب جدا شانہ جدا

جب ہوے ہم ہیں جدا اُس سے تو کچھ کام نہیں
غیر اُس شوخ سے اب ہوئے جدا یا نہ جدا

ُس کو امید نہیں ہے کبھی پھر بسنے کے

اور ویرانوں سے اس دل کا ہے ویرانہ جدا

کیا کہوں اپنی مصیبت کا بیان تجھ سے غرض

جیسے وہ مجھ سے ہوا ہے مرا جانانہ جدا

کارم از عشق رسیدست بجائے مخلص

کہ بمن خویش جدا گر بد و بیگانہ جدا

گوشہ چشم میں بھی مردمِ بد بیں ہیں حسن

واسطے اس کے بنا دل میں نہاں خانہ جدا

******************************************

رو رو کے کیا ابتر سب کام مرے دل کا
کھویا مری آنکھوں نے آرام مرے دل کا
آغازِ محبت میں دیکھا تو یہ کچھ دیکھا

کیا جانئیے کیا ہو گا انجام مرے دل کا
جس دن سے ہوا پیدا اُس دن سے ہوا شیدا

دیوانہ و سودائی ہے نام مرے دل کا
طوفان ہے زلفوں پر بہتان ہے کاکل پر

ہے رشتہ اُلفت ہی پر دام مرے دل کا
جب تک میں جیا مجھ کو قاصد نہ ملا آخر

اب جی ہی چلا لیکر پیغام مرے دل کا
بتخانہ دل میرا کعبے کے برابر ہے

واجب ہے تجھے جاناں اکرام مرے دل کا
معشوق کی اُلفت سے مت جان حسن خالی

لبریز محبت ہے یہ جام مرے دل کا
**********************************************

کب میں گلشن میں باغ باغ رہا

میں تو جوں لالہ واں بھی داغ رہا

جو کہ ہستی کو نیستی سمجھا

اُس کو سب طرف سے فراغ رہا

ہے یہ کس عندلیب کی تربت

جس کا گل ہی سدا چراغ رہا

سیر گلشن کریں ہم اُس بن کیا

اب نہ وہ دل نہ وہ دماغ رہا

طبع نازک کے ہاتھ سے اپنے

میرے ہی دل کا یہ ایاغ رہا

دل حسن ایسے گم ہوئے کہ سدا

ایک کو ایک کا سُراغ رہا

****************************************

دل خدا جانے کس کے پاس رہا
ان دنوں جی بہت اُداس رہا

کیا مزا مجھ کو وصل میں اُس کے
میں رہا بھی تو بے حواس رہا

یوں کھلا، اپنا یہ گُلِ اُمید

کہ سدا دل پہ داغِ یاس رہا

شاد ہوں میں کہ دیکھ میرا حال

غیر کرنے سے التماس رہا

جب تلک میں جیا حسن تب تک

غم مرے دل پہ بے قیاس رہا

***********************************************

اک وقت میں کہ عشق کا ہم کو خیال تھا
جو شعر درد کا تھا سو وہ حسب حال تھا

مانند عکس دیکھا اُسے اور نہ مل سکے

کس رو سے پھر کہیں گے کہ روزِ وصال تھا

اب رفتہ رفتہ باتیں وہ ہموار ہو گئیں
آگے جنھوں کے نام سے جی کو ملال تھا

کیا جانیں آہ کیونکہ ہوا ہم سے دل جدا

اپنے تو جی سے چھوٹنا اس کا محال تھا

بارے ترے قدم تئیں پہنچے ہزار شکر

مدت سے اشتیاق یہ ہم کو کمال تھا

دل اُس کی زلف سے جو چھٹا تو بھلا ہوا

ناحق یہ اپنے جی کے لئے اک وبال تھا

اس بزم سے کہاں گئے وہ شعلہ رو حسن

روشن زیادہ شمع سے جن کا جمال تھا

*******************************************

کہا میں کہ بھرتا ہوں دم آپ کا
لگا کہنے صاحبِ کرم آپ کا
نہ ہوں غیر گر ساتھ تو آئیے

سر  آنکھوں پہ میرے قدم آپ کا
سوا میرے اتنا تو بندہ نواز

اٹھا دے نہ کوئی ستم آپ کا
مجھے اپنے مرنے سے تو ہے یہ غم

کہ تنہا رہے گا یہ غم آپ کا
اُنھوں کے تو لینے میں اتنا عبث

یہ انکار ہے دم بدم آپ کا
دل و جان جو ہیں یہ سو اپنے نہیں
سمجھتے ہیں ان کو تو ہم آپ کا
مجھے بھی حسن سوجھتا ہے غرض

ڈبو دے گا یہ چشم نم آپ کا
******************************************

نہ میں شمع سا سر بسر جل گیا
سراپا محبت کا گھر جل گیا
محبت کا رستہ عجب گرم تھا

قدم جب دھرا خاک پر جل گیا
فلک تک گیا نالہ پر آہ آہ

رہا کام ابتر اثر جل گیا
لگایا محبت کا جب یاں شجر

شجر لگ گیا اور ثمر جل گیا
اگر غم ہے تو ہے فقط جان کا

نہیں مال کا غم اگر جل گیا
غضب تھا شرارہ غضب آہ کی

 گیا خط بھڑک نامہ بر جل گیا
گُل  شمع کا نخل تھا میں حسن

لگا شام یاں اور سحر جل گیا
******************************************

غیروں میں جو ہم پر وہ غضب تھا
کیا جانئیے اس کا کیا سبب تھا

وہ تاب و تواں کہاں ہے یارب

جو اس دلِ ناتوان میں تب تھا

اب رونے سے آ پڑا ہے جسکو

ہنسنے ہی سے کام روز و شب تھا

تھے محو خیال رات اُس سے 
باتوں کا ہمیں دماغ کب تھا

کیا جانے کہ اُس کے پودھین تجھ سے 
جینا ہی ترا حسن عجب تھا

جہاں ثابت قدم رکھنا وہاں سر سے گزر جانا

مزا ہے استقامت سے مثالِ شمع مر جانا

نکل اے جان اب دل سے کہ صاحب خانہ آتا ہے

ترا تو جی ہی اٹھنے کو نہیں کیا یہ بھی گھر جانا

مزا رکھتا ہے مستی میں بہکنا شوخ کا ہر دم

ادھر کچھ بات کرنا و وہیں پھر اودھر مُکر جانا

کوئی دم کے ہیں مہمان اس چمن میں ایکدم آخر

مثالِ نکہتِ گُل شام جانا یا سحر جانا

نہیں مجلس میں بار اُس کی خبر کرنے سے بھی ہوتی

گئے وَے دن جو ملتا تھا ہمیں واں بے خبر جانا

تجھے تو ضد ہے کہنے سے مرے میں تو نہیں کہتا

یہ دل کہتا ہے یوں جانا کہ ایکدم بیٹھ کر جانا

یہی گر خوف ہے تو زندگی کیونکر حسن ہو گی

کہ جب کچھ بات کہنا روبرو اُس کے تو ڈر جانا

*****************************************

شب چاندنی میں مکھڑا کس کا دمک رہا تھا
مہتاب کا بھی دیدہ اُس ہی کو تک رہا تھا

منھ دیکھتے ہی اس کا کچھ پھوٹ ہی بہا اب

پھوڑا یہ میرے دل کا کیا آہ پک رہا تھا

مت کو تو خوش دماغی یوسف کی بو پر اے مصر

کئی روز اس سے آگے کنعان مہک رہا تھا

کس مست ناز نے کل میخانہ پر نگہ کی

دیوار و در تلک بھی جو واں کا چھک رہا تھا

کیا جانے آہ نے کی کیا دل جلے بلے سے 
ورنہ یہ کوئیلا تو کب سے دہک رہا تھا

خورشید ہی پر اپنے منکر ہوا فلک تو

یاں داغ دل بھی اپنا اک دن جھمک رہا تھا

دل تو جدا کیا تھا دلبر کو بھی چھُڑایا

باقی یہ ایک صدمہ دیتا فلک رہا تھا

کیا جانئیے حسن تھا یا کون تھا اُس آگے
احوال کوئی اپنا رُو رو کے بک رہا تھا

تس پر جواب اُس کو ملتا نہ تھا اُدھر سے 
بیچارہ اپنے سر کو ناحق پٹک رہا تھا

*******************************************

اپنی طرف سے ہم نے تم سے بہت نباہا

پر آہ کیجیے کیا تم نے ہمیں نہ چاہا

گزری ہے رات مجھ میں اور دل میں طرفہ صحبت

ایدھر تو میں نے کی آہ اودھر سے وہ کراہا

ان ہی بتوں نے یہ جو کافر ہیں اس اودھ کے

کعبہ سمجھ کے میرے اس دل کے گھر کو ڈھاہا

کیوں گھورتا ہے مجھ کو تیرا تو کچھ نہیں ذکر

ہے اور ہی وہ کوئی میں نے جسے سراہا

بہنے لگا لہو پھر آنکھوں سے کچھ حسن کی

زخمِ جگر کا شاید سرکا ہی اُس کے پھاہا

*********************************************

طوفان کریں گے دیدہ پر آب دیکھنا

اُبلے ہیں بے طرح سے یہ تالاب دیکھنا

مت بخت خفتہ پر مِرے ہنس اے رقیب تو

ہو گا ترے نصیب بھی یہ خواب دیکھنا

اے چشم تم سے یونہی جو بہتا رہے گا خون

تو شہر شہر غرقۂ خون ناب دیکھنا

تو بیقراری اپنی پہ کرتا تو ہے غرور

گر ہم کو لہر آئی تو سیماب دیکھنا

کس مُنہ سے میرے یار کے ہوتا ہے رو برو

چہرے کے داغ اپنے تو مہتاب دیکھنا

بسمل کی طرح جان ہی دے گا تڑپ تڑپ

آخر کو یہ مرا دل بیتاب دیکھنا

دامن میں اشک چشم میں کون اور جان بلب

احوال کو حسن کے ٹک احباب دیکھنا

****************************************

بزم میں تو دیکھو مجھ کو تنگ کیوں ہونے لگا

میں ترا لیتا ہوں کیا بیٹھا ہوں ایک کونے لگا

مجھ کو باتوں میں لیا ہی تھا یاروں نے اب

پر میں آیا آپ میں بارے جو پھر رونے لگا

آہ کیا شکوہ کروں میں ہاتھ سے اُس کے حنا

جب ہوئی میرے لہو کی رنگ تب دھونے لگا

چھوڑ بے خوابی میں مجھ کو بستر راحت پہ شوخ

کیونکہ تجھ کو کل پڑی  کس نیند تو سونے لگا

بیخ بُنیاد نہال عشق کو برباد دے

آہ میں تخمِ محبت دل میں کیوں بونے لگا

ایک دو آنسو سے ہم چشموں میں تھی ٹک آبرو

جذبہ محوِ خیال اُس کو بھی اب کھونے لگا

اُس کے کوچہ میں بھی رقت کم نہ ہوئی تیری حسن

روتے روتے واں سے آیا پھر یہاں رونے لگا

عشق کا راز گر نہ کھل جاتا

اس قدر تو نہ ہم سے شرماتا

آ کے تب بیٹھتا ہے وہ ہم پاس

آپ میں جب ہمیں نہیں پاتا

زندگی نے وفا نکی ورنہ

میں تماشا وفا کا دکھلاتا

مر گئے ہم تو کہتے کہتے حال

کچھ تو تو بھی زباں سے فرماتا

میں تو جاتا ہی آپ سے لیکن

تیرے کہنے سے اب نہیں جاتا

سب یہ باتیں ہیں چاہ کی ورنہ

اس قدر تو نہ ہم پہ جھنجلاتا

ہے عجب ماجرا کہ اپنا تو

تجھ کو مطلق کہا نہیں بھاتا

اور ترا اختلاط ہر اک سے 
کیا کریں ہم کو خوش نہیں آتا

جیسے یہ میر کا سُنا ہے شعر

گر یہ بے اختیار ہے آتا

خواب میں بھی رہا تو آنے سے 
دیکھنے ہی کا تھا یہ سب ناتا

میں نہ سُنتا کسی کی بات حسن

دل جو باتیں نہ مجھ کو سُنواتا

*********************************

دل کو صنم لے کے جدا ہو گیا
اے مرے اللہ یہ کیا ہو گیا
قتل کیا تو نے جو میرے تئیں
اس میں مگر تیرا بھلا ہو گیا
غیر پہ وہ مہر یہ ہم پر غضب

دل انہیں باتوں سے خفا ہو گیا
خبطی و سودائی و مجنوں غرض

تو نے جو کچھ مجھ کو کہا ہو گیا
دوست جسے دل سے میں اپنے کیا

جان سے دشمن وہ میرا ہو گیا
جھڑکی مگر کم تھی جو گالی بھی دی

کام تو اس میں بھی ادا ہو گیا
کل جو حسن یار ہوا ہم سخن

باتوں ہیں باتوں میں مزا ہو گیا
******************************************

اُس کمان ابرو پہ جو قربان ہوا

وہ شہیدِ ناوکِ مژگان ہوا

خار سے پھوٹے پھپھولے پاؤں کے

درد ہی آخر مرا درمان ہوا

آرسی میں دیکھ کر اپنے تئیں
خود مثال آئنہ حیران ہوا

یاں تلک گھر کر گیا دل میں کہ بس

رفتہ رفتہ جان سے جاناں ہوا

جس نے اُس قاتل کو اپنا دل دیا

پھر حسن وہ صورتِ بیجان ہوا

***************************************

دل جلایا بھڑک جگر اُٹھا

دیکھیو شعلہ یہ کدھر اُٹھا

یک بیک دل پہ کیا غضب ٹوٹا

پھر یہ کچھ آہ سرد بھر اُٹھا

کیا بلا دن بہار کے آئے

پھر دوانوں کا شور و شر اُٹھا

رو ہی بیٹھے دل اپنے کو آخر

ڈھے گیا جیسے یہ نہ گھر اُٹھا

کل جو کوچے سے اُس کے میں اپنے

دلِ غمگین کا نوحہ گر اُٹھا

روتے ہی روتے راہ میں آخر

کام اپنا تمام کر اُٹھا

اشک کے شست و شو سے داغ جگر

اے حسن کیا ہوا اگر اُٹھا

اُٹھتے اُٹھتے ہی جیب و دامن سے 
زور ہی کچھ بہار کر اُٹھا

***************************************
کیا پوچھتے ہو یارو حالِ تباہ میرا

بے مہر ہو گیا ہے وہ رشک ماہ میرا

تیری یہ کم نگاہی اور میرا یہ تڑپنا

تو ہی بتا کہ کیونکر ہو گا نباہ میرا

سودا ہوا ہے مجھ کو زلفوں کا تیری یاں تک

نشتر لگے تو نکلے لوہو سیاہ میرا

گر راست مجھ سے پوچھو قبلہ بھی اُس کو بھولے

دیکھے کبھی جو زاہد وہ کج کلاہ میرا

قسمت میں ہجر ہی تھا اپنی حسن وگرنہ

کیا جرم اس میں اس کا اور کیا گناہ میرا

************************************

اس عشق میں جو قدم دھرے گا
جیتا نہ بچے گا وہ مرے گا
اول سے یہی ہے مجھ کو رونا

آخر کو یہ درد کیا کرے گا
گر ہجر کی شب یہ ہے حسن تو

رو رو تو اپنے دن بھرے گا
*****************************************

خط نے بہارِ حسن کو تیرے چھپا دیا

افراط نے دھوئیں کی یہ شعلہ بجھا دیا

تک جا نہ گرم بزم میں کی اُس کی چوں شرر

نالے نے جو ہمارے ہمیں کو اُٹھا دیا

فرقت کی شب میں آ ج کی پھر کیا جلاویں گے

دل کا دِیا تھا ایک سو کل ہی جلا دیا

آنسو گرا کہ باد لگی اسپر آہ کی

دل کا چراغ میرے یہ کسنے بجھا دیا

اے چرخ دشمنی تھی تجھے کیا حسن کے ساتھ

جو حسرتوں کو خاک میں اُس کی ملا دیا

***************************************

یہ نہ گل میں نہ باغ میں دیکھا

جو مزا اپنے داغ میں دیکھا

آتش دل کا تیرے ہم نے پتنگ

رات شعلہ چراغ میں دیکھا

عکس اس کا ہی پایا ہم نے حسن

بھر نظر جس چراغ میں دیکھا

***********************************

تڑپے ہے بہت یہ دلِ افگار ہمارا

آ جائے شتابی کہیں دلدار ہمارا

بے رنگ ہے کچھ آئینہ دل کا یہاں عکس

ہے بو قلموں جلوہ گر یار ہمارا

جذبہ ہے ستم کا کہ کشش مہر کی ہے واں
جاتا ہے جو دل ہو کے یہ ناچار ہمارا

گزری ہے جو کچھ غم میں ترے ہم پہ تعب ہائے

کس سے کہیں اب کون ہے غمخوار ہمارا

آخر تو ہمیں قتل کرے گا کوئی دم میں
ٹک سُن تو لے احوال تو اک بار ہمارا

ہے زیست کا حظ تجھ سے اگر تو ہی نہ ہوئے

کیا جینا ہے دنیا میں پھر اے یار ہمارا

تو نام حسن لیتا ہے کیا زلف کا اُس کی
آگے ہی پریشان ہے دل زار ہمارا

***************************************

ہر شب یوں ہی دیا سا جلتا اگر رہوں گا
تو رفتہ رفتہ آخر اک دن کو مر رہوں گا
خالی نہ جائے گا یہ ہر شب لہو کا رونا

اِک روز دل کے ٹکڑے دامن میں بھر رہوں گا
کوچے سے اپنے مجھ کو مت ہر گھڑی تو اُٹھوا

میں خود بخود یہاں  سے اک دن گزر رہوں گا
ناصح عبث نصیحت بے فائدہ نہ کر تو

دل میں جو کچھ مرے ہے آخر میں کر رہوں گا
کہتا ہے تو کہ تجھ کو پاتا نہیں کبھی گھر

یہ جھوٹ سچ ہے دیکھوں آج اپنے گھر رہوں گا
تجھ سے حسن جدا ہو جا بیٹھوں گا کہیں اب

یوں ساتھ تیرے کب تک میں دربدر رہوں گا
**********************************

ہوے ہم خاک تس پر بھی نہیں ہوتا گزر تیرا

ستم جاتا نہیں اب تک بھی اے بیداد گر تیرا

نہ پہنچی دانتو ں تک گرمی بھی اور یاں آگ لگ اُٹھی

کہیں کیا آہ دیکھا ہم نے یہ اُلٹا اثر تیرا

لبِ شمشیر کا بوسہ لیا ہے کس کے مُنہ لگ کر

ہنسے ہی دے ہے اے دل آج کچھ زخمِ جگر تیرا

نہ رکھتا میں تو ایسے دل کو پہلو میں کبھی ہرگز

نہ ہوتا پاس خاطر جان کچھ مجھ کو اگر تیرا

دلِ صد چاک جب تک ہے ہمارا وقت تزئین کے

نہ لگنے دیں گے ہاتھ اے شانے اُس کی زلف پر تیرا

لگا ہے تیر پر یاں تیر ہی غربال ہے سارا

نشانہ ہے حسن کس کا یہ پہلو میں جگر تیرا

********************************************

خط کا قاصد نہ جواب اُس کے اگر لاوے گا
پھر بھلا اُس کی تو کچھ خیر و خبر لاوے گا
غم کے داغوں سے تو پھولا ہے جگر کا تختہ

دیکھئے دل کا شجر کیا یہ چمر لاوے گا
اشک ہی دل نہیں لانے کا فقط تیرے نیاز

ساتھ اشکوں کے بہت لخت جگر لاوے گا
کوچہ یار ہے اور دَیر ہے اور کعبہ ہے

دیکھئے عشق ہمیں آہ کدھر لاوے گا
بحر اشکوں کی تو اے ابر حسن کی سوکھی

پانی اب کونسے چشموں سے تو بھر لاوے گا
**************************************

میں ہی نہ غم کو ہستی کا سامان دے چکا
دل ہی غریب اپنی اُسے جان دے چکا
کر پرزے پرزے ُس کو جنوں یا کہ تار تار

میں تیرے ہاتھ اپنا گریبان دے چکا
جانا نہ تھا تجھی کو تو ایسا ہے بے وفا
پر اب تو جان تجھ کو میں اے جان دے چکا
اب تجھ کو کیا دوں ایک جو دل تھا سو پہلے ہی

روزِ فراق کو شبِ ہجران دے چکا
کیا چاہتی ہے اور تو اب مجھ سے میں تجھے

جمعیت اپنی زلف پریشان دے چکا
وحشت کو سر ٹپکنے کو کیا مانگیں اس سے اور

ہم کو تو عشق کوہ و بیابان دے چکا
درد فراق زخم جگر داغ دل حسن

کیا کیا نہ وہ ہمیں گلِ خندان دے چکا
**************************************

لاشے کے ساتھ میرے کاہے کو کوئی چلے گا
مردے پہ بے کسوں کے اب کس کا دل جلے گا

اشجار دوستی کے پھل سبکے لائے یارب

میرا بھی نخل امید اس سے کبھی پھلے گا

کہتے ہیں دل کو لے لے بوسے کے بدلے ہم سے 
لے لے گا اور کوئی جو تو اسے نہ لے گا

دل اشک و آہ و نالہ نکلے ہیں سب اکٹھے

اب دیکھئے کدھر کو یہ قافلہ چلے گا

مرنے کا غم نہیں ہے مجھ کو حسن کے پیارے

پر ساتھ اُس کے تیرا غم خاک میں رُلے گا

****************************************

گر عشق یوں ہی دل پر جور و جفا کرے گا
تو اس نگر میں کوئی کیونکر بسا کرے گا
آساں نہ جانیو تو غافل یہ قتل میرا

اس کا بہت جہاں میں غوغا رہا کرے گا
باتوں پہ تیری اب تو دل کو دیا ہے میں نے

دیکھیں تو اس کے حق میں تو کیا بلا کرے گا
دل ہی کہیں نکل جائے ہو ٹکڑے ٹکڑے یا رب

آنکھوں سے خون میری کب تک بہا کرے گا
اک دنکا ہوئے غصہ تو ہو سکے یہ نت اُٹھ

کس کو دماغ ہے جو باتیں سُنا کرے گا
فرقت کی شب میں اُس کی کیا جانیئے الٰہی

مانند شمع کب تک یہ دل جلا کرے گا
دل دیکے اس لیے میں ملتا نہیں کسی سے 
یعنی کہ چرخ ایک دن آخر جدا کرے گا
جس سے یہی ہے بہتر گوشے میں بیٹھ رہنا

دیکھیں  گے نہ کسی کو نہ کوئی ملا کرے گا
بے طرح سوجھتا ہے کچھ مجھ کو اے حس تو

کیا جانوں اپنے دل پر رو رو کے کیا کرے گا
****************************************
یہ سینہ بھی جائے قدم تھا کسی کا
کبھی اس طرف بھی کرم تھا کسی کا
جنوں لے گیا ہم کو طرفِ غزالان

کہ اُن خوش خراموں میں دم تھا کسی کا
دمِ مرگ تک روتے ہی روتے گزری

ہمیں بھی قیامت الم تھا کسی کا
نہ تھمتی تھیں آہیں نہ رہتے تھے آنسو

حسن تجھ کو کیا رات غم تھا کسی کا
*************************************

گر اس کا یہی آہ و افغان رہے گا
تو اک عالم اس دل سے نالاں رہے گا
دکھا دیں گے چالاکی ہاتھوں کی ناصح

جو ثابت جنوں سے گریبان رہے گا
وہ آشفتہ بلبل میں جاتا ہوں یاں سے 
کہ جس بن چمن سب پریشان رہے گا
کسی رنگ میں تو تجھے دیکھ لیں گے

تو کب تک بھلا ہم سے پنہاں رہے گا
یہی نوحہ گر دل ہے گر ساتھ تیرے

حسن گور میں بھی تو نالاں رہے گا
آتش غم نے ملکِ دل پھونک دیا جلا دیا

باقی جو کچھ کہ رہ گیا اشک نے لے بہا دیا

کہتے تھے ہم کہ روزِ ہجر کہتے ہیں کس کو کیا ہے چیز

ہائے فلک نے سو وہ دن آج ہمیں دکھا دیا

ایک یہی چراغِ دل جلتا تھا میرے حال پر

آہِ سحر نے میری آہ اُس کو بھی اب بُجھا دیا

جان و دل و قرار و ہوش جو جو متاع خاص تھے

رہزنِ چشم نے تری پل میں اُسے لُٹا دیا

اور جو کچھ تھا سو تو تھا لیکن یہ عین ظلم ہے

آنکھوں نے تیری جو مجھے نظروں سے اب گرا دیا

میکشوں میں تو شیخ آج آ ہی پھنسا تھا شکر کر

داڑھی پہ تیری رحم کر ہم نے تجھے بچا دیا

ٹکڑے جگر ہے کیوں ترا غنچے کی طرح اے حسن

زہر غمِ فراق کا کسنے تجھے پلا دیا

***********************************

کیا جانے اُس کے جی پر کیا کچھ خیال گزرا

کچھ آپ ہی آپ اپنے دل پر ملا گزرا

خرمن پہ صبر کے یاں بجلی سی گر گئی تب

ملکِ خیال بین جب تیرا جمال گزرا

مجنوں سے پیش قدمی ہرگز نہ کی کسی نے

اس کا بھی عاشقی میں حد سے کمال گزرا

ایسی ہی آہ باتیں اُس بے وفا نے چھیڑیں
روتے ہی روتے جس میں روزِ وصال گزرا

غیروں میں دیکھ تم کو بیٹھے ہوئے کہیں کیا

جو کچھ کہ اپنے دل پر گزرا سو حال گزرا

پر منصفی سے اتنا فرمائیے کہ بارے

خدمت میں آپکی بھی کچھ انفعال گزرا

کس تلخ کامیوں سے راتیں حسن نے کاٹیں
پر تو نہ اُس تک اک دن شیریں مقال گزرا

*******************************************

جس نے کہ مَے عشق سے اِک جام نہ پایا
اُس دوڑ میں اُس نے تو کبھی نام نہ پایا
ہر ایک ہدایت کی نہایت ہے و لیکن

اِس عشق کے آغاز کا انجام نہ پایا
کیا شکوہ کریں کنج قفس کا دلِ مضطر
ہم نے تو چمن میں بھی ٹک آرام نہ پایا
نہ رُخ پہ نظر کی نہ کسی زلف کو دیکھا

کچھ ہم نے تو لطفِ سحر و شام نہ پایا
اُس لب سے کسی بات کی کیا رکھیئے توقع

جس لب سے کہ اک دن کبھی دشنام نہ پایا
چوں چیغ مسافر ہی رہے ہم نے تو ٹک چین

تجھ سے کبھی اے گردشِ ایام نہ پایا
جز بے سر و سامانی حسن ہم نے جہاں میں
افسوس کہ کچھ اور سر انجام نہ پایا
*************************************

حجابِ عشق گر ہائل نہ ہوتا

تو ملنا یار کا مشکل نہ ہوتا

یہی آتا ہے اپنے دل میں پھر پھر

کہ کیا ہوتا جو اپنا دل نہ ہوتا

نہ دیتے جان دشواری سے اتنی

ہمارے سر پہ گر قاتل نہ ہوتا

نہ کرتا عشق سے گر علم تحصیل

تو کچھ تحصیل کا حاصل نہ ہوتا

رہا میں بے دماغی سے ترے چپ

نہیں باتوں میں تو قائل نہ ہوتا

نہ ہوتی یہ خبر بھی اپنی ہرگز

اگر تجھ پر یہ دل مائل نہ ہوتا

امنگیں تھیں حسن کے دل میں کیا کیا

ابھی تو کوئی دن بسمل نہ ہوتا

******************************************

اور تو کون مری بات کو پہچانے گا
بات عاشق کی تو عاشق ہی کوئی جانے گا
مجھ سوا کون مرے حال کو پہچانے گا
میں اگر سچ بھی کہوں گا تو کوئی مانے گا
بولنے کے نہیں ہم آج سے بس تجھ سے کبھی

ہم سے اب جو کوئی بولے گا تو وہ جانے گا
جتنا نازک ہو مزاج اُتنی کدورت ہو زیادہ

کِرکِرا کھا وے گا وہ ہی جو بہت چھانے گا
اپنے ہی تار نفس میں وہ رہے گا پابند

مکڑی کی طرح یہ جالا جو کوئی تانے گا
اُس تلک مجھ کو تو لے جائے گا وہ شخص حسن

پہلے جو اپنے بھی مرنے کے تئیں ٹھانے گا
*******************************************

افتادگی جو چاہے تو رکھ ہوشِ نقش پا

آئینہ خاکساروں کا ہے دوشِ نقش پا

بولیں نہ خاک چاٹ کے بھی مُنہ سے بات کچھ

ہم خاکسار جوں لبِ خاموش نقشِ پا
کیا جانے انتظار میں کس کے پڑا ہے یہ

مانند چشم حلقہ آغوشِ نقشِ پا

از بسکہ گرم رو گئے ہیں رہروِ عدم

شاہد ہے اُنکے حال کا یاں جوشِ نقش پا

کچھ نقش پا ہی یاد سے اُنکے نہیں گئے

ہو گئے ہیں رفتگان بھی فراموشِ نقش پا

دے مست جو گئے ہیں اسے چھوڑ راہ میں
تکتا ہے ان کو دیدہ مدہوشِ نقش پا

کچھ تو صدا ہی آہ تہ خاک تھی کہ جو

اودھر کو لگ رہا ہے حسن گوش نقش پا

*******************************************

آساں نہ سمجھیو تم نخوت سے پاک ہونا
اِک عمر کھو کے ہم نے سیکھا ہے خاک ہونا
کھِلتا برنگ گل یہ کب مژدہ صبا سے 
تھا اُس کی تیغ سے تو اِس دل کو چاک ہونا
کیا جانئیے کہ باہم کیوں ہمیں اور اُس میں
موقوف ہو گیا ہے اب وہ تپاک ہونا
ہنس بول تو جو ہم ہوں غمگین تو ہوں بجا ہے

بیجا لگی ہے تجھ کو اندوہناک ہونا
آخر تو ایک دن ہے مرنا حسن پہ کیا ہو

گر ہاتھ سے لکھا ہو اُس کے ہلاک ہونا
*****************************************

مت پوچھ کہ رحم اُس کو مرے حال پہ کب تھا

اب کہنے سے کیا فائدہ جب تھا کبھی تب تھا

اتنا بھی تو بے چین نہ رکھ دل کو مرے تو

آخر یہ وہی دل ہے جو آرام طلب تھا

کیا دل کے لگانے کا سبب پوچھے ہے ہمدم

بے چیز تو البتہ نہیں کچھ تو سبب تھا

روتا تھا کبھی اور کبھی ہنستا تھا نمپٹ میں
شب عالمِ وحشت میں مرا حال عجب تھا

کعبے کو گیا چھوڑ کے کیوں دل کو تو اے شیخ

ٹک جی میں سمجھتا تو سہی یاں بھی تو رب تھا

غصہ بھی ترا یاد وہ حال ہے میرا

گر یہ بھی نہ ہوتا تو مری جان غضب تھا

مجنوں کی بھلی بات لئے پھرتا ہے اہاہ
سن حال نہ ٹک تازہ حسن کا کہ وہ اب تھا

*************************************

پیغام نہ ملنے کا مجھے یار نے بھیجا

تحفہ یہ نیا میرے ستم گار نے بھیجا

تا ہو ترے اطراف میں پھر پھر کے معطر

نکہت کو ترے یاں گل و گلزار نے بھیجا

ناچار چھپا کبک دری شرم سے جا کر

کہسار میں اُس کو تری رفتار نے بھیجا

منصور تجھے عشق میں ٹک مانیو احسان

پستی سے بلندی کے تئیں دار نے بھیجا

قاصد نہ ملا آہ تو پھر جی کو اُس پاس
ناچار مجھی سے کسی ناچار نے بھیجا

رتبہ یہ شہادت کا کہاں اور کہاں میں
واں تک مجھے اُس شوخ کی تلوار نے بھیجا

کیا بندہ نوازی ہوئی اللہ یہ کیا تھا

نامہ ہمیں آج اُس بتِ عیار نے بھیجا
میرا تو نہ تھا جی کہ میں اس رتبہ کو پہنچوں
پر کوچہ رسوائی میں دلدار نے بھیجا

کی یاں تئیں ۔۔۔۔۔۔ حسن کھائی نہ جھڑکی

خاموشی کو آخر تری تکرار نے بھیجا

*******************************************

جو مُنہ میں آیا اُس کے سو غصہ سے کہہ گیا
کچھ مجھ کو بن نہ آئی میں رو رو کے رہ گیا
آگے زبان درازی تو اتنی نہ تھی کبھی

کیا جانے کس کے کہنے پہ وہ رشک مہ گیا
یہ سخت سست باتیں سنائیں کہ کیا کہوں
دریا غضب کا تھا کہ مرے سر سے بہ گیا
قابل جو کچھ نہ کہنے کے تھا اور سہنے کا(یہاں ’تھا اور سنے کا‘ لکھا تھا، یہ تصحیح میری ہے، چیک کر لیں)
سو کہہ گیا وہ شوخ مجھے اور میں سہہ گیا
دل میں تو آئی تھی کہ حسن تو بھی بول اٹھ

پر جی میں سوچ سوچ کے کچھ اپنے رہ گیا
***************************************

لے صبح سے تا شام اُسی نام کو جپنا

اور شام سے تا صبح اُسی ورد میں کھپنا

اُس شوخ کے جانے سے عجب حال ہے میرا

جیسے کوئی بھولے ہوئے پھرتا ہے کچھ اپنا

بے وجہ نہیں غیر سے گرمی حسن اُس کی
چوں ابر رُلا وے گا مجھے خوب یہ تپنا

*******************************************

کب قفس سے میں اُنہیں دیکھ پکارا نہ کیا
ہم صفیروں نے پر ایدھر کو گذارا نہ کیا
دین و دنیا سے کیا میں نے کنارا لیکن

تیرے ملنے سے مری جان کنارا نہ کیا
تا اشارے کو سمجھنے نہ لگے غیر کی وہ

میں نے اس ڈر سے کبھی اُس کو اشارا نہ کیا
کب گئے باغ میں تجھ بن کہ ذرا ٹھہر کے واں
چشم حسرت سے جو ہر گل پہ نظارا نہ کیا
گو نہ پوچھا مجھے اُس نے تو بھلا شاد ہوں میں
غیر کا بھی تو مرے ہوتے مدارا نہ کیا
کعبہ و دیر سے ہِر پھر کے ترے در پہ جو میں
آ کے بیٹھا تو مُنہ اودھر کو دو بارا نہ کیا
ضبط نالے سے جو کچھ مجھ پہ ہوا میں نے سہا

درد سر اور کو دینا تو گوارا نہ کیا
تم نے جھوٹے بھی کہا جس سے نہ مل ہم نہ ملے

پر کہا آپ نے اُس ڈھب کا ہمارا نہ کیا
اور سب کچھ کیا پر دل نہ چھڑایا تم سے 
ہاں مگر ایک یہ کہنا تو تمھارا نہ کیا

کونسی رات گئی کونسا وہ گزرا دن

مہر و مہ کو جو ترے چہرے پہ وارا نہ کیا
حوصلہ تھا یہ مرا ہی کہ اسیری میں حسن

سر کو دیوار قفس سے کبھی مارا نہ کیا
*****************************************

مجھ سے ہوا نشے میں ہم آغوش آشنا

یا رب اسی طرح رہے بیہوش آشنا

کم حوصلہ ہیں ہم کو کہاں دید کی نظر

ہے مصلحت جو ہم سے ہی روپوش آشنا

اے نوجوانو اتنا اکڑتے ہو کیوں کبھی

ہم سے بھی اس جوانی کا تھا جوش آشنا

ظاہر میں گو لکھا نہ لکھا خط تو کیا ہوا

ہوتے ہیں کوئی دل سے فراموش آشنا

کون اُٹھ گیا ہے مجمع عشاق سے کہ آج

آئے نظر سبھی مجھے خاموش آشنا

ہم قدو کو سمجھتے ہیں ملتا ہے جو مدام

ہو گا کسے گا بادہ سر جوش آشنا

مستوں کی بات کا نہیں کچھ اعتبار دل

ہوتے ہیں کب کسی کے یہ مے نوش آشنا

بارے حسن کے نام کو وہ سنکے سوچ سوچ

بولا کہ ہاں یہ نام تو ہے گوش آشنا

*****************************************
تھی مقدر دل کی وا شد  دلستان کے زیر پا

کھِل گیا غنچہ یہ آ کر باغباں کے زیرِ پا

ایک دم ناقے کو ٹھہراتا نہیں مجنوں کے پاس
خار آ جائے الٰہی ساربان کے زیرِ پا

میں نے جانا سادگی سے کچھ کشش الفت کی ہے

آ گیا دامن جو ٹک اُس سرگراں کے زیرِ پا

اور تو کیا کیجیئے گر وہ قدم رنجہ کرے

فرش کیجے چشم و دل اُس میہماں کے زیرِ پا

سرکشی اس قطرۂ خوں سے نہ کیجو اے حنا

دل بھی رہتا ہے مرا اُس مہرباں کے زیر پا

ناتوان دلنے نہ پایا کھوج اُس یوسف کا آہ

مفت میں روندا گیا یہ کارواں کے زیر پا

دل ملا جاتا ہے میرا آج تو کچھ صبح سے 
آ گیا ہے کیا کسی سرور  داں کے زیر پا (سروِ رواں؟)
سنگ کا ہے فرش کیا راہ فنا میں ہمنشیں
نقش جو پڑتا نہیں ان رہرواں کے زیر پا

خوابِ ہستی سے کہیں اُٹھ کر نہ رکھ دے اس پہ پاؤں
شیشۂ مے کو نہ رکھ ساقی مغاں کے زیر پا

پشت پا مارے ہے دنیا اور دین کو اے حسن

جا رہا ہے جیسے دل اپنا بتاں کے زیر پا

*******************************************

اُس کی ہوا میں اے دل چشم پُر آب رکھنا

اس آبرو کو یکدم مثل حباب رکھنا

گُستاخیوں کو میری کرنا معاف پہلے

تب میرے سامنے تو ساقی شراب رکھنا

آباد و گروہ چاہے دل کو تو کر سکے ہے

منظور ہے پر اُس کو میرا خراب رکھنا

بھولے سے میں کہا تھا اُس سے کہ دل ہے میرا

کہنے لگا بغل میں اب ُس کو داب رکھنا

یہ دل جو لے چلے ہو اُلفت کا ہے رسالا

طاقِ فراموشی پر مت یہ کتاب رکھنا

دل لے کے مجھ سے کہنا تو ہی تو دی گیا تھا

یعنی مرے ہی سر پر اُلٹے عذاب رکھنا

مہر و وفا کا میرے جور و جفا کا اپنے

میری طرف سے اپنے دل میں حساب رکھنا

بھر بھر کے آہ و نالے غش کر چکی ہے بلبل

پیالے میں گل کے شبنم تھوڑا گلاب رکھنا

عرصہ ہے تنگ بانکا دنیا ہو یا کہ دین ہو

جس راہ میں قدم تو رکھے شتاب رکھنا

بزم شراب ہے اور تنہا ہے پس مہرو

پردے ہی میں تو اپنا مُنھ آفتاب رکھنا

تیرے غموں کا عقدہ کھل جائے گا حسن تو

دل میں کسی طرح کا مت پیچ و تاب رکھنا

*******************************************

گو اب رہا تو کیا ہے پر اک روز جائے گا
مجھ پر قیامت ایک نہ اک دن وہ لائے گا
دیکھے سے دور ہی کے دھڑکتا ہے دل مرا
کیا حال ہو گا جبکہ وہ نزدیک آئے گا
آنکھوں کو جھوٹ موٹ نہ مل اے ستم ظریف

تو ہی تو میرے رونے پر آنسو بہائے گا
خط کا جواب دے گا تو دے گا یہی وہ شوخ

نامے کو پُرزے کر کے ہوا پر اُڑائے گا
تیرا سا دل مرا یہ نہیں ُس کو جان رکھ

کس کو کرے گا یاد جو تجھ کو بھُلائے گا
دل کو جلا کے ڈھونڈھے ہے کیا اس میں جان تو

اِک ڈھیر راکھ کا ہے یہاں خاک پائے گا
کرتے تو قتل مجھ کو کیا ہے پر اب حسن

کیا کیا نہ اپنے جی سے وہ باتیں بنائے گا
***************************************

اتنی جاگہ نہ ملی اور کہیں مجھ کو کیا

تیری خاطر سے میں آتا ہوں نہیں مجھ کو کیا

کوہ و صحرا سے تو گھبرا کے لے آیا تھا ابھی

لے چلا پھر دلِ وحشی تو وہیں مجھ کو کیا

ملتفت غیر سے ہو میرے کھجانے کے لیئے

تم نے باتیں جو محبت کی کہیں مجھ کو کیا

یار تک مجھ کو بہا کر تو کبھی لے نہ گئیں
ندیاں اشک کی میری جو بہین مجھ کو کیا

میں ہوں آئینہ تو اپنا ہی تماشائی آپ

تیری آنکھیں جو مجھے دیکھ رہیں مجھ کو کیا

گھر سے باہر جو نکلتا ہے تو جلدی سے نکل

ورنہ دھونی میں لگاتا ہوں یہیں مجھ کو کیا

تم تو لڑ بھڑ کے حسن یار سے بس ایک ہوئے

مفت میں میں نے یہ باتیں جو سہیں مجھ کو کیا

*****************************************

غیروں کا تو ڈر کیا ہے کہ میں کچھ نہیں کہتا

خطرہ مجھے تیرا ہے کہ میں کچھ نہیں کہتا

تا مجھ سے وہ پوچھے مری خاموشی کا باعث

مجھ کو یہ تمنا ہے کہ میں کچھ نہیں کہتا

اظہار خموشی میں ہے سو طرح کی فریاد

ظاہر کا یہ پردا ہے کہ میں کچھ نہیں کہتا

آئینہ ہی جب ہو نہ تو کیا طوطی ہو گویا

سارا سبب اس کا ہے کہ میں کچھ نہیں کہتا

کچھ بات اگر تجھ سے کہوں میں تو غضب ہو

اسپر تو یہ غصہ ہے کہ میں کچھ نہیں کہتا
کیا جانئیے کُچھ مُنہ سے اگر نکلے تو کیا ہو

اِس بات کا دھڑکا ہے کہ میں کچھ نہیں کہتا

پھر چھیڑ کے اُلٹا تو گلا کرتا ہے مجھ سے 
بس چپ ہو یہ تھوڑا ہے کہ میں کچھ نہیں کہتا

کیا پوچھے ہے مجھ سے مری خاموشی کا باعث
کچھ تو سبب ایسا ہے کہ میں کچھ نہیں کہتا

یوں اور کوئی زلف تو دل چھین کے لے جائے

رو مجھ کو یہ اس کا ہے کہ میں کچھ نہیں کہتا

اک مُنہ سے ہزاروں مجھے دیتا ہے وہ دُشنام

یہ حوصلہ میرا ہے کہ میں کچھ نہیں کہتا
یہ بھی تو نہیں اور ستم تم نے سُنا کچھ

پھر کہئیے تو کہتا ہے کہ میں کچھ نہیں کہتا

گر حال حسن اُس سے کہوں میں تو سنے وہ
پر مجھ کو یہ سودا ہے کہ میں کچھ نہیں کہتا

*******************************************

میرے آتے ہی تمھیں سیر کو جانا کیا تھا

گو نہ ملتے تو نہ ملتے یہ بہانا کیا تھا

ہوش میں ہوش نہیں جب سے سنا ہے مطرب

پھر تو سنوائیو اُس کو وہ ترانا کیا تھا

تم تو کہتے تھے کہ میں تجھ سے نہ بولوں گا کبھی

پھر بھلا پیار یہ آنکھوں میں جتانا کیا تھا

کون کہتا ہے پھرا زلف کی زنجیر سے دل

میں نہ باور کروں ایسا وہ دوانا کیا تھا

مورد قہر و ستم میں تو ترا تھا ہی بھلا

غصہ ہو ہو کے مرے دل کو ستانا کیا تھا

زیست گر خواب تھی تو خواب عدم سے مجھ کو
خواب کے واسطے اے شوخ جگانا کیا تھا
ابتدا حسن کی وہ اُس کی نئی تیری وہ چاہ

ہائے کیا دن تھے حسن اور وہ زمانا کیا تھا

*******************************************

دور سے باغ جہاں دکھلا کے دیوانا کیا

متصل جانے نہ پایا میں کہ ویرانا کیا

ایک مجلس کے ہیں حسن و عشق اس میں عیب کیا

شمع گر تجھ کو کیا تو ہم کو پروانا کیا

دیکھتے ہی مئے کو ساغر کا نہ کھینچا انتظار

مارے جلدی کے میں اپنا ہاتھ پیمانا کیا

طرفہ تر ہے یہ کہ اپنا بھی نجانا اور یونہی
اپنا اپنا کہہ کے مجھ کو سب سے بے گانا کیا

ہاتھ آیا بس اُسی کے کچھ شبِ راحت کا لطف

جس نے اپنا ہاتھ تیری زلف کا شانا کیا

کچھ بہک کر نشے میں بولوں تو ہوں معذور میں
مجھ کو مستی نے تری آنکھوں کی مستانا کیا
ایک بھی مانی نہ میری بات تو نے تو کبھی

میں ہی ایسا تھا کہ تیری سیکڑوں مانا کیا

بے وفائی نے یہ کس کی تجھ کو سمجھایا حسن

اندنوں کیوں تو نے کم اُس طرف کا جانا کیا

*****************************************
جاتا تھا اُس کی کھوج میں میں بے خبر چلا
بارے اُسی نے ٹوک کے پوچھا کدھر چلا

گزری تمام شب مجھے کس پیچ و تاب میں
مذکور زلف کا جو کسی بات پر چلا

جس اشتیاق سے کہ میں آتا ہوں تیرے یاں
کیا ہو جو آوے تو بھی یونہی میرے گھر چلا

غیروں میں اُس نے مُنھ تو چھپایا تھا مجھ کو دیکھ

پر میں بھی اُس کی چھیڑ سے مُنہ ڈھانپ کر چلا

کس میں رکھوں  گا اب مری حسرت کو میں بھلا

شیشہ تو دل کا کون جگر ہی سے بھر چلا

لکھنے کی یاں نہ تاب نہ پڑھنے کا واں دماغ

کہہ دیں گے کچھ زبانی اگر نامہ بر چلا

کچھ رات غیر کی جو کہیں نکلی اُس سے بات

سُن سُن کے میں خفا ہو وہیں روٹھ کر چلا

غصہ میں دیکھ مجھ کو لگا کہنے اور لو

اِک بات بس کہی نہ کہی یہ تو مر چلا

دِلی سے تازہ آئی تھی یہ میر کی غزل

کس کا یہ شعر ہوش سے بیہوش کر چلا

یہ چھیڑ دیکھ ہنس کے رخِ زرد پر مرے

کہتا ہے میرؔ رنگ تو کچھ اب نکھر چلا

اب کوئی آوے یا کہ نہ آوے حسن کو کیا

بیچارہ اپنی جان سے آپ ہی گزر چلا

************************************

انصاف تیرے مُنھ سے سچ ہے کلام تیرا

نالایقوں کو لائق کرتا ہے کام تیرا

گر ہیں بُرے تو تیرے اور ہیں بھلے تو تیرے

نیکی بدی میں اپنی شامل ہے نام تیرا

جی چاہتا ہے جیسا آنکھوں میں خوشنما ہے

کرنا سلام میرا لینا سلام تیرا

گو زلف و رخ سے تیرے ہوں دور پر نہیں تم

آنکھوں ہی میں تصور ہے صبح و شام تیرا

کچھ ایک حاضروں پر تیری نہیں نوازش

نزدیک و دور سب پر ہے لطف عام تیرا

سو بات سوجھتی ہے دم میں حسن تجھے تو

لے جائے کون اُس تک ہر دم پیام تیرا

****************************************

تماشا کر نگاہِ لطف سے اک بار نرگس کا
کہ تا اہلِ چمن میں گرم ہو بازار نرگس کا

کسی کی چشم یاد آوے گی اے ہمدم تو روؤں گا
نہ لیجو نام تو آگے مرے زنہار نرگس کا

خدا جانے لہو آنکھوں سے کس کس کے بہاوے گا
تیرا نیمہ گلابی اور یہ تیرا ہار نرگس کا

وہ کیفیت جو تھی آنکھوں میں تیری سو نہ دیکھی کچھ

نظارا گو کیا گلشن میں سو سو بار نرگس کا

تری آنکھوں کا عاشق ہوں ترے رُخ کا ہوں دیوانہ
نہ سودائی ہوں میں گل کا نہ میں بیمار نرگس کا

دیا ہے وعدہ دیدار کسنے آج گلشن میں
کسے دیکھے ہے جھک جھک دیدہ بیدار نرگس کا

مجھے اُس وقت یاد آتی ہے صحبت خوش نگاہوں کی

دھرا دیکھے ہوں جب دستہ سر بازار نرگس کا

نہ دکھلا آنکھ بیماروں کو گلشن کے خدا سے ڈر

بڑھا مت رشک سے اپنے صنم آزار نرگس کا

رہے محروم ہم جب سے حسن دیدار سے اُس کے
رکھا منظور تب سے دیکھنا ناچار نرگس کا

****************************************

مطلب کچھ اور عشق سے تھا کام کچھ ہوا
آغاز اس کا کچھ ہوا انجام کچھ ہوا

ہے بیقراری آج تو دل کو خوشی کے ساتھ

شاید کہ اُس کے ملنے کا پیغام کچھ ہوا

بندا بتوں کا کس کے کہے سے ہوا یہ دل

حق کی طرف سے کیا اسے الہام کچھ ہوا

دو تین دن سے آہ نظر اُس کی وہ نہیں
شاید خفا وہ مجھ سے گل اندام کچھ ہوا

پوچھا حسن سے ایک نے کیوں اب تو وصل ہے
بارے کہو تو دل کو تو آرام کچھ ہوا

ہنس کر لگا وہ کہنے کہ مت پوچھ اے عزیز

اک نام کو تو وصل کا یاں نام کچھ ہوا

پر ایک دم بھی بیٹھے نہ ہم مل کے بے ہراس

گر صبح کچھ ہوا تو خلل شام کچھ ہوا

*************************************

ہوا نہ غم تجھے کچھ میری جاں گدازی کا

صنم میں کشتہ ہوں تیری بھی بے نیازی کا

پڑی ہے دل کی بھی کرنی خوش آمد ان روزوں
زمانہ اب تو رہا ہے زمانہ سازی کا

کہاں لگایا ہے دل جا کے اُس ستمگر سے 
غرض دوانا ہوں اپنی بھی جان بازی کا

کیا ہے خاک نے حیرت زدوں کی چاک جگر

جہاں پڑا ہے قدم تیرے ترک تازی کا

کھلی ہی رہتی ہے چشمِ حباب دریا میں
ہوا ہے جب سے تجھے شوق آب بازی کا

میں اپنے یوں ہیں بھلا ہوں نہ لائیو تشریف

خیال کیجیو مت میری دلنوازی کا

مثال خاک حسن رہ یہاں بقول میرؔ

رکھے ہے دل میں اگر قصد سرفرازی کا

*************************************

قاصد یہی کہتا ہے شب وہ نہیں آنے کا
کاہے کو رہوں گا میں جب وہ نہیں آنے کا
دل لے کے مرا مجھ کو دیتا ہے تسلی یوں
روتا ہے تو کیوں دل کو اب وہ نہیں آنے کا
بیخود رہوں گا جب تک تب تک تو وہ آوے گا
جب آپ میں آؤں گا تب وہ نہیں آنے کا
غیروں کی طرح ہم سے کس طرح خوش آمد ہو

جو ڈھب ہے اُنہیں ہم کو وہ ڈھب نہیں آنے کا
گو میں نے کہا اُس کو غیروں میں نہ آیا کر
کہنے سے حسن میرے وہ کب نہیں آنے کا
******************************************

یہ جو کچھ قیل و قال ہے اپنا

وہم ہے اور خیال ہے اپنا

حال دشمن کا یہ نہ ہو یارب

اُس کے جو غم سے حال ہے اپنا

یاس کوئی مگر ہوئی تازہ

آج پھر دل نڈھال ہے اپنا

آج وہ گل جو مل گیا ہے تو بس

اس گھڑی دل نہال ہے اپنا

پوچھ مت کچھ کمال ہم سے حسن

بے کمالی کمال ہے اپنا

*************************************

آشنا بے وفا نہیں ہوتا

بے وفا آشنا نہیں ہوتا

تو خفا مجھ سے ہو تو ہو لیکن

میں تو تجھ سے خفا نہیں ہوتا

گو بھلے سب ہیں اور میں ہوں بُرا
کیا بھلوں میں بُرا نہیں ہوتا

لذتِ وصل  سے تو بالاتر

کوئی جگ میں مزا نہیں ہوتا

دل جدا گر ہوا حسن تو کیا

وہ تو دل سے جُدا نہیں ہوتا

*****************************************

تیرہ بختی کو اپنی کھو نہ سکا

اس سیاہی کا داغ دھو نہ سکا

تو رہا دل میں دل رہا تجھ میں
تس پہ تیرا ملاپ ہو نہ سکا

ہنسنا اور بولنا تو ایک طرف

سامنے اُس کے میں تو رو نہ سکا

وہ رہا سامنے مرے تو کیا

میں ان آنکھوں سے دیکھ تو نہ سکا

بخت خفتہ کے ہاتھ سے میں حسن

چین سے ایک رات سو نہ سکا

********************************

پڑا تھا کیا عدم میں آتشِ غم سے تیری پالا

کہ میں نکلا لیے دل کو برنگِ غنچہ لالا

جلا ہوں بس کہ میں آنکھوں سے راہِ عشق میں اُس کی
بجائے اشک ہر نوکِ مزہ پر ہے مری چھالا

بھلی ہے مجلسِ دنیا میں سچ پوچھو تو بیہوشی

کہ متوالا وہی اس بزم میں ہے جو ہے مت والا

پھرو تم کیوں نہ اب ہنستے ہوے ہر اِک کے رونے پر

کسی تاثیر والے کا نہیں تم نے سنا نالا

وفائے وعدہ خوبانِ خوشرو کا بھروسا کیا

بھرا ہے زر سے اور خالی ہے زر سے گل کا یہ پیالا

ذرا انصاف سے تو دیکھو زاہد دیکھ کر اُس کو
بھلا ہو گا کہاں جنت میں یہ آتش کا پرکالا

ہزاروں پل میں آنسو موتیوں کی طرح گرتے ہیں
نظر جب سے پڑا ہے مجھ کو رستے میں وہ دُر والا

نہ پوچھا تو نے اتنا بھی حسن کو اس طرف آ کر

کہ یاں جو بیچتا تھا دل گیا کیدھر وہ دل والا

*****************************************
یہ مت کہنا کہ میرا دیکھنا کن کو نہ ملتا تھا

اُسی عالم کے اِک ہم ہیں نہ اب جن کو نہ ملتا تھا

لگے کیوں دیدہ و دانستہ تجھ سے چشم و دل میرے

خدائی میں صنم کیا دوسرا ان کو نہ ملتا تھا

عبث اک بار کیوں مل کر حسن کے سر بلا ڈالی

اُسے معلوم ہے اور وہ اسی دن کو نہ ملتا تھا
*****************************************

اُس کے بالوں میں جب پھُلیل پڑا

آتشِ دل پہ اور تیل پڑا

گنجفہ باز چرخ کے ہاتھوں
رنگ بازی کا کچھ کمیل پڑا

دلبری میں حسن وہ ہے نو سِکھ

پاپڑ اُس کے لئے تو بیل پڑا

****************************************

جس نے ملنے پہ تمھارے دو جہاں چھوڑ دیا

تم نے ملنا بھی اب اُس دل سے بتاں چھوڑ دیا

دل ہی دل میں تجھے اب یاد کیا کرتے ہیں
نام لینا ترا اب ہم نے میاں چھوڑ دیا

جس سے اب چاہوں ملوں تم کو پریکھا ہے عبث

تم تو کہتے ہو کہ چھوڑا تجھے ہاں چھوڑ دیا

میں نے پایا نہ اُسے شہر میں نَے صحرا میں
تو نے لے جا کے مرے دل کو کہاں چھوڑ دیا

ریجھ گر ہے یہی اُلٹی تو بھلا آج سے لے

میں نے الفت کا تری نام و نشاں چھوڑ دیا

چھوڑ دے کوئی کسی کے لئے جس طرح سے کچھ

ہم نے مَنت میں تری کون و مکاں چھوڑ دیا

وہ گئے دن جو کسی کی ہمیں سُدھ رہتی تھی

اب تو سب ذکر فلان ابنِ فلاں چھوڑ دیا

تیرے دل سے تو مجھے بات یہ لگتی ہے بعید

تو نے کس دل سے حسن کو مری جاں چھوڑ دیا

**************************************
سر سبز ذکر کب ہو مجنوں کی آفتوں کا
درجہ بڑا ہے اُس سے میری مصیبتوں کا
دونوں طرف سے دل کا لگنا بلائے جان ہے

ہر گز نہ کوئی پنپا مارا ان الفتوں کا
قسمت کا اپنی شکوہ کرتے ہیں دل جلے ہم

مذکور کچھ نہیں ہے تیری شکایتوں کا
آنکھوں میں بھر کے آنسو دیکھوں ہوں میں فلک کو

کرتا ہے ذکر کوئی جب اپنی صحبتوں کا
تھوڑا ستم کیا ہے تو نے بہت سمجھ کر
احسان مند ہوں میں تیری مروتوں کا
ورنہ سزا تھی اسکی وہ چند اس سے زیادہ

دعویٰ کیا تھا میں نے تیری محبتوں کا
پہلے پہل کا دل کے لگنا تو یاد ہو گا
کیا تھا حسن زمانہ وہ عیش و عشرتوں کا
****************************************

صبا کے ہاتھ سے خط گلعذار کا پہنچا
خزاں رسیدوں کو مژدہ بہار کا پہنچا
عجب لکھا تھا اُنھوں کا جنہیں جواب لکھا

ہمیں تو ایک بھی پرزہ نہ یار کا پہنچا
مثال نامہ بہت جی میں اُس نے بل کھائے

خط اُس کو جب مرے احوال زار کا پہنچا
خرام ناز کو اُس کی صبا بہ عجز و نیاز

سلام شوق مرے انتظار کا پہنچا
لکھا نہ اُس نے جو نامہ تو بس ہوا معلوم

کہ وعدہ اپنے دلِ بیقرار کا پہنچا
صبا گلی سے تری گرد راہ کو لائی

ہمارے آنکھوں کو سرمہ غبار کا پہنچا
ہماری دلی کا یہ دل انار تحفہ ہے

یہ تحفہ اُس کو صبا اس دیار کا پہنچا
کسی نے بات کہی اور رو دیا اس نے

یہ حال اب دل زار و نزار کا پہنچا
حسن کو زیر قدم اپنے جو رکھا تو نے

دماغ عرش پہ اُس خاکسار کا پہنچا
*************************************

تُو نے بھی عشق کا خیال کیا

مجھ پر احسان یہ کمال کیا

سر اُٹھانے دیا نہ دوران نے

اس طرح مجھ کو پائمال کیا

سرخرو کیوں نہ ہوں کہ جب تو نے

مُنھ تماچوں سے میرا لال کیا

میں نے دیوانگی سے اپنی غرض

نام مجنوں کا پھر بحال کیا

اشک گلگوں بھر آئے آنکھوں میں
یاد تیرا جہاں جمال کیا

عشق میں تیرے اے صنم ہم نے
اپنا قربان جان و مال کیا

مجھ کو دیتا ہے کیوں جوابِ تلخ

حق نے تجھ کو شکر مقال کیا

کل کسی نے کہا حسن نے میاں
تیری خاطر یہ اپنا حال کیا

رکھ کے ماتھے پہ ہاتھ کہنے لگا

میرے جی نے مجھے نہال کیا

*************************************

عشق نے پہلے یہ شگون کیا

دل ہی دل میں جگر کو خون کیا

میری دیوانگی ہی بہتر تھی

تو نے کیا عقل اور فنون کیا

جب میں دل اپنا دے چکا اُس کو
تب سبھوں نے کہا زبون کیا

مرکز کن ستوں ہے اُسکا

چرخ کو کسنے بے ستون کیا

آج رندوں سے تو نے نُچوا کر

شیخ داڑھی کو اپنی اون کیا

سچ جو پوچھو تو آج میر حسن

ایک تم پر نہیں جنون کیا

اُس نے خلعت پہن کے عباسی

کتنے ہی سیدوں کا خون کیا

**************************************

ہجر کا رونا اُسے آنکھوں سے دکھلاتا رہا

بوند سا دن وصل کا پل مارنے جاتا رہا

غیر سے وہ گرم سرگوشی رہا کل دیر تک

میں پڑا زانو بدلتا اور گھبراتا رہا

وہ جو کچھ اُس نے سُنا تھا گرچہ وہ بگڑا ولے

جب تلک کہتا رہا کچھ کچھ تو شرماتا رہا

تھا وہ کل غیروں پہ غصے مجھ سے نادانی ہوئی

میں کھسک آیا اِدھر اودھر وہ جھنجھلاتا رہا

پوچھتا کیا ہے کہ گزری رات کیونکر مجھ بغیر

شعر کچھ پڑھتا رہا کچھ سر کو ٹکراتا رہا

ایک تو غیروں کی گرمی دیکھ میں جلتا رہا

تس پہ تو اُنکی حمایت لے کے بھڑکاتا رہا
ایک تن من ہوں اگر دو دل تو نکلے کام کچھ

یاں تو اپنے تاؤ میں ہر ایک بل کھاتا رہا

جی اگر اُس سے لگا یا رشک سے دل جل گیا
دل اگر اُس کو دیا جی ہاتھ سے جاتا رہا

مارے ضد کے شیخیوں میں آ کے اپنی اے حسن

جو نہ مجھ سے ہو سکا وہ کام فرماتا رہا

******************************************

نہ کچھ مُنھ سے کہا اُس نے نہ مجھ کو ہاتھ سے مارا

ادا وہ کی کہ جی ہی جی میں دل ٹکڑے ہوا سارا

نہیں اپنا کوئی اپنا وہی جو اپنے دل میں ہے
وہی جیوڑا وہی جانی وہی دلبر وہی پیارا

مرے نالے کے شعلہ سے چھپی جا ابر میں بجلی

مری بیتابیِ دل کے نہ ٹھہرا سامنے پارا

بس اب چوپڑ اُٹھاؤ اور کچھ باتیں کریں صاحب

جو میں جیتا تو تم جیتے جو تم ہارے تو میں ہارا

مرے آئینہ دل کا اُسے منظور تھا لینا

جو غیروں میں کہا بھونڈا بُرا بد رنگ ناکارا
اُٹھا بالوں کو چہرے سے دکھا دے چاند سا مکھڑا

سرِ شام آج آتا ہے نظر تنہا مجھے تارا

عجب عیار ہے تو دن دیے نظروں کے آگے سے 
لئے جاتا ہے باتوں میں دلوں کا باندھ پشتارا

کوئی دیتا نہیں اُس بت کو دل کچھ اپنی خواہش سے 
جو یوں مرضی خدا کی ہو تو پھر بندے کا کیا چارا

حسن بھی آدمی ہے کچھ خفا ہوتے ہو تم جس سے 
خرافاتیؔ جنونیؔ باؤلاؔ سودائیؔ آواراؔ 
***********************************

کسی کو ہے غم کا مرے غم ہوا

کہ عالم میں کیا اس کا عالم ہوا

مرے حق میں اُس نے تغافل کیا

وہ محرم ہی تھا پر نہ محرم ہوا

پھٹا دل کے زخموں کا انگور کیا

کہ پھر چشم خون بستہ کچھ نم ہوا

ہمارے جو ساتھی سفر کر گئے

صفر میں ہمیں تو محرم ہوا

وہی ڈھب جو ہے اُس کے ملنے کا ہے

نہ درہم ہوا اور نہ برہم ہوا

تجھے میرے رونے سے تھی کیا خبر

یہی تو نے دیکھا جو اس دم ہوا

میں آگے تو روتا تھا دو دو پہر

بہت اب تو رونا مرا کم ہوا

پیا من نے پانی جو اُس بن حسن

اگر تھا وہ امرت ہی تو سم ہوا

*******************************
کس نیک گھڑی سے شبِ مہتاب میں رویا

جو آنکھوں پہ رکھ اُس کے قدم خواب میں رویا

کیا کیا نہ جدا دوست ہوے پل کے جھپکتے

بھر بھر کے میں آنسو غمِ احباب میں رویا

کی آہ و فغان گھر میں کبھی اور کبھی باہر
ظاہر میں کبھی اور کبھی جذبات میں رویا

یاد آیا جو ساتھ اپنے مجھے اس کا نہانا
تنہا میں کھڑے ہو کے بہت آب میں رویا

کی سیر محبت کے رسالے کی جو میں نے
سُرخی کی جگہ خون ہر اک باب میں رویا

نالے کیے دریا نے مری نوحہ گری سے 
اس شور سے میں گردشِ گرداب میں رویا

جس منعمِ ممسک نے نہ کھایا نہ کھلایا

سرپوش وہاں ڈھانک کے مُنھ قاب میں رویا

اس طرح سے دل ڈوب گیا میرا کہ بیتاب

خود ہو کے وہ دلبر دلِ بیتاب میں رویا

گریہ نے مِرے مجھ کو دیئے گوہر نایاب

ناحق میں تلاشِ دُرِ نایاب میں رویا

آنکھیں تو  بھر آئین مری بیتابی سے لیکن

چوں آئنہ کب صحبتِ سیماب میں رویا

ہر چند حسن مجھ کو میسر تھے سب اسباب

پر بے مے و معشوق ہر اسباب میں رویا

************************************

اِیدھر سے جو ٹک ہو کر وہ آج صنم گزرا
غیروں کے تو بس دل پر گویا کہ ستم گزرا

جنت میں کہاں گویا نزدیک ہمارے تو

کوچے کی طرف تیرے جو اپنا قدم گزرا

غصہ تو نہ ہو میری اس جان نکلنے پر

اس جاں سے میں اپنی بس تیری قسم گزرا

وہ مجھ کو جلاتا ہے تو مجھ کو رُلاتا ہے

میں تجھ سے بھی اور دل سے اے دیدہ نم گزرا

اِس قید سے ہستی کی چھوٹا تو نکل بھاگا

پھر مُنھ نہ کیا اِیدھر جو سوئے عدم گزرا

چاہا تھا غرض میں نے عشق ایسے ہی دلبر کا

گر مجھ پہ بہت گزرا غم اس میں تو کم گزرا

اُس گل کی ہوا نے آ برباد کیا وہ ہی
جب دھیان میں کچھ لطفِ گلزار ارم گزرا

رہتا ہے کوئی خامہ لکھ اور غزل اب تو

سچ ہے کہ حسن جس دم گزرا تو قلم گزرا

*****************************************
میں نے جو کہا مجھ پہ کیا کیا نہ ستم گزرا

بولا کہ ابے تیرا روتے ہی جنم گزرا

ہنس کھیل کے کٹ جاوے جو دم سو غنیمت ہے

جو دم کہ گیا پھر وہ آتا نہیں دم گزرا

کچھ لطف زمانے کا دیکھا تو وہی دیکھا

جو ساتھ جوانی کے تجھ ساتھ بہم گزرا

ہر وقت نہیں لازم ہر وقت ستم کرنا
جو وقت کہ آگے تھا وہ وقت صنم گزرا

میں کوچے ہی کاٹوں گا اے غیر یہ سن رکھنا

جس روز ترا اُس کے کوچہ میں قدم گزرا

اک دن بھی نہ کی تو نے وعدہ پہ وفا ظالم

ہر وقت تجھے کرتے آ رے و نعم گزرا

جب بیت لکھی اُس کے تعریف میں ابرو کی

تب شوق سے واں اپنے سر ہی سے قلم گزرا

جس نے کہ رکھی حرمت کچھ کعبہ دل کی یاں
وہ راہ سے دل ہی کے جا سوئے حرم گزرا

کب مصحفِ رو کی میں تعریف لکھی اُس کی
جو شوق سے واں اپنے سر سے نہ قلم گزرا

کیونکر نہ حسن روؤں میں اپنے نصیبوں کو

غم رشک سے غیروں کے دل پر مرے کم گزرا

***********************************************

غم خانۂ دل عیش کا گھر ہووے گا یارب
آباد کبھی یہ بھی نگر ہووے گا یارب

جب دیکھو ہوں اُس کو تو مجھے آتا ہے یہ رشک
کس کس کا یہ منظورِ نظر ہووے گا یارب

بگڑی تو ہے غیروں سے اور اب ہم سے و لیکن

کیا جانئے وہ شوخ کدھر ہووے گا یارب

جان و دل و دین کھو دیے اِک اُس کی نظر پر

ایسا بھی کوئی اور بشر ہووے گا یارب

رونے سے مِرے سنگ تلک ہو گئے پانی

دل میں کبھی اُس کے بھی اثر ہووے گا یارب

داغوں کو ترے غم کے جو رکھے تر و تازہ

یہ میرے سوا کس کا جگر ہووے گا یارب

روتے ہی گزرتی ہے شب و روز حسن کو

اور اس سے تو کیا حال بتر ہووے گا یارب

***********************************

ظلمت و نور سب آ جائے نظر آخر شب

خواب غفلت سے کھلے آنکھ اگر آخر شب

شبِ اول تو توقع پہ ترے وعدے کے

سہل ہوتی ہے بلا ہوتی ہے پر آخر شب

رشک اُس مرغِ چمن پر ہے کہ جو گل کے حضور

داستان کہتے گیا جیسے گزر آخر شب

نالہ بھر بھر کے نہ ہو کیونکہ خموش آخر دل

بیشتر رہتا ہے سنسان نگر آخر شب

وصل کی شب کا مزہ ہوتا ہے اول جیسے 
ویسے ہی ہوتا ہے احوال بتر آخر شب

سر پہ آوے جو سفیدی تو نہ ہو کیونکہ تمام
زندگی شمع کی ہوتی ہے بسر آخر شب

تجربہ ہم نے تو دیکھا نہ کچھ اس کا لیکن

کہتے ہیں نالے میں ہوتا ہے اثر آخر شب

اول اول کی جو مستی کا ہے عالم اُس کی
گر تو چیتے گا تو ہووے گی خبر آخر شب

تھا سرِ شب ہی سے معلوم یہ ہم کو کہ حسن

شمع و پروانہ کا ہو وے گا سفر آخر شب

************************************
تم نہ ہنستے ہو کچھ نہ کہتے ہو بات

گزری جاتی ہے مفت میں یہ رات

ہجر ہی میں تمام ہو گئی عمر

کس خرابی سے یہ کٹی اوقات

تو نہ کڑھ دردِ دل پہ میرے صنم

جی رہوں گا جو ہو گی میری حیات

آہ سرد اپنی ہی سے تھی وہ باد

اب ہلے کیوں نہ ہر درخت کا پات

چال میں عشق کے جو ہو قائم

اُس کی ہووے کبھی نہ بازی مات

زلف مشکیں کے پیچ میں تیرے

آ گیا دل تو لے حمیدہ صفات
شاہ ہووے غلام کا بندا
کون پوچھے ہے عاشقی میں ذات

وعدہ آنے کا ہے حسن مت رو

ہو نہ اُس کو بہانہ برسات

*************************************
ایک دل تو نے کیا میرے خدا یا قسمت

ہو گیا وہ بھی نصیبوں سے جدا یا قسمت

دیکھیے جیویں کہ مر جائیں نہیں کچھ معلوم

اب تو جاتے ہیں ترے در سے بھلا یا قسمت

جب لگے ہوں گے جدا حضرتِ دل ہم نے کہا

پھر بھی ملیے گا کبھی ہم سے کہا یا قسمت

عشق بازی میں ترے مایہ بساط اپنے جو تھا

ایک دل سو بھی تو وہ ہار دیا یا قسمت

نامہ بر سبکے پھرے نامہ و پیغام لے اور

میرا قاصد جو گیا سو نہ پھرا یا قسمت

کس توقع سے حسن آیا تھا اور یوں افسوس

تیرے دیدار سے محروم چلا یا قسمت

**********************************

شور ہے ملک دل میں چاروں کھونٹ

دیکھئیے بیٹھتا ہے کس کل اونٹ

دم رُکا جاتا ہے نکل اے آہ

بس دھوئیں میں زیادہ جی کو نہ گھونٹ

دل جلا کس کا کشت پر دہقان
ہولی ہو کر جو نکلے آپکے ہونٹ

شیخ پر اس کے جرم کا رکھ بوجھ

اور پیا کر حسن شراب کے گھونٹ

پھر جو وہ کچھ کہے تو بکنے دے

بڑبڑاتے ہیں لادنے میں اونٹ

****************************************

دل دیا ہم نے تجھ کو یار عبث
تلخ کی عمر خوشگوار عبث

شوخ سنتا نہیں کسی کا حال

اُس سے کہنا ہے بار بار عبث

تیرے بھانویں ہی کچھ نہیں مطلق

دل جلانا ہے تجھ پہ یار عبث

میں تو آگے ہی پیچ و تاب میں ہوں
بل نہ کھا زلف مشکبار عبث

وہ تو کر دے گا خاک سے یکساں
ہے بنانا مرا مزار عبث

ان بتوں کے لیے خدا کو مان

ہو حسن تو نہ اتنا خوار عبث

***********************************

روشن نہیں میں دیدہ نمناک کے باعث
چوں آئنہ ہے مجھ کو جلا خاک کے باعث

گرمی ہے ترے حسن کی ہم ہی سے کہ ہے یاں
شعلے کو ترقی خس و خاشاک کے باعث

یوں ہو گئے ویران کہ گویا نہ تھے آباد

دل کے نگر اِس غمزہ سفاک کے باعث

ہے گردشِ دامن سے ترے گرد بھی بے چین

ماٹی بھی پھرے ہے مری اس چاک کے باعث

کیا کیا غم و اندوہ گزرتے ہیں شب و روز
یاں نامِ خدا اُس بتِ بیباک کے باعث

وہ باد جو نالوں کی بندھی تھی کوئی دن آہ

سو جاتی رہی اس دلِ صد چاک کے باعث

گردش سے تری چشم کی رہتے ہیں سدا خوار

آوارہ نہیں گردشِ افلاک کے باعث

غصہ میں پسینہ جو ہوا چہرے پہ اُس کے
طوفان ہوا یاں روئے غرفناک کے باعث

ہوں مست حسن اپنے ہی اشکوں سے میں ہر دم

مستی ہے مجھی اپنی اسی تاک کے باعث

************************************

ہوا کیا خوب تم آئے یہاں آج

نہیں تو ہم چلے تھے مہرباں آج

کمر پر لے کے دامن ہاتھ میں تیغ

چلے ہو قتل پر کس کے میاں آج

خفا جس بات پر تم کل ہوے تھے

ہوئی وہ بات بھی ہم پر عیاں آج

ہوا ہے جی یہاں تک زیست سے تنگ

جو کل لیتے تھے جی لیویں بتاں آج

چھپاویں کیوں کسی سے ڈر ہے کیا اُوہ
گئے تھے اُس کے کوچہ میں تو ہاں آج

ہوے تھے نامور جو کل جہاں میں
نہ پایا اُن کا کچھ نام و نشان آج

گلی میں اُس کے کل بیٹھے تھے محفوظ

اُٹھا لائی ہمیں قسمت یہاں آج

فلک کی بھی یہ کیا کیا گردشیں ہیں
کہاں بیٹھے تھے کل آئے کہاں آج

حسن کو سونپ کر کنجِ قفس میں
کدھر پھرتا ہے تو اے آسمان آج

***********************************
کوئی خدا کہے ہے کوئی رام وقتِ صبح

کافر یہ دل جپے ہے ترا نام وقت صبح

بلبل گلوں پہ بیٹھی ہے کیا پھول پھول تو

صیاد لے پہنچتا ہے اب دام وقت صبح

زلفوں کے بعد دیکھئے چہرے کا اُس کے رنگ

کھلتا ہے شب سے زیادہ وہ گلفام وقت صبح

پھر ہم کہاں اور آہ پری بھی یہ پھر کہاں
ساقی پلا دے ہم کو کوئی جام وقت صبح

آہِ سحر کے ساتھ نکل جائے کیوں نہ جی

چلنا مسافروں کا تو ہے کام وقت صبح

اک ذرہ دیکھ آویں اُسے چل کے ہمنشیں
آیا ہے مہر وش وہ لبِ بام وقت صبح

خوابِ گراں میں ہوئے اگر وہ تو اے نسیم
دیجو نہ تو مرا اُسے پیغام وقت صبح

سن داستانِ بلبل مجروح گل نمک

دیوے تبسم اپنے سے انعام وقت صبح

مثل پتنگ کیونکہ نہ دوں جان میں حسن

جاتا ہے پاس سے وہ دل آرام وقت صبح

******************************************

ہم گئے بھول اُسے دیکھ کے پرواز کی طرح

لی گیا دل کو وہ بس آتے ہی شہباز کی طرح

اُٹھ سکے دیکھئے کس طرح یہ اب دل سے مرے

بے طرح آئی نظر مجھ کو ترے ناز کی طرح

دل تجھے کس نے لگایا ہے کہ اِیدھر کی اودھر

اور اودھر کی ادھر کہتا ہے غماز کی طرح

تو ہی تو بولے ہے پردے میں نہیں غیر کوئی
یار پہچانتے ہیں یار کی آواز کی طرح

پیرہن پہنے اگر کتنا ہی ارزل تو بھی
گفتگو سے نہ چھپے اس کی تو بو پیاز کی طرح

مُنھ تھتھا کر تو نہ تو پاس مرے بیٹھا کر

یہ تو بھاتی نہیں ہے دل کو ترے ناز کی طرح

ہو چکا تو تو حسن چین مرے دل کے تئیں
ہے اگر اُس کی یہی عشوہ و انداز کی طرح

*********************************

خلق کا خون کر رہا ہے شوخ
رنگ چہرے کا تیرے کیا ہے شوخ

دل کو لے جا کے پھر مُکر جانا

یہ بھی اِک طرفہ ماجرا ہے شوخ

ان بتوں میں نہ کہیے اس کے تئیں
وہ قیامت ہے اک بلا ہے شوخ

آپ یہ کہنا اپنی خو بد ہے
یہ بھی اک طرح کی ادا ہے شوخ

اور تو خوبیاں ہی ہیں پہ حسن

ایک یہ ہے کہ بے وفا ہے شوخ

**************************************

لعل و یاقوت ایسے کب ہیں سُرخ

جیسے اُس شوخ کے وہ لب ہیں سُرخ

شک خونی سے عندلیبوں کے

در و دیوار باغ سب ہیں سُرخ

خون دل پھر رہے کہ یا نہ رہے

دیکھ لے چشم میری اب ہیں سُرخ

قتل کس کو کیا ہے شوخ نگاہ

آج آنکھیں تری غضب ہیں سُرخ

دل حسن خون ہو گیا کہ جگر

آج آنسو یہ کس سبب ہیں سُرخ

*****************************************

مرنے کے بعد گل کے ہوا و ہوس کے بیچ
بلبل کے پر ہی اُڑتے ہیں کنج قفس کے بیچ

جیسے کہ آج وصل ہوا کیا نہ چاہیے

اک دن بھی آوے ایسا اگر سو برس کے بیچ

تصویر بول اُٹھے جو کرے اُس سے بات وہ

ہے یہ بھی معجزہ مرے عیسی نفس کے بیچ

ہو ضبط نالہ کیونکہ دلِ ناتوان میں آہ

آتش کہیں چھپائے سے چھپتی ہے خس کے بیچ

ہاں دل تو چاہتا ہے تجھے کوئی کچھ کہے

موجود ہوں یہ بات تو کہنے کو دس کے بیچ

مندیل پر یہ شیخ نے طرہ نہیں رکھا

گنبد کی اپنے شان دکھائی کلس کے بیچ

نالاں ہوں میں حسن خلش دل کے ہاتھ سے 
دل بیقرار ہو تو صدا ہو جرس کے بیچ

***************************************

کسی کی سنتے نہیں آہ یہ بتاں فریاد

انھوں کے ہاتھ سے لے جاؤں میں کہاں فریاد

لیا ہے دام میں کس کس طرح سے دل کو مرے

تمہارے ہاتھ سے اے زلف مہوشاں فریاد

ہمیشہ جلتے ہی اس بزم میں رہے ہمتو

ولے نہ نکلی کبھی مُنھ سے شمع ساں فریاد

اثر سے آہ کے اور اشک کی شرارت

کرے ہے نوحہ زمیں اور آسمان فریاد

عصائے آہ بن اب تو نہیں یہ اُٹھتی آہ

ہوئی ہے یاں تئیں اس دل کی ناتواں فریاد

مرے بھی رونے پہ مت جاؤ سامنے اُس کے
کرو نہ تم بھی ٹک اے نالہ و فغاں فریاد

جب آہ و نالہ حسن کر کے ٹک رہوں ہوں چپ

صدا نکلتی ہے پھر دل سے یوں کہ ہاں فریاد

***************************************

خط اُسے لکھنے کو جس وقت منگایا کاغذ

آہ نے پھونکا اور اشکوں نے بہایا کاغذ

منترِ آہ سے یوں ہو کے اُڑے دل کے ورق

پھر جو ڈھونڈھا تو کہیں اس کا نہ پایا کاغذ

پُرزہ اک ہم نے کہیں بھیجا تھا چھپ کر اُس کو
سو بھی واں تک نہ گیا اور پھر آیا کاغذ

جس طرح چاہا لکھیں دل نے کہا یوں مت لکھ

سیکڑوں بار دھرا اور اُٹھایا کاغذ

در و دیوار پہ کوچے میں حسن نے اُس کے
اپنے احوال کا لکھ لکھ کے لگایا کاغذ

تو بھی اُس نے نہ نظر کی نہ اُدھر ٹک دیکھا

نہ کھڑے ہو کے کسی سے وہ پڑھایا کاغذ

کس توقع بھلا اب کوئی لکھے نامہ

واں برابر ہی لکھایا نہ لکھایا کاغذ

*********************************
جز اشک بلبل اب نہیں گل شاخسار پر

کیا اوس پڑ گئی ہے چمن میں بہار پر

دل کی یہ بیقراری ترا قول سو وہ کچھ

دامن کو تیرے چھوڑیے پھر کس قرار پر

کس وقت میں بسا تھا الٰہی یہ ملک دل

صدمے ہی پڑتے رہتے ہیں نت اس دیار پر

دامن سے کوئی جھٹکے ہے پھیرے ہے کوئی مُنھ

کیا کیا ہیں خواریاں مرے مشتِ غبار پر
ہوتے ہی اُس کے سامنے جاتا رہے ہے یہ

کچھ اختیار اپنا نہیں اختیار پر

تیرے ہی زلف و رو کی مدد سے تو عصر میں
رونق دو چند ہو گئی لیل و نہار پر

جو اہلِ دل ہیں اُنکی نصیحت تو ہے یہی

تحقیق جان ایک سے لے تا ہزار پر

پروانگی پتنگ سے لیوے نہ جب تلک

لاوے نہ کوئی شمع کسی کے مزار پر

وعدہ پر اُس نے کی ہے وفا بھی کبھی حسن

تو اعتبار کرتا ہے کس اعتبار پر

**********************************

دیتا ہے یوں دھوانسا یہ دل کا داغ جل کر

گل ہوئے جس طرح سے کوئی چراغ جل کر
اُڑتی پھرا کرے گی محشر میں راکھ میری

گردش سے کوئی ہو گا مجھ کو فراغ جل کر
بادِ سموم غم سے ہے اب یہ دل کی حالت

ہو جائے کوئی جیسے ویران باغ جل کر
کیا جانے آتشیں لب یاد آئے کس کے اس کو

ہاتھوں سے گر پڑا جو میرے ایاغ جل کر
کہنے پہ شیخ کے کچھ مت مست ہوش رکھ تو

بے فائدہ بکے ہے وہ تو اُلاغ جل کر
جائے عجب نہیں گر بندھ جائے گرم مضمون

ہوتا ہے شعر اکثر دل اور دماغ جل کر
اک حال سوز دل کا پوچھے ہے کیا حسن تو

چوں شمع ہم سراپا ہو گئے ہیں داغ جل کر
***********************************************

اے دل خفا نہ ہونا اپنی کدورتوں پر

رہتا ہے رنگ یکساں کب یاں کی صورتوں پر

اس گنجفہ کا یاں کے ہے کھیل اور ہی کچھ
دیتے ہیں جان ناحق انسان مورتوں پر

یوں جی کو کون اپنے کھوتا ہے ایک ہی پر

دے بیٹھتے ہیں سر بھی اپنی ضرورتوں پر

ماتھے پہ دلبروں کے افشاں نہیں چنی یہ

تحریر ہے طلائی قرآں کی سورتوں پر

چھڑیاں ہیں آج چل کر دل کو حسن تو بہلا

نکلے ہیں سیر کرنے سب خوبرو رتوں پر

******************************************

وصل بھی ہو گا حسن تو ٹک تو استقلال کر

حال اپنا ہم سے کہہ کہہ ہم کو مت بے حال کر

ساربان گرم حُدی ہے اور جرس ہے نعرہ زن

تو بھی ٹک محمل کے آگے گرد مجنوں حال کر

شمع سان جتنا سنایا حال رو رو اُس کو میں
اُٹھ گیا آخر وہ سب باتیں ہنسی میں ٹال کر

مشق جورو ظلم تو کرتا ہی جاتا ہے وہ شوخ

تو بھی دل صبر و تحمل کا اب استعمال کر

عیش و عشرت کو نہ دے تو راہ دل میں اے حسن

درد و غم ہی سے کسی کے ُس کو مالا مال کر

***********************************

اے گرد باد طرفِ چمن ٹک گذار کر
بلبل کے پر پڑے ہیں گلوں پر نثار کر

آئے تھے عیش کے لیے سو تو نہ یاں ملا

پھر غمکدہ کو اُٹھ چلے ہم اپنے ہار کر

کیا مسکرا کے ٹالے ہے اب پھر کب آئے گا
دل بیقرار ہوتا ہے کچھ تو قرار کر

داغوں سے دل کے سینہ تو ہے رشک لالہ زار

ہاں اشک سرخ تو بھی تو اپنی بہار کر

دھجی بھی ایک چھوڑی نہ دامان و جیب کی

دستِ جنوں نے لوٹا مجھے تار تار کر

وہ بھی نہ آیا اور نظر آنے سے رہ گیا
دیکھا مزا نہ اور دل اب انتظار کر

بے چیز تو نہیں یہ حسن اُس گلی میں روز

جا جا کے بات کرتے ہر اِک سے پکار کر

**************************************

لگا رکھ دل کو میرے زلف چشمِ یار کی خاطر

انار تحفہ ہے کام آئے گا بیمار کی خاطر

جگرؔ کے داغؔ دل کے زخم روز اٹھ دیکھتا ہوں میں
مجھے پیدا کیا تھا حق نے اس گلزار کی خاطر

مجھے تو دید تھی منظور تیری اے فدا تیرے

نہ آیا تھا یہاں کچھ میں در و دیوار کی خاطر

یہ باتیں ہیں کہ میں آؤں گا پھر احوال پرسی کو

تمھیں کیا ہے عزیز ایسی دلِ افگار کی خاطر

نہ کی خاطر ہمارے ایک دن بھی خوش کبھی اُس نے
فدا جی تک کیا ہم نے حسن جس یار کی خاطر

*****************************************

ہے دھیان جو اپنا کہیں اے ماہ جبیں اور
جانا ہے کہیں اور تو جاتا ہوں کہیں اور

جب تو ہی کرے دشمنی ہم سے تو غضب ہے

تیرے تو سوا اپنا کوئی دوست نہیں اور

میں حشر کو کیا روؤں کہ اُٹھ جاتے ہی تیرے

برپا ہوئی اِک مجھ پہ قیامت تو یہیں اور

وعدہ تو ترے آنے کا ہے سچ ہی و لیکن

بازو کے پھڑکنے سے ہوا دل کو یقیں اور

آخر تو کہاں کوچہ ترا اور کہاں ہم

کر لیویں یہاں بیٹھ کے اِک آہِ حزیں اور

تھا روئے زمیں تنگ زبس ہم نے نکالی

رہنے کے لیے شعر کے عالم میں زمیں اور

نام اپنا لکھا دے تو لکھا دل پہ تو میرے

اس نام کو بہتر نہیں اس سے تو نگیں اور

ابرو کی تو تھی چین مرے دل پہ غضب پر

مژگاں سے نمودار ہوئے خنجر کیں اور

نکلے تو اُسی کوچہ سے یہ گم شدہ نکلے

ڈھونڈھے ہے حسن دل کو تو پھر ڈھونڈ وہیں اور

**************************************

غزل ہذا در تعریف پل میان الماس
دو رستا ہے بتوں کا فرض ہے جانا وہاں کُل پر

جھمکڑا ہے خدائی کا میان الماس کے پل پر

بہارِ شمع رد یاں دیکھ اِس تختے کی مرتے ہیں
نہ گل کا جی ہے بلبل پر نہ بلبل کا ہے جی گل پر

لئے جاتے ہیں دل سودے لگا کر واں کے بازاری

تکلم پر ترحم پر تبسم پر تغافل پر

گھروں سے اپنے بن بن کر نکلنا ماہروؤں کا
اکڑنا ناز پر انداز پر اپنے تجمل پر

کھڑے رہنا کہیں عاشق کا اور معشوق کا یکجا

کسی عالم کی باتیں بیچ میں لانا توصل پر

کہیں لے لے کے پنجرے عشق بازوں کا کھڑے رہنا

گلوں کا رام کر لینا سَدا آوازِ بلبل پر

حسن واں شام کو ایسی ہے کیفیت کہ کیا کہیے

سمان یہ ہے نہ زلفوں پر نہ یہ عالم ہے کاکل پر

********************************************
ہیں ترے ابرو مژہ جیسے صنم شمشیر و تیر

دیکھنے میں ایسے تو آئے ہیں کم شمشیر و تیر

دیکھیے کیونکر بچے دل میرا اُس قاتل کے آہ

قتل پر میرے ہوئے ہیں ہم قسم شمشیر و تیر

جنبش ابرو و مژگاں کا تصور کس کے ہے
آج نظروں میں پھرے ہیں دم بدم شمشیر و تیر

عشق ہی کی جاگری ہے یہ کہ جب ہوتی ہے جنگ
کھاتے ہیں بے حاصلِ دام و درم شمشیر و تیر

اس طپانچہ بند کا جب سے ہوا ہے دَور دَور

تب سے دنیا میں ہوے ہیں منعدم شمشیر و تیر

ہمسری کیجو نہ میرے آہ و نالے سے کہیں
رہنے دیجو کوئی دم اپنا بھرم شمشیر و تیر

وہ کہے میں چھوٹوں پہلے وہ کہے میں جا لگوں
دل پہ لڑتے ہیں مرے اُس کے بہم شمشیر و تیر

نیم بسمل ہے یہ دل پھر بھی اسے ٹک دیکھیو

رکھیو اس کے حال پر اپنا کرم شمشیر و تیر

راست کہتا ہوں نہیں اس میں حسن حرف کجی

شعر کے میدان میں ہیں دست و قل شمشیر و تیر

*******************************************

جس طرح ہو کوئی حیران روئے حیراں دیکھ کر
دل پریشاں ہو گیا زلفِ پریشاں دیکھ کر
وصل کے شب کے مزے کو ہمنشیں پہنچے گا وہ

جو کوئی جیتا بچے گا روز ہجراں دیکھ کر
دل میں کیسا تو تو ہوتا ہو گا اپنے شاد شاد

عاشقوں کے دم بدم چاکِ گریباں دیکھ کر
جھڑتے ہیں پلکوں سے موتی دختِ رز کی یاد میں
یہ ہَوا یہ موسم اور یہ ابرِ نیساں دیکھ کر
کل کی ہے یہ بات جو پھرتے تھے یونہی یہ بھی آہ

تم قدم رکھیو تو گورستان میں یاراں دیکھ کر
پا برہنہ ساتھ ناقے کے چلا آتا ہے قیس

اِک طرف کر دے صبا خارِ مغیلاں دیکھ کر
دامنِ صحرا سے اُٹھنے کو حسن کا جی نہیں
پاؤں دیوانے  نے پھیلائے بیاباں دیکھ کر
**************************************

اُس شوخ نے پھیکا ہے مگر تیر ہَوا پر

جاتا ہے جو دل کا مرے نخچیر ہوا پر

جز دودِ دلِ سوختۂ  آتشِ حرماں
دیکھی ہے کسی نے کہیں زنجیر ہوا پر
ہے دل میں نہ کچھ غم ہیں سبھوں کے نہ خوشی ہے

موقوف ہے ہر ملک کی تاثیر ہوا پر

ٹک کیجو عذر نالہ جانسوز سے میرے

ہے برق کے مانند یہ شمشیر ہوا پر

ظاہر میں تو اُڑتا ہوں ولے اُڑ نہیں سکتا

بے بس ہوں میں چوں طائر تصویر ہوا پر

پتھرا دے ہے یہ حسن کے لشکر کا نشان دیکھ

لہراوے ہے جو زلف گرہ گیر ہوا پر

ساقی بھی ہے اور ابر بھی ہے تو بھی تو مطرب

کر ز مزمۂ راست کی تحریر ہوا پر

جگنو کی چمک یہ تو نہیں رات کو تجھ بن

ہے یہ شرر نالہ شب گیر ہوا پر

اس ریختی کی رکھ کے حسن میں نے بنا کی

سو فکر سے ہر بیت کے تعمیر ہوا پر

**********************************

نہ رہا گُل نہ خار ہی آخر
اِک رہا حسن یار ہی آخر

اب جو چھوٹے بھی ہم قفس سے تو کیا

ہو چکی واں بہار ہی آخر

آتشِ دل پہ آب لے دوڑا

دیدہ اشکبار ہی آخر

ضد سے ناصح کی میں نے کر ڈالا

جیب کو تار تار ہی آخر

کیوں نہ ہوں تیرے در پہ ہونا ہے

ایک دن تو غبار ہی آخر

کام آیا نہ جائے شمع مزار

یہ دلِ داغدار ہی آخر

شمع رو پر مثال پروانہ

ہو گئے ہم نثار ہی آخر

وہ نہ آیا ادھر حسن افسوس

رہ گیا انتظار ہی آخر

************************************
کیا مغرور اُس کو آپ اپنا حال کہہ کہہ کر

مجھے آتا ہے غصہ اپنی نادانی پہ رہ رہ کر

مثل مشہور ہے خود کردہ را درماں نمی باشد

کیا ظالم تجھے ہم ہی نے تیرا ظلم سہہ سہہ کر

حسن کے دل کو تو مت خاک میں ہر دم ملایا کر
کچھ اس کے رو نہیں آتے کہ آئیں گے یہ بہہ بہہ کر

*****************************************

ہم قتل ہو گئے نہیں تجھ کو خبر ہنوز
باندھے پھرے ہے ہم پہ میان تو کمر ہنوز

سو سو طرح کے وصل نے مرہم رکھے ولے

زخمِ فراق ہیں مِرے ویسے ہی تر ہنوز

کھولی تھی خواب ناز سے کسنے یہ اُٹھ کے زلف

لاتی ہے بوئے ناز نسیمِ سحر ہنوز

وعدوں پہ تیرے کام بھی میرا ہوا تمام

باتیں ہی تو بنایا کیا یار پر ہنوز

جو دودھ کا جلا ہو پیے چھاچھ پھونک پھونک

ہوں وصل میں پہ ہجر سے ہے مجھ کو ڈر ہنوز

بھولے سے تو نے پیار کی اک دن کہی جو بات

روتا ہوں دل ہی دل میں اُسے یاد کر ہنوز

اُجڑے ہزار شہر حسن اور پھر بسے 
آباد پر ہوا نہ یہ دل کا نگر ہنوز

***********************************

حد سے در گزرا ہمارا اس طرف عجز و نیاز
پر اُدھر سے بے نیازی ہی رہی سر گرم ناز

عدد کی اب بات تھوڑی سی بھی لگتی ہے بہت

ہو رہا ہے بسکہ اک مدت سے دل اپنا گداز

اگرچہ دل کو ہے یقین یہ خط نہیں پڑھنے کا وہ

پر تقاضا شوق کا لکھنے سے کب رکھتا ہے باز

ظلم کب تک کیجیے گا اس دل ناشاد پر

اب تو اس بندہ پہ ٹک کیجیے کرم بندہ نواز

اور دل لاویں مگر کوئی کہیں سے اے حسن

عشق کا ہم سے تو اس میں چھپ نہیں سکتا ہے راز

*********************************

۔۔۔۔۔ سینہ پر داغ نہیں پیکر طاؤس

اُڑتا ہے اسے دیکھ کے رنگ پر طاؤس

۔۔۔۔۔۔۔۔ ہیں یہ جب داغ لئے اشک جگر گوں
پھرتا ہے تب آنکھوں میں مرے لشکرِ طاؤس

۔۔۔نگی جلوہ کو ترے دیکھ کے پیارے

خجلت سے جھکے پاؤں کے اوپر طاؤس

۔۔۔۔ سوختہ دل خستہ جگر آہ حزیں ہوں
نہ نالہ بلبل ہوں نہ شور و شر طاؤس

جز سوز کے اور داغ کے خالی نہیں اِک جا

ہوں کاغذ آتش زدہ میں یا پر طاؤس

کچھ گرد میں ہیں آج کے سو رنگ کے جلوے

برباد ہوے ہے کہیں خاکسترِ طاؤس

نیرنگ معانی ہیں غزل میں تو حسن کی

ہے ُس کو بجا کہیے اگر افسر طاؤس

****************************************

سرگرم مرے سینہ میں ہوتی ہے جب آتش

اشکوں کی جگہ برسے ہے آنکھوں سے تب آتش

مے آتش و رنگ آتش و یاقوت لب آتش
عاشق کے جلانے کو وہ رکھتا ہے سب آتش

غم دل کے مرے حال سے کچھ تجھ کو خبر ہے

کس گھر کو لگاتا ہے تو اے بے ادب آتش

کیا خاک ہو آرام اُسے کیونکہ پڑے کل

پھڑکا کرے جس دل میں سدا روز و شب آتش

میں شمع و چراغ آہ نہیں ہوں مرے دلسوز

کس واسبے دیتا ہے مجھے بے سبب آتش

پہلو میں جو بیٹھے کوئی ہمدم تو جلے وہ

ایسی ہی لگی ہے مِرے دل میں غضب آتش

ہوں دیدۂ  تر سُلگوں ہوں  رہ رہ کے جو غم سے 
کرتی ہے کمی ورنہ جلانے میں کب آتش

نکلے ہے جگر سے مرے یوں آہ بھبھوکا

گویا کہ بھڑک اُٹھی ہے پہلو میں اب آتش

گر روؤں تو دہکے ہے حسن دونی تپِ عشق

چوں شمع لگی ہے مِرے تن میں عجب آتش

*********************************

نے فکر ہے سعاد کی اور نے غم معاش

جو ماسوا ہے انکے مجھے اُس کی ہے تلاش

جب سے لگی ہے ناوکِ مژگاں سے اُس کی آنکھ

ہر پل میں ہے جگر پہ نئی طرح کی خراش

یا دل کو میں ہی بھلوں کہ یا اُس کو بھولے دل

اِن دونوں باتوں میں سے کہیں ایک ہوے کاش

یوں پرزے پرزے ہوئے یہ قاتل کی تیغ سے 
تا اس گلی سے اُٹھ نہ سکے میرے دل کی لاش

ہے چاک چاک روز ازل سے یہ دل مرا

جوں خرپزہ عیاں ہے جدا ایک ایک فاش
بیکنٹھ ہو نصیب کہ تھا اُس کو سب سے اُنس

لالہ سروپ سنگھ تھا بھی زور یار باش

صدمہ تھا ہجر کا کہ یہ تھا کیا غضب حسن

یوں دل جگر کو میرے کیا جس نے پاش پاش

************************************

ہے کون کون لوں میں کس کس کا نام مخلص
عالم تو ہو گیا ہے تیرا تمام مخلص

تم جانو یا نہ جانو پر ہم تو اپنے دل سے 
بندے وہی ہیں فدوی خادم غلام مخلص

پیارے کمی ہے تجھ کو کیا اپنے مخلصوں کی

تیرے ہی تو یہاں ہیں سب خاص و عام مخلص

اخلاص کی جو صورت ہووے تو اس عمل سے 
کیونکر کرے نہ تم کو پیارے یہ رام مخلص

ٹک عزم مدعا پر اس کے بھی دھیان رکھنا

لایا ہے اپنے دل کا کچھ یہ پیام مخلص

دیتے نہیں ہو کیوں تم ُس کو جواب شافی

کرتا ہے یہ جو تم سے پھر پھر کلام مخلص

حور و پری سے ہرگز لیوے حسن نہ صہبا

یہ چاہتا ہے تیرے ہاتھوں سے جام مخلص

*************************************

اب کہاں لطف یار اور اخلاص

تھا کبھی ہم سے پیار اور اخلاص

لی گیا دل کو ہنستے ہنستے صنم

کر کے دار و مدار اور اخلاص

جیتے جی ناخوشی و ہجر نہ ہو
میں ہوں اور وہ نگار اور اخلاص

قہر اور مہر سے ترے دل میں
ہے ہمارے غبار اور اخلاص

ایک سورہ حسن کہ خوب نہیں
دوستی بار بار اور اخلاص

*********************************

ہم سے کر تو کہ یا نہ کر اخلاص

ہم کو ہے تجھ سے یار پر اخلاص

اپنے مخلص کی بات کا ہرگز

مت بُرا مان ہے اگر اخلاص

میرے اور اُس کے کیونکہ صحبت ہو

پنبہ سے کب رکھے شرر اخلاص

خون ہو کر بھی تیری طرف بہے

تجھ سے رکھے تھے دل جگر اخلاص

ہے غنیمت رہے جو کوئی دن

ہم میں اور اس میں یک دگر اخلاص

وہ نہیں وقت اب کہ ہر یک میں
دیکھتے تھے جدھر تدھر اخلاص

اس زمانہ میں اے حسن مت پوچھ

ہے محبت کہاں کدھر اخلاص

*********************************

جی لگا کر تجھ سے جو کچھ کی سو دل نے کی غرض

ورنہ یاں کس کو پڑی تھی تیرے ملنے کی غرض

ٹک کرم ایدھر بھی کیجو اے نسیمِ صبح دم

غنچۂ دل بھی رکھے ہے تجھ سے کھلنے کی غرض

اور تو ایسا نہ تھا کوئی جو دل کو لے گیا
کی نہ کی چوری تو یاں اس تیرے ملنے کی غرض

تیرے در پر خاک کو بھی میرے اشکوں نے رکھا

یہ وفاداری تو میرے اب گلی نے کی غرض

مر گیا ہوتا نہ ہوتی قہر میں شامل جو مہر

صحتِ دل اس دوائے معتدل نے کی غرض

ہل رہا ہے اشک مژگان سے جدا ہو کس طرح

طفل کو ہوتے ہی گہوارے میں ہلنے کی غرض

زخم دل ناخن سے غم کے یوں چھلے تو کیا حسن

گر نمک ہوتا تو لذت ہوتی چھلنے کی غرض

*************************************************

نہ باغ سے غرض ہے نہ گلزار سے غرض
ہے بھی جو کچھ غرض تو ہمیں یار سے غرض

پھرتے ہیں ہم تو دید کو تیرے ہی در پہ کچھ

رستے سے ہے نہ کام نہ بازار سے غرض

کہنے سے کیا کسی کے کوئی کچھ کہا کرے

ہم کو تو ایک اُس کی ہے گفتار سے غرض

جی ان دنوں میں آپ سے بھی ہے خفا و لیکن

بیزار جو نہیں ہے تو دلدار سے غرض

پھر پھر کے آج پوچھتے ہو دل کا حال کیوں
ہے خیر تم کو کیا دلِ بیمار سے غرض

آنے کا وعدہ کر کہ نہ کر ہم کو اب ترے

اقرار سے نہ کام نہ انکار سے غرض

ہم کو بھی دشمنی سے ترے کام کچھ نہیں
تجھ کو اگر ہمارے نہیں پیار سے غرض

سر رشتہ جسکے ہاتھ لگا عشق کا اُسے 
تسبیح سے نہ شوق نہ زنار سے غرض

دیندار جو رکھے نہ حسن مجھ سے کام تو

کافر ہوں میں بھی رکھوں جو دیندار سے غرض

***************************************

ہم نے لکھ لکھ کے بھیجے کیا کیا خط

اُس نے پر ایک بھی نہ بھیجا خط

ایسی قسمت کہاں ہے اے قاصد

آ چکا یاں اور اُس نے لکھا خط

میرے نامہ کو دیکھ کر مت پھینک

یہ سمجھ اب تو منھ پر آیا خط

کل جو قاصد نے روبرو اُس کے
کسی حکمت سے جا کے پھینکا خط

لے کے جو ہیں وہ خط کو پڑھنے لگا

دشمن اک بولا ہے یہ کیسا خط

لگا کہنے مجھے نہیں معلوم

میری جانے بلا ہے کس کا خط

تو لکھے ہے حسن عبث نامہ

اُس کو دیوے گا کون تیرا خط

*****************************************

جاناں سے دل حسن کا کہیں ہیں پھرا غلط
جس نے یہ حرف منھ سے نکالا کیا غلط

کیا پیش جاوے بات کسی کی ترے حضور

جو بات کہتے ہیں سو تو کہتا ہے کیا غلط

بیگانہ تو تو ایسا ہی نکلا کہ کیا کہوں
سمجھے تھے اپنا تجھ کو تو ہم آشنا غلط

پوچھا جو میں حسن سے کہ آیا ہے تیرا یار

افواہ یوں اُڑا ہی یہ سچ ہے کہ یا غلط

ہنس کر کہا تب اُس نے کہ ایسے کہاں نصیب

باندھا ہے مجھ پہ یاروں نے یہ طوطیا غلط

وے یار جن کے چہل ہے اکثر مزاج میں
ہنسنے کے واسطے انھوں نے کہہ دیا غلط

***************************************

گُل کے آنے سے کب میں تھا محظوظ
تیرے آنے سے اب ہوا محظوظ

رات مطرب پسر نے اک نغمہ

ایسا چھیڑا کہ کر دیا محظوظ

وصل کے خط کر ہم تو مرتے تھے

ہجر نے خوب پر کیا محظوظ

کس گرفتار کا سُنا نالہ

دل چمن میں ہوا جو نا محظوظ

یاد میں تیرے اے حمیدہ صفات

دل رہے ہے مرا سدا محظوظ

اپنی وارستگی سے طبع کی میں
جس طرح میں رہا رہا محظوظ

عشق میں تو بتوں کے صادق ہی

تجھ کو رکھے حسن خدا محظوظ

**************************************

قیامت سنگدل کو دل دیا تو نے خدا حافظ

حسنؔ پہ بار غم ناحق لیا تو نے خدا حافظ

کہیں ٹپکے نہ آنکھوں سے جو ہو افشائے راز اے دل

بہت خون جگر اپنا پیا تو نے خدا حافظ

یہ ثابت پھر نہیں رہتا نظر آتا مجھے ناصح

عبث چاکِ گریبان کو سیا تو نے خدا حافظ

کسی کی چشم سرمہ سا کا ہوں کب یار میں عاشق

عبث باندھا ہے مجھ پر طوطیا تو نے خدا حافظ

نہ دینا تھا تجھے دل اے حسن اُس شوخ دلبر کو

کدھر آئی طبیعت کیا کیا تو نے خدا حافظ

***************************************

اوراق دل پہ لکھا ہے الفت کا میرے لفظ
ہم نے پڑھا ہے دل سے محبت کا تیرے لفظ

محشر کے حرف خوف کو پڑھ لے ہے سر بسر

آتا ہے جس کو یاد مروت کا تیرے لفظ

تو یوں کہے نہ دیکھوں قیامت کو تیرا مُنھ

کیونکر یہ نکلا مُنھ سے قیامت کا تیرے لفظ

حک ہو گیا ہے حرف ملاقات دل سے تب

جب آ گیا ہے بزم میں عصمت کا تیرے لفظ

حرف دوئی لکھوں میں کہاں اب کہ سر بسر

ہر لوح دل پہ ثبت ہے وحدت کا تیرے لفظ

جس لفظ سے کہ دل ہو مری جان باغ باغ

سو جانتا ہے کیا ہے وہ شفقت کا تیرے لفظ

تجھ سا نہ ہو نہ ُس کو کرے رام اے حسن

جاری ہے ہر زباں پر کرامت کا تیرے لفظ

***************************************

جب چمن سے ہو انگار وداع
ساتھ اُس کے ہوئی بہار وداع

دل سے رخصت ہوا وہ یوں جیسے 
شہر سے ہووے شہر یار وداع

نام ہر دم وداع کا تو نہ لے

ہو جیو کاش ایک بار وداع

اہل مجلس سے وقت صبح ہوئی

شمع رو رو کے زار زار وداع

دل سے ہوئے ندین وداع اُس کو
ہو اگر ہم سے وہ ہزار وداع

آج جاتا ہے اپنے گھر وہ شوخ

تم بھی ہو صبر اور قرار وداع

دل میں ٹھہری ہے اب یہی کہ حسن

ہم نہ ہوں گے جو ہو گا یار وداع

*************************************

لازم نہیں کہ ہو وے یہاں خوانخواہ شمع

کافی ہے بس جو ایک ہے تو رشک ماہ شمع
کیونکر نہ دل خراب ہو سوزش میں آہ سے 
رکھتی ہے باد تند سے حال تباہ شمع

جلتی ہے اور روتی ہے پھر کس کے واسطے

رکھتی نہیں جو سوختگاں پر نگاہ شمع

شعلہ اُٹھے ہے دل سے شب و روز ہمنشیں
جلتی ہے اپنے بزم میں شام و پگاہ شمع

وہ تیرہ بخت ہوں کہ حسن میری بزم میں
داغِ سیہ چراغ ہے اور دودِ آہ شمع
***************************************

ہے سُرخ میرے خون سے جو تیری نگار تیغ
مانند شاخ گُل کے رکھے ہے بہار تیغ

مت پونچھ ابروئے عرق آلود ہاتھ سے 
لازم ہے احتیاط کہ ہے آبدار تیغ

خطرہ نہیں ہے زخم سے مجھ کو برگ گُل
لا لا ڈرا تو سر پہ مرے گو ہزار تیغ

چلتی نہیں ہے عاشقِ مسکین پہ جب تلک

قبضہ میں تیرے بھی نہیں رکھتی قرار تیغ

نالہ بھی میرا کیا ہے غضب ہے کہ جسکی آہ

رکھتی ہے حکم دل کے لئے برق وار تیغ

پیاری وفا کو دیکھ کے میری ہزار بار

جاتی ہے میرے سر پہ تری وار وار تیغ

دو چار سر قدم ہی پہ آ لگتے ہیں حسن

نکلے ہے گھر سے ہاتھ میں جب لے کے یار تیغ

*******************************************

مشتعل یوں ہوا ہے دل کا داغ
جس طرح سے بھڑک اُٹھے ہے چراغ

زلف کی کش مکش ہی میں رہے ہم

ایک دن بھی نہ دیکھا روئے فراغ

دل خدا جانے کس طرف کو گیا
کس سے ہم لیویں اس کا آہ سراغ

ناصحا مت بکا مجھے چل جا

بات کہنے کا اب نہیں ہے دماغ

یار جب ہوئے تب ہو لطف حسن

ورنہ بے فائدہ ہے سیر باغ

**************************************

سبکو ہی منظور اُس رخسار گلگوں کی طرف

دیکھتا ہے کون میری چشم پر خوں کی طرف

ساتھ ناقہ کے خدا جانے کدھر رم کر گئی
گرد محمل بھی نہ پہنچی آہ مجنوں کی طرف

جان و دل میں بے طرح بگڑی ہے تیرے عشق میں
کیجیے دل کی طرف یا جان محزوں کی طرف

زلف و رخ ہے روز و شب کیا دیکھتے رہتے ہو تم

منصفی سے ٹک تو دیکھو اپنے مفتوں کی طرف

خضر تک کیجو مدد تو بھی کہ تا بھولے نہ راہ

ناقہ لیلیٰ چلا ہے آج مجنوں کی طرف

گرچہ ہیں تیری ہی گردش سے نگہ کی ہم خراب

پر اشارہ اس کا کر دیتے ہیں گردوں کی طرف

کیونکہ آوے چین تیرے وحشیوں کو بعد مرگ

خاک ہو کر جب تلک جاویں نہ ہاموں کی طرف

نام میں بھی ہے عیاں عاشق کی آشفتہ سری

دیکھتے تو ہو گے اکثر بید مجنوں کی طرف

بسکہ اُس کی زلف کے آشفتہ ہیں ہم ای حسن

شعر میں بھی دھیان ہے پیچیدہ مضموں کی طرف

*****************************************

کہتا ہے کوئی شمع اسے کوئی داغ عشق

دل ہے مرا الٰہی کہ یہ چراغ عشق

کب ہے دماغ گلشنِ دنیا کی دید کا

رہتی ہے ہم کو رات دن اب سیر باغ عشق

اُس رشک مہ نے ٹک جو لگایا ہے مُنھ ہمیں
پہنچا ہے آسمان پر اپنا دماغ عشق

آنکھوں سے ہم کو حسن نے تیرے بتا دیا

پایا نہیں کچھ آپ سے ہم نے سراغ عشق

جی آ رہا ہے غم سے کسی کے لبوں پر آہ

لبریز ہو رہا ہے ہمارا ایاغ عشق

ہم خاک ہو گئے نہ گئی پر ہوائے دوست

حاصل ہوا نہ مر کے بھی ہم کو فراغ عشق

کیا سمجھے لطفِ نکہتِ گل اور خراش خار

دیکھا نہ ہووے جس نے حسن باغ و راغ عشق

**************************************

مثلِ پتنگ ہووے گا آخر نثار عشق

مر جائے گا تڑپ کے دل بیقرار عشق

جی چاہتا ہے گرد اُسی کے پڑے رہین

بھاتا ہے جیسے ہم کو سوادِ دیار عشق

مت چشم کم سے دیکھیو داغوں کو میرے تو

پھولی ہے باغِ دل میں یہ اپنے بہار عشق

ہنسیو نہ میری جان کسی آن میں کبھی

دیکھے کبھی کسی کو جو زار و نزار عشق

مجنوں کی خاک کو نہ کہیں خاک قیس کی

پتلا یہ تب تھا عشق کا اب ہے مزار عشق

فرہاد نے تو سر سے اُٹھایا پہاڑ کو

پر اُٹھ سکا نہ اُس سے کسی طرح بار عشق

چشمِ سفید و بخت سیہ یہ نہیں حسن

عشاق ُس کو کہتے ہیں لیل و نہار عشق

************************************

دل بچھڑ کر جو چلا اُس بتِ مغرور تلک
دیکھتا میں بھی گیا اُس کے تئیں دور تلک

جان جاوے کہ نہ جاوے رہے سر یا نہ رہے

چھوڑنے کے نہیں ہم تجھ کو تو مقدور تلک

اب نہیں وقت تغافل کا سن اے یار عزیز

پہنچیو جلد ذرا اِس دلِ رنجور تلک

ہم بھی تب تک ہیں کہ یاں جلوہ ہے جب تک تیرا

ہستیِ سایہ بھی سچ پوچھو تو ہے نور تلک

زخم دل عشق کے گھر کا تو در دولت ہے

بھیج مرہم کو نہ ہمدم مرے ناسور تلک

قاصد و نامہ و پیغام کی مت کہ کہ صبا

اب تو واں سے نہیں آتی دلِ مہجور تلک

مر گئے دن ہی کو ہم ہجر میں صد شکر حسن

کام پہنچا نہ ہمارا شب دیجور تلک

*********************************

جب تلک تیر آوے ہے نخچیر تلک

لے یہ نخچیر ہی آ پہنچا ترے تیر تلک

دست و پا مارے بہت چاہ زنخ میں دل نے

ہاتھ لیکن ن گیا زلف کی زنجیر تلک

شکر صد شکر کہ عقدے یوں ہی حل ہوتے گئے

کام پہنچا نہ ہمارا کبھی تدبیر تلک

اُس کی صورت کا دوانا ہوں کہ جسکا خط و خال

ن گیا مانی و بہزاد کی تحریر تلک

ہے یہی شوق شہادت کا اگر دل میں تو عشق

لے ہی پہنچے گا ہمیں بھی تری شمشیر تلک

اِک مسلمان کا جی جاتا ہے الفت میں تری

جا کہے کوئی یہ اُس کافر بے پیر تلک

جب تلک زر ہے تو سب کوئی ہے پھر کوئی نہیں
سچ ہے مکھی بھی رہے ہے شکر و شیر تلک

اس طرح بیٹھ گیا خانہ دل میرا کہ بس

کام پھر اس کا نہ پہنچا کبھی تعمیر تلک

خون ہو ہو کے ٹپکتا ہے یہ سو رنگ سے دل

تا کسی رنگ میں پہنچے تری تصویر تلک

میں بھی اک معنیِ پیچیدہ عجب تھا کہ حسن

گفتگو میری نہ پہنچی کبھی تقریر تلک

************************************
ٹک دیکھ لین چمن کو چلو لالہ زار تک

کیا جانے پھر جئیں نہ جئیں ہم بہار تک

قسمت نے دور ایسا ہی پھینکا ہمیں کہ ہم

پھر جیتے جی پہنچ نہ سکے اپنے یار تک

لے جاؤں اب میں یاں سے کہاں اپنا آشیان

دشمن ہے اس چمن میں مرا خار خار تک

دست ستم دراز کیا جب جنوں نے

چھوڑا نہ میرے پاس گریباں کا تار تک

پھر بھی ٹک اتنا اُس کو تو کہہ دیجیو صبا

جاوے اگر ہمارے تغافل شعار تک

جینے کی صورت اُس کی ٹھہرتی ہے کوئی دم

اس وقت میں بھی پہنچو جو اُس بیقرار تک

کہ اس زمیں میں ایک غزل اور بھی حسن

ہے تیری طبع کہنے پر اب تو ہزار تک

*************************************

آباد شہر دل تھا اُسی شہر یار تک

اب کوئی آ پھرے نہ اِس اُجڑے دیار تک

جب تک ہے انتظار تبھی تک ہوں جوں حباب

ہے زندگی مری ترے ہی انتظار تک

دیکھا جو واں نہ اُس کو گمان سو طرف گیا
آئے نہ ہوتے کاشکے ہم کوئے یار تک

مر کر بھی بیکسی ہی سے ہم آشنا رہے

آیا قدم کسی کا نہ اپنے مزار تک

دلبر تلک وہ پہنچے بھلا کیونکہ ہمنشیں
پہنچے نہ اپنے جو دلِ زار و نزار تک

غافل سمجھ کے پیجیو جامِ شراب عشق
آخر کو کام پہنچے ہے اس کا خمار تک

پہچان جائے گا کہیں وہ تجھ کو درد مند

حسرت سے تو حسن نہ اُسے بار بار تک

*************************************

رکھتا ہے صلح سب سے دل اس کا پہ مجھ سے جنگ
غیروں کے حق میں موم ہے اور میرے حق میں سنگ

کیسا وصال کس کا فراق اور کہاں کا عشق

تھی عالمِ جوانی کے بس یہ بھی ایک ترنگ

کیا تب ملے گی آہ مجھے آرزوئے دل

مر جائے گی تڑپ کے مرے جی کی جب اُمنگ

حیراں میں اپنے حال پہ چوں آئینہ نہیں
عالم کے منھ کو دیکھ کے میں رہ گیا ہوں دنگ

آتا ہے کیا نظر اسے شعلہ میں شمع کے

دیتا ہے جان بوجھ کے کیوں اپنا جی پتنگ

لیتا تھا نام غیر نکل آیا میرا نام

آخر جھلک گیا ہے محبت کا رنگ ڈھنگ

واقف نہیں نشان سے میں اُس یار کے حسن

جسکے لئے اُڑا دیا سب اپنا نام و ننگ

***************************************

دیکھ کر باغ میں نگار کا رنگ

کٹ گیا رشک سے بہار کا رنگ

کچھ جو ٹھہرے تو تجھ کو بتلا دون

اِس دلِ زار و بیقرار کا رنگ

رشک کھاوے ہے ابر ژالہ بار

دیکھ کر چشم اشکبار کا رنگ

ہجر کی شب نہ دیکھی ہو جس نے
وہ حسن دیکھے زلف یار کا رنگ

**********************************

ہے بیکسی کے غم سے یہ از بس بتنگ دل
کرتا ہے اپنے جی ہی سے پھر پھر کے جنگ دل

ہوتے ہی اُس کے سامنے کُچھ چُپ ہی رہ گیا
رکھتا تھا اپنے جی میں یہ کیا کیا اُمنگ دل

کیا خاک اسے زیادہ تپش ہو گی عشق کی

دیکھے تو ہے ہمیشہ سے آتش کے رنگ دل

اس خو گرفتہ غم سے نہ پوچھ عیش کا نشان

رکھتا ہے اس کے نام سے بھی اب تو ننگ دل

مت سمجھیو تو داغ یہ ہیں اسکی چشم وا

از بسکہ ہو رہا ہے تجھے دیکھ دنگ دل

رو رو کے میں ہی شمع صفت گھُل گیا حسن

پگھلا نہ میرے حال پہ ٹک بھی وہ سنگ دل

**************************************

نہ تو آہ و نالہ ہی نکلے ہے نہ اُٹھے ہے کل سے صدائے دل
تو خبر تو سینہ میں لے حسن کہیں چل بسا نہ ہو ہائے دل

جل ہی بجھتے کاشکے ایک بار تو جلنا ہوتا نہ ہر گھڑی

کوئی شعلہ دیتی قضا سے بلا ہمارے سینہ میں جائے دل

نہ ہو تیغِ نالہ کے سامنے مرے غیر سینہ کوئی سپر

نہ خدنگ آہ کے روبرو ہو نشانہ کوئی سوائے دل

جیئے کوئی کیونکہ بھلا تو کہیو اب ان بلاؤں کے ہاتھ سے 
تری چشم ہے سوبلائے جاں تری زلف ہے سو بلائے دل

ٹک اک آن ہی میں ادا و غمزے سے اُس کے کیسا یہ مل گیا
تجھے ہم نہ کہتے تھے اے حسن سو یہ دیکھی تو نے وفائے دل

**********************************************

بندھ گیا جس کا تیرے داغ سے دل

نہ کھلا اس کا سیر باغ سے دل

جاگتے ہیں نصیب آج ترے

اُس کے کوچہ میں سو فراغ سے دل

پیتے پیتے مدام خون جگر

بھر گیا آخر اس ایاغ سے دل

رشک صد شمع سو زہر ہو ہے

لگ گیا ہے یہ کس چراغ سے دل

رہ گئے جستجو سے ہم تری

نہ پھرا پر ترے سراغ سے دل

مُنھ لگایا ہے ٹک جو اُس نے حسن

آج پھرتا ہے کس دماغ سے دل

**************************************

نہ غرض مجھ کو ہے کافر سے نہ دیندار سے کام

روز و شب ہے مجھے اُس کاکل خمدار سے کام

باغ میں کوئی نہ لے جاؤ قفس کو میرے

مجھ کو گرفتار کے تئیں کیا گل و گلزار سے کام

رستمی اپنی پر اب کیوں نہ کرے رستمِ ناز

نہ پڑا اُس کو کبھی شوخ کی تلوار سے کام

تارِ کاکل کو ترے جانے ہیں اک دین اپنا

اور نہ تسبیح سے مطلب ہے نہ زنار سے کام

دیکھیئے حق میں مرے کیا کرے اللہ حسن

آ پڑا اب تو مجھے اُس بتِ عیار سے کام

*****************************************

کیا کہیں پوچھ مت کہیں ہیں ہم

تو جہاں ہے غرض وہیں ہیں ہم

کیا کہیں اپنا ہم نشیب و فراز

آسمان گاہ گہ زمیں زمیں ہیں ہم

وہم میں اپنے تھے بہت کچھ لیکن

خوب دیکھا تو کچھ نہیں ہیں ہم

ہم کو ناکارہ جان مت لے لے

تیرے ہی نام کے نگیں ہیں ہم

میں جو پوچھا کہاں ہو تم تو کہا

تجھ کو کیا کام ہے کہیں ہیں ہم

اپنے عقدے کسی طرح نہ کھلے

کس دل آزار کی جبیں ہیں ہم

ہم نہ تیرِ شہاب ہیں نہ سموم

نالہ و آہِ آتشیں ہیں ہم

بود و نابود میں غرض اپنے

جس طرح سے کہ ہمنشیں ہیں ہم

کیا کہیں پوچھ مت بقول ضیاؔ

ایکدم ہیں سو واپسیں ہیں ہم

**********************************

شمع ساں شب کے میہماں ہیں ہم

صبح ہوتے تو پھر کہاں ہیں ہم

تم بن اے رفتگانِ ملکِ عدم

ہستی اپنی سے سرگراں ہیں ہم

باغبان ٹک تو بیٹھنے دے کہیں
آہ گم کردہ آشیاں ہیں ہم

دیکھتے ہیں اُسی کو اہلِ نظر

گو نہاں ہے وہ اور عیاں ہیں ہم

نہ کسی کی سُنیں نہ اپنی کہیں
نقشِ دیوار بوستاں ہیں ہم

جنس آسودگی نہیں ہم پاس

درد اور غم کے کارواں ہیں ہم

دل سے نالہ نکل نہیں سکتا

یاں تلک غم سے ناتواں ہیں ہم

کیا کہیں ہم حسن بقول ضیاؔ

جس طرح سے کہ اب یہاں ہیں ہم

داغ ہیں کاروانِ رفتہ کے

نقشِ پائے گزشتگاں ہیں ہم

*****************************************

خانہ ویرانو کو اب تو کرتے ہو ناشاد تم
ملک دل کو کس کے کرتے ہو میاں آباد تم

تم تو چھوٹے ہم صفیرو موسمِ گل میں بھلا

ہم تمھارے غم سے چھوٹے اور ہوئے آزاد تم

ساتھ پھرنے سے ہمارے اب تو ہو ناخوش ولے

کوئی دن میں اس سین کو بھی کرو گے یاد تم

بس وہی اک نالہ بھر کر چپ رہا سو چپ رہا

اب بھی سنتے ہو کہیں دل کی مری فریاد تم

خاک اُڑاتے اور ہم سر پھوڑتے آویں کدھر

اُٹھ گئے ہو کس طرف اے قیس اور فرہاد تم

اپنے کہنے میں تو دل مطلق نہیں کس سے کہیں
کیا کریں اے ناصحو کچھ تو کرو ارشاد تم

ملک خوباں میں ملا انصاف کس کس کو حسن

کب تلک کرتے پھرو گے داد اور فریاد تم

************************************

فائدہ آنے سے ایسے آ کے پچھتائیں ہیں ہم
اُٹھ گئے جب یاں کے گزرے آہ تب آئیں ہیں ہم

اور کچھ تحفہ نہ تھا جو لاتے ہم تیرے نیاز
ایک دو آنسو تھے آنکھوں میں سو بھر لائیں ہیں ہم

طرفہ حالت ہے نہ وہ آتا ہے نہ جاتا ہے جی

اور یہاں بے طاقتی سے دل کی گھبرائیں ہیں ہم

جس طرف جاتے وہاں لگتا نہیں کیا کیجیئے

اس دلِ وحشی کے ہاتھوں سخت اُکتائیں ہیں ہم

دیکھیے اب کیا جواب آوے وہاں سے ہم نشیں
نامہ تو لکھ کر حسن کا اُس کو پہنچائیں ہیں ہم

*************************************

زلف سے تھا ہی پہ کاکل نے دیا غم پر غم

پیچ پر پیچ پڑا در ہوا خم ہر خم

ندیاں خون کی غمزوں نے بہا دیں دل میں
قاصدِ اشک مرے کہتے ہیں آدم پر دم

کوہ و صحرا میں جو کل جا کے ترے بن رویا
سیل پر سیل چلے اور بہا یم پریم

ایک تو تلخی جان تس پہ ترا زہر فراق

اس دلِ زار کو ملتا ہی رہا سم پر سم

اُس پری رو کی حسن پر ہوئی ہے شیخ نظر

کچھ تو کر تو بھی دعا پڑھ کے اُس آدم پر دم

******************************************

نزع میں دیکھ کے تو مجھ کو نہ رو دم پر دم
مرتے مرتے بھی مجھے اور نہ دے غم پر غم

تند خوئی کو ترے دیکھ کے ظالم نہ ہوئے

ایک عالم ہی ہوا تجھ سے تو برہم پر ہم

پیچ در پیچ تری زلف ہوئی ہے جب سے 
رشتہ جان میں مرے پڑ گئے ہیں خم پر خم

داغ دل ہے وہ کہ ہر ایک کو ہے اس کی فکر

کون اس زخم پہ رکھتا نہیں مرہم پر ہم

یہ جو کہتے ہیں نہیں سو تو نہیں لیکن حسن

رشتۂ دوستی بھی ہوتا ہے محکم پر کم

***************************************

سوز دل کا ذکر اپنے مُنھ پر جب لاتے ہیں ہم

شمع ساں اپنی زبان سے آپ جل جاتے ہیں ہم

دم بدم اُس شوخ کے آزُردہ ہو جانے سے آہ

جب نہیں کچھ اپنا بس چلتا تو گھبراتے ہیں ہم

بیٹھنے کو تو نہیں آئے ہیں یاں اے باغبان

کیوں خفا ہوتا ہے اتنا ہم سے تو جاتے ہیں ہم

دل سے ہم چھٹ جائیں یا دل ہم سے چھٹ جاوے کمیں (کہیں؟)
اس کے اُلجھیڑے سے اب تو سخت اُکتاتے ہیں ہم

دل خدا جانے کدھر گم ہو گیا اے دوستان

ڈھونڈھ تے پھرتے ہیں کب سے اور نہیں پاتے ہیں ہم
دونوں دیوانے ہیں کیا سمجھیں گے آپس میں عبث

ہم کو سمجھاتا ہے دل اور دل کو سمجھاتے ہیں ہم

یاد میں اُس گلبدن کی آج کل تو اے حسن
باغ میں پھر پھر کے اپنے دل کو بہلاتے ہیں ہم

**************************************

بس دل کا غبار دھو چکے ہم

رونا تھا جو کچھ سو رو چکے ہم

تم خواب میں بھی نہ آئے پھر ہائے

کیا خواب میں عمر کھو چکے ہم

ہونے کے رکھیں توقع اب خاک

ہونا تھا جو کچھ سو ہو چکے ہم

کہسار پہ چل کے روئیے اب

صحرا تو بہت ڈبو چکے ہم

پھر چھیڑا حسن نے اپنا قصہ

بس آج کی شب بھی سو چکے ہم

***********************************

جگرِ سوختہ ہیں اور دلِ بریاں ہیں ہم
شعلہ کی طرح سدا دیدۂ گریاں ہیں ہم

متصل لختِ جگر کرتے ہیں آنکھوں سے سدا

آہ کس عاشقِ غم دیدہ کی مژگاں ہیں ہم

کبھی ہنستے ہیں کبھی روتے ہیں جلتے ہیں کبھی

گل ہیں شبنم ہیں کہ یا آتشِ سوزاں ہیں ہم

ہم میں ہی عالم اکبر ہوے گو جرم صغیر

مظہرِ جلوہ حق حضرتِ انساں ہیں ہم

دہر پر شور ہے ہاتھوں سے ہمارے اے آہ

آفرینش میں مگر نالہ و افغاں ہیں ہم

فکر جمعیت دل ہم کو کہاں آہ حسن

خاطر آشفتۂ گیسوئے پریشان ہیں ہم

**************************************

دل غم سے ترے لگا گئے ہم

کس آگ سے گھر جلا گئے ہم

ماتم کدہ جہاں میں چوں شمع
رو رو کے جگر بہا گئے ہم

مانندِ حباب اس جہاں میں
کیا آئے تھے اور کیا گئے ہم

کھویا گیا اس میں گو دل اپنا

پر یار تجھے تو پا گئے ہم

آتا ہے یہی تو ہم کو رونا

یوں موت کا غم بھلا گئے ہم

افسانہ سر گذشت چوں شمع

رو رو کے بہت سُنا گئے ہم

تھا ہم میں اور اس میں وہ جو پردہ
سو اُس کو حسن اُٹھا گئے ہم

***********************************

 جب اُدھر دے بندہ پرور اپنے لاتے ہیں قدم

اپنے ہم آنکھوں سے تب اُنکے لگاتے ہیں قدم

اُس کے جب کوچہ میں جاتے ہیں تو ہے واں کی چال

سو بہانے کرتے ہیں جب اک اُٹھاتے ہیں قدم

کیوں نہ ہم اپنے قدمبوس آپ ہوں اے ہمنشیں
جانتا ہے تو یہ کس کوچہ سے آتے ہیں قدم

ناتوانی سے کبھی یارب نہ ہوویں یہ دوچار

گرد اُس کے یہ مجھے لیکر پھر آتے ہیں قدم

گرم رو ہیں وہ جو اس میدان کے مانندِ شمع

مجھ کو آوارہ یہ پھر پھر کر بناتے ہیں قدم

یہ تو انکا سر پہ ہے احسان میرے اے حسن

مجھ کو کس کس ملک کی سیریں دکھاتے ہیں قدم

**********************************************

آن کر غمکدہ دھر میں جو بیٹھے ہم

شمع سان اپنے تئیں آپ ہی رو بیٹھے ہم

عشق کے ہاتھ سے کشتیِ شکستہ کی طرح

آپ اپنے تئیں رو رو کے ڈبو بیٹھے ہم

گر یہی تیرے اشارے میں تو مجلس سے تری
کوئی نہ کوئی آ کے اُٹھا دیوے گا گو بیٹھے ہم

تم جو اُٹھنے کو ہوے تھے تو چلے تھے ہم بھی

اب جو یوں آپ کی مرضی ہے تو لو بیٹھے ہم

سینہ خالی نہیں ہوتا ہے نہ تھمتے ہیں اشک

کب سے روتے ہیں دلِ خوں شدہ کو بیٹھے ہم

غیر کہتے ہیں کہ ہم بیٹھنے دیویں گے نہ یاں
اب تو اس ضد سے جو کچھ ہووے سو ہو بیٹھے ہم

اشک آنکھوں سے تو معدوم ہوے تھے کد کے

ہاتھ اب گریہ خونی سے بھی دھو بیٹھے ہم

اور تو کچھ نہیں یاں اتنا خفا ہوتے ہو کیوں
کیا ہوا آپ کے نزدیک جو ہو بیٹھے ہم

آرزو دل کی برائی نہ حسن وصل میں اور

لذتِ ہجر کو بھی مفت میں کھو بیٹھے ہم

**********************************

جب سے تیرے در پہ آ بیٹھے ہیں ہم

اپنے جیسے ہاتھ اُٹھا بیٹھے ہیں ہم
اُٹھ گئے اس بزم سے کیا کیا رفیق

بے خبر افسوس کیا بیٹھے ہیں ہم

دیکھیے مارے پڑیں یا بچ رہیں
اُس نگہ سے دل لگا بیٹھے ہیں ہم

برق مت ہو تند گُل کی آگ سے 
خانماں اپنا جلا بیٹھے ہیں ہم

ناصحا جا اس گھڑی مت بول تو

جان سے اپنی خفا بیٹھے ہیں ہم

چوں چراغِ صبح گاہی اے نسیم

عازم ملک فنا بیٹھے ہیں ہم

اُٹھیں گے آخر گو کوچے سے ترے

رہنے دے اک دم ذرا بیٹھے ہیں ہم

کیوں نہ ہم افسوس سے روئیں حسن

خاک میں دل کو ملا بیٹھے ہیں ہم

*******************************************
صیاد کی مرضی ہے کہ اب گل کی ہوس میں
نالے نہ کریں مرغ گرفتار قفس میں
اک وقت میں تھی نالہ مجنوں سے ہم آواز

اب تک ہے اثر اس لیئے آوازِ جرس میں
اِس ملنے سے ہو دل کو بھلا کیونکہ تسلی

اک بار کہیں چھپ کے ملے لاکھ برس میں
رسمیں ہیں عجب ملک میں خوباں کے یہ ہمدم

سم دیتے ہیں الفت میں جسے چاہے ہیں رس میں
دم رُکتا ہوا آتا ہے لب تک مرے غم سے 
عقدے ترے ہیں بسکہ مرے تارِ نفس میں
دل اپنا انہیں باتوں سے اُٹھ جاتا ہے تجھ سے 
جا بیٹھے ہے تو مل کو جو ہر ناکس و کس میں
وہ اور زمانہ تھا کہ خوباں میں تھی اُلفت

ایسا نظر آتا نہیں اب ایک بھی دس میں
پھر کل کے تو وعدے کی قسم کھانے لگا آج

کیا بھول گئیں اپنی تجھے کل کی وہ قسمیں
اشکوں سے نہ ہو کیونکہ حسن رازِ دل افشا

پانی کے چھڑکنے ہی سے بو ہوتی ہے خس میں
****************************************

گل ہی زخمی بہار کے ہاتھوں
دل ہے صد چاک یار کے ہاتھوں
دم بدم قطع ہوتی جاتی ہے

عمر لیل و نہار کے ہاتھوں
جان بلب ہو رہا ہوں مثلِ حباب
میں ترے انتظار کے ہاتھوں
ایکدم بھی ملا نہ ہم کو قرار

اِس دلِ بیقرار کے ہاتھوں
اپنی سرگشتگی کبھی نہ گئی

گردشِ روزگار کے ہاتھوں
اِک شگوفہ اُٹھے ہے روز نیا

اِس دلِ داغدار کے ہاتھوں
دل پہ کیا کیا ہوے ہیں نقش و نگار

ناوکِ دلفگار کے ہاتھوں
ہو رہا ہے خراب خانہ دل

دیدہ اشکبار کے ہاتھوں
گر کبھی لگ گیا ترا دامن

میری مشتِ غبار کے ہاتھوں
چھوٹنا ہے پھر اس کا امرِ محال

اس ترے خاکسار کے ہاتھوں
اِک دلِ خار خار ہوں میں حسن

اپنے اِس گلعذار کے ہاتھوں
*****************************************

اس دل میں اپنی جان کبھی ہے کبھی نہیں
آباد یہ مکان کبھی ہے کبھی نہیں
غیروں کی بات کیا کہوں اُس کی تو یاد میں
اپنا بھی مجھ کو دھیان کبھی ہے کبھی نہیں
وہ دن گئے جو کرتے تھے ہم متصل فغان

اب آہِ ناتوان کبھی ہے کبھی نہیں
جس آن میں رہے تو اُسے جان منتنم
یاں کی ہر ایک آن کبھی ہے کبھی نہیں
ایام وصل پر تو بھروسا نہ کیجیو

یہ وقت میری جان کبھی ہے کبھی نہیں
عادت جو ہے ہمیشہ سے اُس کی سو ہے غرض

وہ ہم پہ مہربان کبھی ہے کبھی نہیں
اس دوستی کا تیری تلوں مزاجی سے 
اپنے تئیں گمان کبھی ہے کبھی نہیں
مغرور ہو جیو نہ اس اوج و حشم پہ تو

یاں کی یہ عز و شان کبھی ہے کبھی نہیں
عاشق کہیں ہوا ہے حسن کیا ہے اس کا حال

یہ آپ میں جوان  کبھی ہے کبھی نہیں
*************************************

ضعف سے نالے نہیں گو اب دل ناشاد میں
جب یہ تھے تب کہیے کیا کچھ تھا اثر فریاد میں
عشق کا اب مرتبہ پہنچا مقابل حُسن کے
بن گئے بت ہم بھی آخر اُس صنم کی یاد میں
ہے مزا تب جب دو طرفی چاہ ہووے ہمنشین

کچھ نمک پایا نہ عشقِ شیرین و فرہاد میں
ایک خط تصویر کا اُس کی جو اُن سے کھنچ سکے
قوت و قدرت کہاں یہ مانی و بہزاد میں
ہجر میں کیونکر نہ ہوسے درد دل اے ہمنشیں
درد ہجر آخر کو دیکھا ایک ہی تعداد میں
گفتگو اپنی برابر کب ضیاؔ کے ہو سکے

فرق ہوتا ہے بہت شاگرد اور اُستاد میں
میں ہی جانوں ہوں کہ یا جانے ہے میرا دل حسن

اک ادا کافر ہے ایسی اُس ستم ایجاد میں
****************************************

اُس کے جب بزم سے ہم ہو کے بتنگ آتے ہیں
اپنے ساتھ آپ ہی کرتے ہوے جنگ آتے ہیں
حسن میں جب تئیں گرمی نہ ہو جی دیوے کون

شمع تصویر کے کب گرد پتنگ آتے ہیں
دل کو کس بوقلموں جلوہ نے ہے خون کیا

اشک آنکھوں سے جو یہ رنگ برنگ آتے ہیں
آہ تعظیم کو اُٹھتی ہے میرے سینہ سے 
دل پہ جب اُس کی نگاہوں کے خدنگ آتے ہیں
شرط گر پوچھو تو ہے اس میں بھی قسمت ورنہ

عاشقی کرنے کے ہر ایک کو ڈھنگ آتے ہیں
نخل وحشت بھی مگر انکا ثمر رکھتا ہے

ہر طرف سے جو یہ دیواروں پہ سنگ آتے ہیں
حیرت افزا ہے عجب کوچہ دلدار حسن

جو وہاں جاتے ہیں اُس طرف سے دنگ آتے ہیں
*************************************

کسی موسم کی وہ باتیں جو تیری یاد کرتا ہوں
اُنہیں باتوں کو پھر پھر کہ دل اپنا شاد کرتا ہوں
نہیں معلوم مجھ پر بھی یہ احوال اپنی زاری کا

کہ میں مثلِ جرس کس کے لئے فریاد کرتا ہوں
یہ دل کچھ آپی ہو جاتا ہے بند اور آپی کھلتا ہے

نہ میں قید ُس کو کرتا ہوں نہ میں آزاد کرتا ہوں
جگر جل کر ہوا ہے خاک اور تس پر میں آہوں سے 
جو کچھ باقی رہے ہے گرد سو برباد کرتا ہوں
غبارِ دل کو آبِ تیغ سے اُس کے ملا کر میں
نئے سر سے عمارت دل کی پھر بنیاد کرتا ہوں
مرے آباد دل کو کر خراب اُس نے کہا ہنس ہنس

کہ میں اس ملک کا نام اب خراب آباد کرتا ہوں
کبھی تیرے بھی دل میں یہ گزرتی ہے کہ میں ناحق

بھلا دل پر حسن کے اتنی کیوں بیداد کرتا ہوں
*******************************************

یا صبر ہو ہمیں کو اُس طرف جو نہ نکلیں
یا اپنے گھر سے بن بن یہ خوبرو نہ نکلیں
ہوتی نہیں تسلی دل کو ہمارے جب تک

دو چار بار اُس کے کوچہ سے ہو نہ نکلیں
دل ڈھونڈھ نے چلے ہیں کوچہ میں تیرے اپنا

ڈرتے ہیں آپ کو بھی ہم واں سے کھو نہ نکلیں
کوئی بھی دن نہ گزرا ایسا کہ اُس گلی سے 
زخمی ہو مبتلا ہو جو ایک دو نہ نکلیں
دل اور جگر لہو ہو آنکھوں تلک تو پہنچے

کیا حکم ہے اب آگے نکلیں کہو نہ نکلیں
بستی میں تو دل اپنا لگتا نہیں کہو پھر

صحرا کی طرف کیونکر اے ناصحو نہ نکلیں
گر وہ نقاب اُٹھا دے چہرے سے تو حسن پھر

کچھ غم نہیں مسہ و مہر عالم میں گو نہ نکلیں مہ؟
******************************************

ہم نہ ہنستے ہیں اور نہ روتے ہیں
عمر حیرت میں اپنی کھوتے ہیں
کھا کے غم خوان عشق کے مہمان

ہاتھ خون جگر سے دھوتے ہیں
وصل ہوتا ہے جن کو دنیا میں
یا رب ایسے بھی لوگ ہوتے ہیں
کوس رحلت ہے جنبش ہر دم

آہ تس پر بھی یار سوتے ہیں
دل لگا اُس سے مردمِ دیدہ

ساتھ اپنے ہمیں ڈبوتے ہیں
آہ و نالہ سے وہ خفا ہے عبث

کانٹے ہم اپنے حق میں بوتے ہیں
یاد آتی ہیں اُس کی جب باتیں
دلؔ حسنؔ دونوں مل کے روتے ہیں
******************************************

اپنے دل سے تو کبھی ہم ترا شکوہ نہ کریں
ہوں گر آزردہ بھی ایسے ہی تو بولا نہ کریں
حاصل اس باغ کے آنے کا تو ہے دید بھلا

گلشنِ ہستی کا ہم کیونکہ تماشا نہ کریں
راز دل کہتے تو ہر اک سے کہا میں نے پر اب

مجھ کو یہ ڈر ہے کہ وے ہی کہیں رسوا نہ کریں
میں تو اِک دم بھی جدا ہوں نہ ترے قدموں سے 
غیر عالم میں گر اس بات کا چرچا نہ کریں
بن کہے بنتی نہیں کہتے تو سنتا نہیں وہ

حال دل اُس سے ہم اظہار کریں یا نہ کریں
کوئی دم تو یہ بتان پاس یوں ہی بیٹھے رہین

اپنے اُٹھ چلنے سے فتنہ کہیں برپا نہ کریں
مثل پروانہ نہ ہوں جب تئیں سرگرم وفا

حُسنِ جانسوز کے پھر عشق کا دعوا نہ کریں
اپنا گر بس ہو تو یہ حکم جہاں پر کیجے

کہ سوا اپنے اُسے غیر یہ دیکھا نہ کریں
روز و شب ہم کو اسی فکر میں گزرے ہے کہ ہم

عشق میں اُس کے حسن کیا کریں اور کیا نہ کریں
****************************************

تم تو کہتے ہو کہ میں جور و جفا رکھتا ہوں
میں وفا کا بھی گھمنڈ ایک بلا رکھتا ہوں
بیٹھنا تیرا تو ہوتا نہیں ناچار ترے

میں تصور ہی کو اس دل میں بٹھا رکھتا ہوں
اسکی بیتابیاں دیکھی نہیں جاتیں مجھ سے 
اس لیئے آپ سے میں دل کو جدا رکھتا ہوں
کیا کہوں آہ نہیں کہنے کی کچھ بات غرض

میں دل آزردہ بہت تجھ سے گلا رکھتا ہوں
اب تو تم دیکے قسم اپنا چھڑا ہاتھ چلے

خیر اب کی تو تمھارا میں کہا رکھتا ہوں
پر کبھی پھر تمھیں اس طرح نہ جانے دوں گا
یاد رکھیے گا اسے میں یہ سنا رکھتا ہوں
خط مرا کیونکہ حسن پہنچے وہاں تک میں تو

نہ کوئی دوست نہ قاصد نہ صبا رکھتا ہوں
****************************************

جس روز سے اس بزم میں ہشیار ہوا ہوں
میں سخت اذیت میں گرفتار ہوا ہوں
کعبہ میں نہ کافر ہو نہ یوں دیر من دیندار

جس طرح کہ میں در پہ ترے خوار ہوا ہوں
کوئی بھی دوا راس نہیں آتی مجھے ہائے

کیا جانیے کس چشم کا بیمار ہوا ہوں
حیرت مری طینت میں ہے تخمیر ازل سے 
میں آئینہ سان دیدہ بیمار ہوا ہوں
جب تک کہ نہ ہو یار حسن زیست کا کیا لطف

اس طرح کے جینے سے تو بیزار ہوا ہوں
**************************************

میرے رونے سے تجھے یار خبر ہے کہ نہیں
دیکھ لے اشک سے دامن مرا تر ہے کہ نہیں
کسی عنوان سے کٹتی نظر آتی نہیں رات

کیا بلا ہجر کی اس شب میں سحر ہے کہ نہیں
مسکراتا ہے تو کیا ہم سے تو کہ اے ظالم

دل کا لینا تجھے منظور نظر ہے کہ نہیں
عندلیبوں کے تو نالوں سے اُڑا گل کا رنگ

دل کہیں آہ میں تیری بھی اثر ہے کہ نہیں
رات کو لوہو بہت رویا ہے تو آہ حسن

دیکھ تو ٹک ترے سینہ میں جگر ہے کہ نہیں
********************************************

داغِ فراق دل میں اور درد و عشق جی میں
کیا کیا نہ ہم نے دیکھا دو دن کی زندگی میں
ہر چند حال اپنا رو رو اُسے سُنایا

پر اُس نے سُن کے باتیں سب ٹال دیں ہنسی میں
کیا جائیے کہ کیسی ہو وے گی آج آفت

بے وجہ تو نے دیکھا منہ اپنا آرسی میں
ہے جان بلب بچارا جانا ہے تو پہنچ جلد

بے رحم ہے کہیں بھی ٹک رحم تیرے جی میں
چلتے ہی چلتے تو نے یاں دل لگا رکھے ہیں
واں کام ہے حسن کا آخر کوئی گھڑی میں
***************************************

بس گیا جب سے یار آنکھوں میں
تب سے پھولی بہار آنکھوں میں
نظر آنے سے رہ گیا از بس

چھا گیا انتظار آنکھوں میں
چشم بد دور خوب لگتا ہے

طوتیائے نگار آنکھوں میں
چشم مست اُس کی دیکھی تھی اک روز

اس کا کھینچا خمار آنکھوں میں
مجھ کو منظور ہے حسن جو ملے

خاک پائے نگار آنکھوں میں
*************************************

پھرے ہے جب سے کہ وہ گلعذار آنکھوں میں
مژہ کھٹکتے ہیں چوں نوک خار آنکھوں میں
خوشی کی آنکھ تو پھڑکی ہے پر میں تب جانوں
نظر پڑے جو کہیں وہ نگار آنکھوں میں
دو چار ہوئے کہیں مجھ سے گروہ نرگس چشم

تو کیا تماشے کی پھولے بہار آنکھوں میں
یہ کم نگاہیاں نظروں میں ہیں بھلا دیکھیں 
رہو گے کب تئیں تم شرمسار آنکھوں میں
نظر سے اُس کی حسن گر چکا ہے تو چوں اشک

رہا نہیں ترا کچھ اعتبار آنکھوں میں
************************************

مر گئے یوں ہی تیرے ہم غم میں
حسرتیں کتنی رہ گئیں ہم میں
خنجر یار ٹک تو لگ لے گلے

پھر تو مر جائیں گے کوئی دم میں
کون گاڑا ہے نیم بسمل یاں
زلزلہ جو اُٹھے ہے عالم میں
جی دی کس پتنگ نے اپنا

شمع روتی ہے کس کے ماتم میں
کیوں جھٹکنا ہے ہم سے دامن ہائے
خاک بھی تو نہیں رہی ہم میں
دونے جلنے لگے یہ زخم جگر

کیا نمک تھا اے صبح مرہم میں
قطرہ خون حسن تو اُس کو نہ جان

دل یہ آیا ہے دیدۂ نم میں
**************************************

ترے بن باغ میں جس وقت غنچے گُل کے کھلتے ہیں
خراش ناخنِ غم سے جگر کے زخم چھلتے ہیں
نہ لیٹ اس طرح مُنھ پر زلف کو بکھرا کے اے ظالم

ذرا اُٹھ بیٹھ تو اس دم کہ دونوں وقت ملتے ہیں
خدا جانے حسن درد و الم کو ضد ہے کیا مجھ سے 
خدائی چھوڑ کر ساری یہ میری طرف پلتے ہیں
**********************************************

سماں تھا کل عجب ہونے سے تیرے شوخ محفل میں
کہ سو سو آرزوئیں مضطرب پھرتی تھیں ہر دل میں
نہ ہٹ اس کے تڑپنے سے ٹک اک نزدیک آنے دے

کہ تا حسرت نہ رہ جاوے تری دوری کی بسمل میں
مشابہ تیرے چہرے کے نہ ہو منھ حال کے باعث

کہ یہ تو کچھ تماشا ہو گیا ہے ایک ہی تل میں
پگھلتا سنگ بھی ہوتا اگر مجنوں کے نالوں سے 
نہیں معلوم یا رب کون کافر دل ہے محمل میں
حسن رکھیو قدم ہر گر نہ صحرائے محبت میں
کہ ہے سر سے گزرنا رسم یاں کی راہ و منزل میں
جو نالہ تیرے غم کے بیمار کھینچتے ہیں
گویا وہ اپنے دل پر تلوار کھینچتے ہیں
غیروں کے ساتھ آنا ہے کوئی یہ عیادت

اس وضع سے تو دونا آزار کھینچتے ہیں
بے طرح رشتہ جان میرا یہ چشم تیری

مستی سے مل کے دونوں ہر بار کھینچتے ہیں
چنگے نہ ہوں گے ہم تو اِس عشق کے مرض سے 
تصدیع ہم پہ ناحق غمخوار کھینچتے ہیں
ہم جذبہ نگہ سے یہ لطفِ حسن تیرا

آنکھوں کے راہ دل تک دلدار کھینچتے ہیں
آغوش سے ہماری کھینچے ہے کیا کنارہ

ہم ہی کنارہ تجھ سے ناچار کھینچتے ہیں
اُس گل سے کیونکہ ہوئے صحبت حسن ہماری

مفلس سے آپ کو یہ زر دار کھینچتے ہیں
*****************************************

شام کو دیکھ کے اُس مہ کی جھلک پانی میں
چھپ گیا شرم سے خورشید فلک پانی میں
ایک دن عکس ترا دیکھا تھا دریا میں کہیں
خضر ڈھونڈھے ہے اُسے آج تلک پانی میں
بندھ گئے خون کے یوں دیدہ تر میں قطرے

اشک جوں شمع کے جم جائیں ڈھلک پانی میں
جوش کھا دل سے مری چشم میں یوں گرتے ہیں اشک

جیسے ساغر سے پڑے پانی جھلک پانی میں
پھل نہ پایا کبھی رونے کا حسن چشم نے کُچھ

گرچہ ڈوبی رہی نت اُس کی پلک پانی میں
**************************************

وصل ہونے سے بھی کچھ دل کے تئیں سود نہیں
اب موجود وہ یاں ہے تو یہ موجود نہیں
بند کی راہ رقیبوں نے جو واں کی تو کیا

راہِ آمد شد دل اپنی تو مسدود نہیں
ہم نے سو طرح سے خوبان جہاں کو دیکھا

ہر طرح میں کوئی اُس شوخ سا افزود نہیں
روبرو کس کے کہوں درد دل اپنا میں آہ
کوہ کن یاں نہیں مجنوں نہیں محمود نہیں
دل کو کس کس کے ترے طرف سے ناخوش میں کرون

کوئی ایسا نہیں یاں تجھ سے جو خوشنود نہیں
لب نو خط کے ترے بوسہ شیرین کی طلب

کیا کرے کوئی کہ وہ جلوہ بے دود نہیں
سیر گلگشت چمن کیا کریں ہم خاک حسن

اپنی قسمت میں تو واں بھی گل مقصود نہیں
********************************************

ہے سزا دل کی جو زلفوں کے گیا پہرے میں
شب کو کیوں نکلا اکیلا جو پھنسا پہرے میں
دل کا لگنا ہے کسی سے ہے تری قید فرنگ

پھر نہ چھوٹا کبھی جو اس کے پڑا پہرے میں
عشق ہی کا ہے یہ پہرا کہ پھنسے جس میں جی

ورنہ ہوتی ہے کہیں بند ہوا پہرے میں
اُس فرنگی بچہ کے کوچہ میں جو کوئی گیا
نقش پا کے نمط اُس جا پہ رہا پہرے میں
مردم چشم نے پلکوں کی چڑھا سنگینیں
ایک عالم کو نظر بند کیا پہرے میں
عشق نے جرم محبت پہ دیا ہے غم کے

دل جدا پہرے میں اور دیدہ جدا پہرے میں
تھا عدم میں تو ہر اِک بند سے آزاد حسن

قید ہستی نے مرے مجھ کو دیا پہرے میں
*********************************

صیاد ہم کو لے تو گیا لالہ زار میں
پردہ قفس کا پر نہ اُٹھایا بہار میں
گنتا نہیں جو اپنے غلاموں میں مجھ کو تو

لاتا نہیں میں اپنے تئیں بھی شمار میں
دل لیویں جس غریب کا اُس سے نہ پھر ملین

دیکھ عجب خدائی بتوں کی دیار میں
آنا جو ہو تو ویسی ہی کہ اور نہیں تو خیر

دل کو مرے جلا نہ عبث انتظار میں
تھا ہجر ہی بھلا کہ ہمیں تھی امید وصل

پھر ہجر کا خیال بندھا وصل یار میں
دیوانے گاہ رخ کے رہے گاہ زلف کے

یہ عمر کٹ گئی اسی لیل و نہار میں
فرہاد و قیس و وامق و محمود ہوں جدھر

ہم بھی رہین الٰہی اُنھوں کی قطار میں
سو بار یونہی کہتا رہا ہاں بھلا بھلا

سچا ہوا نہ پر کبھی قول و قرار میں
پھر اب جو وعدہ کرتا ہے تو کہہ تو اے عزیز

لاؤں میں کیونکہ بات تری اعتبار میں
اب تو غبار دل سے کہیں صاف کر کہ بس

باقی نہیں ہے خاک بھی اس خاکسار میں
گلشن میں بھی نہ ہووے گی ایسی بہار تو
جیسے کہ ہے بہار دلِ داغدار میں
کل میں کہا بتان سے کہ دل لے چکو مرا

آوے قرار تا کہیں اس بیقرار میں
کہنے لگا دوانا ہے چل چل خبر لے تو

لاتا ہے کون تیرے تئیں یاں شمار میں
بے اختیار اپنا تو جی لگ پڑے ہے واں
رہتا ہے ہم کو دیکھ کے جو اختیار میں
یوں دل جو آپ سے کوئی دیوے تو لطف کیا

آ جائے ہاں ہمارے جو کوئی رہگزار میں
تو تو ہم اس کا دین و دل و صبر لوٹ لیں
پھر سو میں خواہ ہوئے کہ یا وہ ہزار میں
پوچھا جو میں سبب تو کہا مول لے کے صید
گر ذبح کیجیے تو نہیں اعتبار میں
اُڑتے ہوے کو جب تئیں لاویں نہ دام میں
تب تک مزا ہمیں نہیں آتا شکار میں
یہ گرد باد خاک پہ میرے نہیں حسن

میں ڈھونڈھتا ہوں آپ کو اپنے غبار میں
********************************************

دل مرا آج میرے پاس نہیں
مجھ میں کچھ ہوش اور حواس نہیں
دل لگایا جہاں جفا دیکھی

کیا بلا عشق مجھ کو راس نہیں
پاس ہے یاس گرد ہے دل کی

اور اب کوئی آس پاس نہیں
آپ تو اپنا عرض کر لے حال

دل ہمیں تاب التماس نہیں
یوں خدا چاہے تو ملا دے اُسے 
وصل کی پر ہمیں تو آس نہیں
میں بھی کچھ ہو گیا ہوں پژمردہ

دل ہی میرا فقط اُداس نہیں
کیا ملے تجھ سے کوئی دلدادہ

آشنائی کی تجھ میں باس نہیں
ہے غفور رحیم تیری ذات

سب سے ہے یاس تجھ سے یاس نہیں
ایک ڈر ہے تو دوست کا مجھ کو
دشمنوں سے تو کچھ ہراس نہیں
تیرے خاطر یہ سب سے دور ہوا

تو بھی تجھ کو حسن کا پاس نہیں
************************************

رہتے ہیں خوار کستہ بیمار دل کے ہاتھوں کشتہ؟
ہم کھینچتے ہیں کیا کیا آزار دل کے ہاتھوں
جانا نہیں کچھ اُس کے کوچہ میں اختیاری

جاتے ہیں واں کھنچے ہم ناچار دل کے ہاتھوں
شعلہ سے شمع کے جوں فانوس جل بجھے ہی
بیٹھے ہیں یوں جلا ہم گھر بار دل کے ہاتھوں
سینے کے داغ میرے مت دیکھ چشم کم سے 
بھر لی ہے اس چمن میں گلزار دل کے ہاتھوں
احسان ہے یہ تیرا جو ُس کو لی گیا تو

اُکتا رہے تھے ہم بھی دلدار دل کے ہاتھوں
بھائی نہیں مجھے تو دنیا میں زیست اپنی

میں جیسے ہو رہا ہوں بیزار دل کے ہاتھوں
پہنچے نہ پہنچے اُس تک کہ اے خیال جاناں
بھیجے تھے وہ جو لکھ لکھ طومار دل کے ہاتھوں
گر دل حسن نہ ہوتا اپنا تو خوب ہوتا

اب جو خرابیاں ہیں سُن یار دل کے ہاتھوں
**************************************


چل دل اُس کی گلی میں رو آویں
کچھ تو دل کا غبار دھو  آویں
گوا بھی آئے ہیں یہ ہے جی میں
پھر بھی ٹک اُس کے پاس ہو  آویں
دل کو کھویا ہے کل جہاں جا کر

جی میں ہے آج جی بھی کھو  آویں
پند گو میرا مغز کھانے کو

کاش آویں تو ایک دو  آویں
ہم تو باتوں میں رام کر لین اُنہیں
یہ بتان اپنے پاس جو  آویں
گو خفا ہی ہوا کرے پر ہم

اِک ذرا ُس کو دیکھ تو  آویں
جب ہم آویں تو اپنے دل میں رکو

اور نہ آویں تو پھر کہو آویں
باز آئے ہم ایسے آنے سے 
ہاں جو واقف نہ ہوویں سو آویں
کب تلک اُس گلی میں روز حسن

صبح کو جاویں شام کو آویں
**********************************

نظر کرو حدت و کثرت بہم شامل ہیں شیشہ میں
اگر شیشہ ہے محفل میں تو یہ محفل ہے شیشہ میں
دلِ نازک میں عاشق کے نہیں ہے سخت جانی یہ

فسوں فکر سے اُتری ہوئی اک سل ہے شیشہ میں
نجا تو جام پر جمشید کے آ دیکھ مینا کو
یہاں کیفیت ہر دو جہاں حاصل ہے شیشہ میں
لکھا ہے اپنے دل میں نام تیرا میں نے صنعت سے 
وگرنہ حرف کا لکھنا بہت مشکل ہے شیشہ میں
نہیں ہے داغ یہ دل میں کہ جس سے سینہ روشن ہے

جو دیکھا خوب تو عکسِ مہِ کامل ہے شیشہ میں
پری رو شیشہ دل میں تو ہے پر کیونکہ دیکھوں میں
کہ جب دیکھوں تو اپنا عکس ہی حائل ہے شیشہ میں
حسن گر پارسا ہوں میں تو نا چاری سی ہوں ورنہ

نظر ہے جام پر میری سدا اور دل ہے شیشہ میں
********************************************

یوں جلوہ گر ہے وہ مرے چشمِ پر آب میں
آئے ہے جس طرح سے نظر منھ حباب میں
اپنے دنوں کو بیٹھ کے روتا ہوں زار زار

پاتا نہیں جو تم کو شبِ ماہتاب میں
جس روز پر دیا ہے مجھے وعدہ وصال

شاید وہ روز ہی نہیں تیرے حساب میں
ان نو خطوں کو مشق رہے کیوں نہ قتل کی
سرخی یہی تو پھیلی ہے اُنکی کتاب میں
جو کچھ سمیں خیال میں دیکھوں ہوں میں ترے

دیکھی نہ ہوگی سیر کسی نے یہ خواب میں
گر چشم دوربین ہے تو آنکھ اُٹھا کے دیکھ

بارے یہ کون بولے ہے چنگ و رباب میں
مو سے سپید نے نمک اس میں ملا دیا

کیفیت اب رہی نہیں جام شراب میں
گھبرا گیا میں دیکھ کے صورت کو یار کی

جاتے رہے حواس حسن اضطراب میں
******************************************
عشق کے جب سے پیچ و تاب میں ہیں
تب سے ہم تو نپٹ عذاب میں ہیں
سیکڑوں ڈھب خراب کرنے کے

اِس دلِ خانماں خراب میں ہیں
ہیں بہت تیرے طالبِ دیدار

ہم بچارے تو کس حساب میں ہیں
ذرہ ذرہ میں دیکھ ہیں موجود

وہی جلوے جو آفتاب میں ہیں
ہم تمھارے ہی بندے ہیں صاحب

آپ ہم سے عبث حجاب میں ہیں
نسخہ دل کو سرسری مت دیکھ
سیکڑوں علم اس کتاب میں ہیں
جاؤ پوچھو اُنھوں سے واں کا حال

روز شب اُس کی جو رکاب میں ہیں
دوستو پوچھتے ہو کیا ہم سے 
اِن دنوں ہم تو کُچھ عتاب میں ہیں
عاشقی کے حسن مزے جو کُچھ

ہیں سو بس عالم شباب میں ہیں
*******************************************

غافل تو آسمان میں جا یا زمیں میں
ہو گا وہی جو لکھا ہے لوحِ جبین میں
جو ہے سو حسن ہی کا غرض ہے فریفتہ

کیا جانے کس کا جلوا ہے روئے حَسِین میں
یوں تو خدائی اُس کی ہے معمور پر صنم

تجھ سا بھی اور بت نہ ہوا ہو گا چین میں
آنکھوں سے ہم تو آویں تمھارے  قدم کے پاس

دیکھو جو اک نظر ہمیں تم دوربین میں
عیش و نشاط و خمری و خوشی کے عوض

بھر دی ہیں حسرتیں مری جانِ حزین میں
کیا جانے عاشقوں کی ترے ہے جگہ کہاں
دنیا ہی میں نہ دیکھے ہوں ان کو نہ دین میں
تو اِس بزرگی اپنی سے جبے کے مت ڈرا

ہیں شیخ تجھ سے کتنے مری آستین میں
پوچھا کسی نے اُس سے حسن ہے ترا غلام

ُس کو بھی گِن تو اپنے کہیں و مہین میں
کہنے لگا وہ یونہی جلاتا پھرے ہے دل

تیرہ (۱۳) میں ہے نہ وہ تو مرے اور نہ تین میں
********************************************

نہ برگ ہوں میں گُل کا نہ لالے کا شجر ہوں
میں لختِ دلِ ریش ہوں اور داغِ جگر ہوں
ہوں دیر میں نہ کعبے میں نہ دل ہی میں اپنے

کیا جانوں تجسُس میں تری آہ کدھر ہوں
پیدا ہوے اور جاتے رہے سیکڑوں مجھ سے 
آتشکدہ دہر میں اِک میں بھی شرر ہوں
نہ زیست کا حظ ہے نہ مجھے موت کا آرام

ہوں نزع میں جیسے کہ اِدھر ہوں نہ اُدھر ہوں
واں دھیان کبھی تجھ کو گزرتا نہیں میرا

میں ہوں کہ تری یاد میں یاں آٹھ پہر ہوں
نہ دود ہوں مجمر کا  نہ میں شمع کا شعلہ

میں نالہ شبگیر ہوں اور آہِ سحر ہوں
خالی نہیں مجھ سے حرم و دیر و دل و چشم

میں مظہر حق ہوں کہ جدھر دیکھو تدھر ہوں
پاتا ہی نہیں راہ کسی دل میں الٰہی

میں کس دلِ ناکام کی آہوں کا اثر ہوں
نہ شیشہ مے ہوں نہ حسن ساغرِ لبریز

میں اک دلِ پر درد ہوں اور دیدہ تر ہوں
******************************************

کہیں جو دل نہ لگاویں تو پھر اُداس پھریں
وگر لگا وین تو مشکل کہ بے حواس پھریں
ہمیں بھی ہوئے اجازت کہ شمع ر و تجھ پر

پتنگ کی نمط اک دم تو آس پاس پھریں
تری گلی میں بھلا اتنی تو ہمیں ہو راہ

کہ جب تک اپنا وہاں جی ہو بے راس پھریں
اُٹھا دے ہم سے جو بیٹھے ہوؤں کو اب کی فلک

تو آرزو ہے یہ جی میں کہ بے قیاس پھریں
نہ خط کسی کا پڑھے ہے حسن نہ وہ عرضی

کہا تلک لئے ہم اپنا التماس پھریں
*****************************************

جی نکلتا ہے اِدھر اور وہ گزر کرتا نہیں
مرتے ہیں ہم اور اُسے کوئی خبر کرتا نہیں
طاقت و صبر و قرار و ہوش سب جاتے رہے

آہ پر دل سے کسی کا غم سفر کرتا نہیں
دیکھیو بے اعتنائی ناقہ لیلی کی آہ

کاہ پر بھی خاکِ مجنوں کی نظر کرتا نہیں
دن بدن غصے ہی پر لاتا تو جاتا ہے اُسے 
کون کہتا ہے مرا نالہ اثر کرتا نہیں
کونسی وہ رات جاتی ہے کہ جس میں تیرے بن

شام سے چوں شمع رو رو میں سحر کرتا نہیں
ہو گیا خم آسمان اور بیٹھ گئی ڈر سے زمین

پر مرے نالہ سے اک تو کچھ حذر کرتا نہیں
اپنی اپنی سب حکایت کہہ چکے کیا ہے حسن

تو جو قصہ غم کا اپنے مختصر کرتا نہیں
*****************************************

کون کرتا ہے سرِ زلف کی باتیں دل میں
جی پہ کٹتی ہیں عجب طرح کی راتیں دل میں
کوئی ترکیب ملاقات کی بنتی نہیں اور

وصل کے روز کیا کرتے ہیں گھاتیں دل میں
گو ہمیں تو نے یہ ظاہر میں نوازا پر ہم

دھیان میں اپنے تری کھاتے ہیں لاتیں دل میں
طرفہ شطرنج محبت کی ہے غائب بازی

شاطرِ عشق کو ہو رہتی ہیں ماتیں دل میں
کونسی آن وا وا ہے کہ نہیں جی کو لگی

کھُب رہی ہیں وہ تری سب حرکاتیں دل میں
ذات گر پوچھیے آدم کی تو ہے ایک وہی

لاکھ یوں کہنے کو ٹھہرائیے ذاتیں دل میں
وصل کا صاد بھی ہوئے گا حسن صبر کرو

دفترِ عشق کی دوڑیں ہیں براتیں دل میں
******************************************

اس ضد سے بھلا فائدہ بنتی ہے کہیں یوں
جو بات میں کہتا ہوں سو کہتے ہو نہیں یوں
اے نور نظر ٹک نظر آہم کو بھی بارے

کب تک رہے گا چشم میں تو گوشہ نشیں یوں
کیا جانیئے کس کے لئے اِس حجرہ تن سے 
گھبرا کے نکل بھاگی تو اے جان حزیں یوں
کونین کے ہے کام میں یاں شرط ریاضت

ملتی ہے نہ دنیا ہی مری جان نہ دیں یوں
کوچہ میں رہوں تیرے کہ یا گھر میں ترے بن

آرام مجھے ہے نہ یہیں  یوں نہ وہیں یوں
پھرتا تھا کنہیں روزوں میں دارستہ یہ کیا دل

اب عشق اتالیق ہوا اس پہ تعیں یوں
ہر چند کہا تم نے کہ آؤں گا و لیکن

جب تک کہ نہ آؤ تو کب آتا ہے یقیں یوں
آگے بھی یونہیں کہتے رہے اور نہ آئے
باور ہو مجھے کیونکہ پھر اے ماہِ جبیں یوں
اے شوخ حسن کی تو ہر اک جا پہ ہے عزت

پر ایک ذلیل اُس کو جو دیکھا تو یہیں یوں
****************************************

کیا قیامت ہے کہ تجھ سے یار اب بنتی نہیں
اور بن دیکھے ترے ناچار اب بنتی نہیں
تو نے کیا جانے کیا ہے دل کو میرے سحر کیا

تجھ سوا جو اور سے دلدار اب بنتی نہیں
ناصحوں کے ہاتھ سے چھوڑیں گے رہنا شہر کا

دیکھتے ہیں اور دن دوچار اب بنتی نہیں
لاکھ بار آگے بگڑ جاتی تو بنتی لاکھ بار

بگڑے ہے سو بار تو اک بار اب بنتی نہیں
کب تلک چپکا رہوں کوئی تو اُسے سے جا کہے

بن کیے بھی حالِ دل اظہار اب بنتی نہیں
اے خوشا وہ دن کہ میں گھیروں تجھے اور تو کہے

بن کیئے تجھ سے مجھے اقرار اب بنتی نہیں
جب تلک بیٹھے تھے تب تک دل سے بیٹھے تھے حسن

گو کہے کچھ کوئی پر زنہار اب بنتی نہیں
*****************************************

ہم نہ نکہت ہیں نہ گُل ہیں جو مہکتے جاویں
آگ کی طرح جدھر جاویں دہکتے جاویں
اے خوشا مست کہ تابوت کے آگے جس کے

آب پاشی کے بدل مے کو چھڑکتے جاویں
جو کوئی آوے ہے نزدیک ہی بیٹھے ہے ترے

ہم کیاں تک ترے پہلو سے سرکتے جاویں
غیر کو راہ ہو گھر میں ترے سبحان اللہ

اور ہم دور سے در کو ترے تکتے جاویں
وقت اب وہ ہے کہ اِک ایک حسن ہو کے بتنگ

صبر و تاب و خرد و ہوش کھسکتے جاویں
*******************************************

دلدار دل اس طرح بہم آئے نظر میں
جس طرح گُہر آب میں اور آب گُہر میں
اک بار بھی دیکھا نہ اُسے پاس سے جا کر

آیا ہی نظر وہ تو کہیں راہ گزر میں
ہر چند کہ ہے شام و سحر وہ ہی پر اُس بن

وہ لُطف نہ اب شام میں ہے اور نہ سحر میں
قسمت سے مدد چاہتا ہوں اتنی کہ ہر وقت

مانندِ صبا ساتھ رہوں اُس کے سفر میں
اک بار تو نالے کی ہو رخصت ہمیں صیاد

پنہاں رکھیں ہم کب تئیں فریاد جگر میں
ہوش و خرد و صبر و تواں اُٹھ چلے اک ایک

جاتے ہی ترے چال پڑی دل کی نگر میں
کیدھر کو نکل جاویں حسن کیا کریں ہم آہ

باہر ہی یہ دل اپنا نہ لگتا ہے نہ گھر میں
*****************************************

نہ ہم دعا سے اب نہ وفا سے طلب کریں
عشق بتان میں صبر خدا سے طلب کریں
دل خاک ہو گیا ہے تری رہگزار میں
گر جا سکین وہاں تو صبا سے طلب کریں
آخر خوشی تو عشق سے حاصل نہ کچھ ہوئی

ہم اب غم و الم ہی بلا سے طلب کریں
غمزے نے لے کے دل کو ادا کے کیا سپرد

غمزے سے دل کو لین کہ ادا سے طلب کریں
دولت جو فقر کی ہے سو ہے اپنے دل کے پاس

وہ چیز یہ نہیں کہ گدا سے طلب کریں
دروازہ گو کھلا ہے اجابت کا پر حسن

ہم کس کس آرزو کو خدا سے طلب کریں
**********************************

دل کو اُس شوخ کے کوچہ میں دھرے آتے ہیں
شیشہ خالی کیے اور اشک بھرے آتے ہیں
سرکشی دلنے سیہ چشم سے کیا کی ہے کہ جو

فوجِ غمزہ کی بندھے اسپہ پرے آتے ہیں

دل جو تو چاہے تو جا بزم میں اُس کی ہمتو

دیکھ اُس صورت مجلس کو ڈرے آتے ہیں
کشتۂ زہرِ غمِ ہجر نہیں تو تو حسن

لخت دل کیوں ترے اشکوں میں ہرے آتے ہیں
****************************************

مزا بے ہوشیِ الفت کا ہشیاروں سے مت پوچھو

عزیزان خواب کی لذت کو بیداروں سے مت پوچھو

ہمیں کچھ دخل ان باتوں میں سنتے ہو نہیں مطلق

حقیقت بے وفائی کی وفاداروں سے مت پوچھو

جو پوچھو تو عزیزان دل سے پوچھو یا کہ تم ہم سے 
ہماری اور اسکی بات اغیاروں سے مت پوچھو

گئے وے دن جو رہتے تھے جہاں آباد میں ہم بھی

خرابی شہر کی صحرا کے آواروں سے مت پوچھو

گلوں کو کب خبر ہے حال زار عندلیبوں سے 
حقیقت مفلسوں کی آہ زر داروں سے مت پوچھو

وہ دل رکھتے ہیں اپنا پاس اپنے بلکہ غیروں کا

حقیقت بے دلوں کی آہ دلداروں سے مت پوچھو

خبر دل کی اگچا ہو مرے اشکوں سے تم سُن لو

یہ واقف خوب ہیں اس گھر سے ہر کاروں سے مت پوچھو

انھوں کا جل رہا ہے دل خدا جانے کہ کیا بولیں
مَرا احوال کوئی میرے غم خواروں سے مت پوچھو

یہ اپنے حال ہی میں مست ہیں ان کو کسی سے کیا

خبر دنیا و مافیہا کی میخواروں سے مت پوچھو

ہوا ہے اِن دنوں وہ آشناؤں سے بھی بیگانہ
خرابی کو حسن کی آجکل یاروں سے مت پوچھو

****************************************

غم نے کیا ہے کس کے زار و نزار دل کو

آتا ہے دیکھ رونا بے اختیار دل کو

ہے انتظار کس کا کیا جانیے اسے ہائے
آنکھوں ہی میں کٹے ہے لیل و نہار دل کو

تڑپے تو تھا ابھی یہ کیوں رہ گیا تڑپ کر

کیا ہو گیا الٰہی اس بیقرار دل کو

زخموں کے گل کھلے اور داغوں کے لالے پھولے

غم نے ترے دکھائی کیا کیا بہار دل کو

ہے یہ شکار تیرا مت چھوڑ خاک و خون میں
فتراک سے لگا لے اے شہسوار دل کو

رو رو کے سو گیا ہے اے نالہ کوئی صدمہ

پھر آوے گر تو دیجیو ٹک تو پکار دل کو

آ اے حسن کہ ہم تو کوچہ میں اب کسی کے

روویں گلے سے لگ کر پھر زار زار دل کو

*******************************************

کمی جس جا کرے بارش تو یہ کہہ دیجو دہقاں کو

کہ اپنی کشت پر لے جائے میری چشم گریاں کو

بھلا اے اشک دریا جوش کیا کہیے تری دولت

جو سنتے تھے سو دیکھا اپنی آنکھوں ہم نے طوفاں کو

زمیں پر اُگنے سے سنبل کے ہم کو یوں ہوا ظاہر

کہ گاڑا ہے فلک نے یاں کسی خاطر پریشاں کو

بھڑک معلوم ایسے رنگ گل میں باغباں سچ کہہ
لگی ہے آگ نالہ سے یہ کس کی اس گلستاں کو

کھلے ہے وہ صبا سے اور یہ تیری تیغ کے دم سے 
مقابل گل سے کیونکر کیجے اپنے زخم خنداں کو

نہیں ملتا کوئی ہمدم کہ نالے کیجئے مل کر

لگی قسمت سے میری یک قلم آتش فشاں کو

دلِ صد پارہ میرے کی تو پہلے فکر کر ناصح

رفو کیجو پھر اس کے بعد تو چاکِ گریبان کو

حسن جی چاہتا ہے روئے پڑھ کوئی غزل ایسی

بھرا ہو جسکے ہر مصرع میں سوز و درد حرمان کو

******************************************

صبا اب سوگ ہے کس کا چمن میں عندلیباں کو

پڑیں ہیں برگ گل سے جو یہ منھ پر لے کے دامان کو

رہی یہ چشم نت تم سے ولے افسوس اے آنکھوں
کبھی تم نے نہ دھویا دل سے میرے داغ ہجراں کو

اِدھر یہ منھ کا پڑنا ہے اُدھر وہ سر اُٹھاتے ہیں
میں تھاموں اشک کو یا رب کہ روکوں آہ و افغان کو

نہیں تقصیر کانٹوں کی مرا چھالا ہے پاؤں کا

برنگ کہ ربا کھینچے ہے خود خار مغیلاں کو

فریب وعدہ بس دیجے کسی اور ہی کو اب جا کر

میان ہم خوب سمجھے ہیں تمھارے عہد و پیماں کو

مری ہی زیست وابستہ اسی سے س کو رہنے دو

نکل جاوے مرا جی ہی اگر کھینچو گے پیکاں کو

نہیں معلوم یہ کس کا ہے اتنا منتظر یا رب

کہ میں موندتے نہیں دیکھا حسن کی چشم حیراں کو

*******************************************

وصل میں جس کو بیقراری ہو

ہجر میں کیسی اُس کی خواری ہو

اُس کے بھاویں ہی کچھ نہیں ہرگز

خواہ نالہ ہو خواہ زاری ہو

روبرو ہو نہ ایک تیغِ فراق

اور خنجر ہو یا کٹاری ہو

یوں پھنساویں نہ دل کو ہم جبراً

اہ گر عشق اختیاری ہو

کیا کرے آہ و نالہ وہ دل کھول

جِسکا وقتِ نفس شماری ہو

تو مژہ تر نہ کر کہ میرے لئے

اور خنبر کی آبداری ہو

ہو حیات دوبارہ ہم کو حسن

پھر اگر وصل ایک باری ہو

***********************************************

وفادار ہو یا جفا کار تم ہو

جو کچھ ہو سو ہو پر مرے یار تم ہو

اُجاڑو مرے دل کو یا پھر بساؤ

مِری جان اِس گھر کے مختار تم ہو

جدا سب سے ہو اور سب سے ملے ہو

غرض کیا کہوں ایک عیار تم ہو

خدا جائیے دل پہ کیا گزرے آخر

یہ اہلِ وفا ہے ستمگار تم ہو

بنے اس طبیعت سے کیونکر کسی کی

ذرا جی میں منصف تو دلدار تم ہو

خفا ہوتے ہیں ہم تو خوش ہوتے ہو تم

جو خوش ہوتے ہم ہیں تو بیزار تم ہو

نہیں بے سبب یہ حسن سرد آہیں
کہیں ان دنوں میں گرفتار تم ہو

********************************

دوستان مجھ کو تم اُس شوخ تلک جانے دو

عشق کرنے کا مزہ بھی تو ذرا پانے دو

عرض سو بار سُنی ہو گی کہ بیٹھا ہے کوئی

پر نہ آیا کبھی جی میں کہ کہے آنے دو

دل سمجھنے کا نہیں ناصحوں کے کہنے سے 
آپ ہی سمجھے گا آخر اُنہیں سمجھانے دو

منع جو عشق سے کرتے ہیں وہ بندے ہی نہیں
صاحبی کرتے ہیں اُنکے تئیں فرمانے دو

بوئے پیراہن یوسف کے سوا کنعان کو

مصر سے کوئی جو کچھ لاوے تو مت لانے دو

جب تلک دیکھے نہ وہ آن کے تب تک یارو

اُس کے کوچہ سے مری لاش نہ اُٹھوانے دو

کل کہا اُس سے کسی نے کہ حسن مرتا ہے

ہنس کے کہنے لگا میں کیا کروں مر جانے دو

*************************************************

جگر کے ٹکڑے کرنے کو اور اپنے جی کو کھونے کو

غرض بیٹھے ہیں کوچے میں ترے دل دیکے رونے کو

عماراتِ جہاں کی پائداری پر تو اے منعم
نظر سے مت گرا دینا کسی کے دل کے کونے کو
ترے ہی بزم میں اِس خوف سے تو رو نہیں سکتے

مبادا تو کہے بیٹھا ہے میرا گھر ڈبونے کو

خدا جانے پلک سے کیونکہ لگتی ہے پلک ہمدم

کبھی آنکھوں سے ہم نے تو نہ دیکھا اپنے سونے کو

شب وصل صنم تھی اور کیا کیا آرزوئیں تھیں
دھری تھی یہ کہاں کے ایسی دشمن صبح ہونے کو

اِدھر اے ابر میں رو رو کے دامن تر کروں اپنا

اُدھر تو مستعد رہ دامنِ صحرا بھگونے کو

حسن مت بستر و بالیں کو تو ہر وقت ڈھونڈا کر

تری خاطر پھروں گا میں لیئے کیدھر بچھونے کو

************************************************

غمِ نگار سے جو دل کہ داغدار نہ ہو
درخت خشک ہے اس میں کبھی بہار نہ ہو
نہ روئیں گر ترے غم سے یہ چشم خون پالا

تو کوہ و دشت کے دامن میں لالہ زار نہ ہو
اس آہ و نالہ سے جل جاوے جان و دل یکسر

رفیق میرا اگر چشم اشکبار نہ ہو
تبسمِ نمکین کو وہ تری کیا جانے

کہ جسکا تیر نگہ سے جگر فگار نہ ہو
عجب مزے سے کٹیں بلبلوں کے لیل و نہار

چمن میں غنچہ و گل کے جو ساتھ خار نہ ہو
کہا حسن سے میں اک روز کیوں تو روتا ہے

ملے گا یار ترا اتنا بیقرار نہ ہو
دیا جواب یہ ہنس کر کہ اے تسلی بخش

میں کیا کروں جو مرا دل پہ اختیار نہ ہو
****************************************

مجھ کو عاشق کہہ کے اُس کے روبرو مت کیجیو

دوستان گر دوست ہو تو یہ کبھو مت کیجیو

جس ادا کا کشتہ ہوں میں وہ رہے میرے ہی ساتھ

اُس ادا کو مبتذل اے خوبرو مت کیجیو

وقت رخصت دلنے اتنا ہی کہا رو کر کہ بس

اب پھر آنے کی مرے تو آرزو مت کیجیو

میں تو یونہی تم سے دیوانہ سا بکتا ہوں کہیں
اُس کے آگے دوستاں یہ گفتگو مت کیجیو

زلف کے کوچہ سے ہو گلشن میں گزرے ہے صبا

آج واں جا کر گلوں کو کوئی بو مت کیجیو

کل کے جھگڑے میں بھلا ہے کس کے یارو حق بطرف

واجبی جو ہو سو کہیو میری رو مت کیجیو

واں حسن ہر گز نہیں ہے ڈھیل پھر جانے میں کچھ

آشنائی پر بھروسا اُس کی تو مت کیجیو

************************************

ہوئے ہیں عشق کے بیمار دیکھیے کیا ہو

بہت برا ہے یہ آزار دیکھیے کیا ہو

چھٹے قفس سے اگر ہم صفیر و تم تو چلو

ابھی تو ہم ہیں گرفتار دیکھیے کیا ہو

نہ قلق جاتا ہے دل کا نہ جی کی بیتابی

یہ کچھ بھلے نہیں آثار دیکھیے کیا ہو

ہم اک کرشمہ ابرو سے جسکے مرتے تھے

اب اُس نے کھینچی ہے تلوار دیکھیے کیا ہو

دل اور جان کو لاتا تو ہوں ترے آگے

تجھے اب ان میں سے درکار دیکھیے کیا ہو

ہمیں تو یاں بھی نہ تھا صبر اُس نے محشر پر

دیا ہے وعدہ دیدار دیکھیے کیا ہو

بلایا تم نے رقیبوں کو آہ اپنے حضور

کھڑے ہیں ہم پس دیوار دیکھیے کیا ہو

اِدھر مرے ہے حسن غم سے اور اُدھر ہائے

تڑپ رہا ہے دلِ زار دیکھیے کیا ہو

****************************************
کہیو صبا یہ ساقیِ غفلت شعار کو

دوں کس روش جواب میں اب کی بہار کو

فرہاد و قیس سے میں گیا عشق میں الگ

صحرا کو چھوڑا ایدھر اودھر کوہسار کو

کیا ملک دل کی ہم سے کبر پوچھتا ہے تو

مدت ہمیں تو چھوڑے ہوے اُس دیار کو

ناقہ سے دور رہ گیا آخر نہ قیس تو

کہتے نہ تھے کہ پاؤں سے مت کھینچ خار کو

اس سے بھی کام اپنا نہ نکلا کسی طرح

ہم خوب طرح دیکھ چکے انتظار کو

کیا جانے دیکھنے کے لئے کس عذاب کے

رکھا ہے میری آنکھوں میں جانِ نزار کو

پھر پھر فلک تو ہجر ہی لاتا ہے تو بھی دل

رکھ طاق پر اب آرزوئے وصل یار کو

سرسبز جس طرح سے رکھا جیتے جی فلک

رکھیو نہ سبز یوں تو ہمارے مزار کو

سو بار اُس کے کوچہ میں لے لے گیا حسن

آیا نہ پر قرار دلِ بیقرار کو

غیر کو تم نہ آنکھ بھر دیکھو

کیا غضب کرتے ہو اِدھر دیکھو

خاک میں مت ملاؤ دل کو مرے

جی میں سمجھو ٹک اپنا گھر دیکھو

دیکھنا زلف و رخ تمہیں ہر وقت

شام دیکھو نہ تم سحر دیکھو

گل ہوے جاتے ہیں چراغ کی طرح

ہم کو ٹک جلد آن کر دیکھو

آپ پر اپنا اختیار نہیں
جبر ہے ہم پر کس قدر دیکھو

رام باتوں میں تو وہ ہو نہ سکا

نقش و افسوں بھی کوئی کر دیکھو

لخت دل تم نہ سمجھو مژگان پر

عاشقی کا یہ ہے ثمر دیکھو

وصل ہوتا نہیں بھلا کیونکر

اپنی ہستی سے تو گزر دیکھو

دیکھتے ہی نہیں تو کیا کہیے

کہیے تب حال کچھ اگر دیکھو

ڈھلتے ہو تم بتان اُدھر دل سے 
آجکل جسکے ہاتھ زر دیکھو

عشقبازی سے باز آؤ حسن

چھوڑ دو اپنا یہ ہنر دیکھو

****************************************

مجھے چوں ابر تصویر اب نہیں رخصتِ گریہ

مری آنکھوں میں در نہ کھنچ رہی ہے صورتِ گریہ

گئے وے دن جو آنسو بھی ان آنکھوں سے نکلتے تھے

بجائے اشک اب تو رہ گئی ہے حسرتِ گریہ

جلے جب تک نہ دل تب تک نہ نکلے چشم سے آنسو

مجھے چوں شمع ہے آتش سے غم کی قوتِ گریہ

نہیں کچھ میں نے دیکھا ان سے حیرت کے سوا ناحق

مری آنکھوں پہ مردم باندھتے ہیں تہمتِ گریہ

نہ آگ اسکی بجھائی اور نہ دھویا کچھ غبار اپنا

ہمارے دل پر اور ہم پر ہے پھر کیا منتِ گریہ

جلوں میں حال پر دل کے کہ روؤں چشم گریاں کو

اِدھر یہ حدت نالہ اُدھر وہ شدتِ گریہ

مزا ہے تجھ کو ہنسنے کا تجھے رونے سے کیا میرے

تو اے بیدرد کیا جانے کسی کی لذتِ گریہ

مجھے ہر دم وہ روتے دیکھ یوں ہنس ہنس کے کہتا ہے

کہ دیوانے تری کیجے کیاں تک عزتِ گریہ

مرے ہونے نہ ہونے پر نہیں موقوف یہ رونا

تجھے تو اِن دنوں کچھ ہو گئی ہے عادتِ گریہ

حسن میں خواب میں بھی دیکھتا ہوں چشم کو گریاں
ہوئی ہے مجھ کو رفتہ رفتہ یاں تک الفتِ گریہ

***************************************

وہ پیار اب رہا نہ ترا اور نہ چاہ وہ

باتیں ہی ایک رہ گئیں کہنے کو آہ وہ

پوچھا جو حال اُس نے تو میں اور چپ ہوا

تا ضد میں آ کے لگ ہی پڑے خوامخواہ وہ

بے چین ہم کو اپ ہی کرتا ہے ناز سے 
رکھتا ہے اور سر پہ ہمارے گناہ وہ

کہیو صبا کہ جس کو تو بٹھلا گیا تھا سو

چوں نقش پا پڑا تری دیکھے ہے راہ وہ

مدت سے اُس کی ابرو سے واقف ہی ہم نہیں
شمشیر کی رہی نہیں ہم کو نگاہ وہ

احوال کہہ کے اپنا سبک ہوں میں کس لئے

کیا دیکھتا نہیں مرا حالِ تباہ وہ

پکا ہے اک اُس کو سمجھتا ہوں خوب میں
اُستاد اپنے کام میں ہے رشکِ ماہ وہ

توڑی نہیں ہے صاف رکھی ہے ابھی لگی

آتا ہے اس طرف بھی نکل گاہ گاہ وہ

تو ہی نباہ اُس سے جو چاہے تو کر حسن

اسپر نہ پھولیو کہ کرے گا نباہ وہ

******************************

مجھ سے اب وہ نہ رہی اُس بتِ عیار کی آنکھ

پھر گئی آہ زمانہ کی طرح یار کی آنکھ

کس سے تو آنکھ ملاتا ہے نظر میں میری

میں سمجھتا ہوں تری اب وہ نہیں پیار کی آنکھ

تا کہ عبرت کریں اور غیر نہ دیکھیں  تجھ کو
جی میں آتا ہے نکلوائیے دو چار کی آنکھ

خفگی نظروں میں ظاہر ہے تری مجھ سے نہ چل

وہ تو چتون میں نہیں چھپتی ہے بیزار کی آنکھ

سامنے لی ہے یہ کس گل نے جمائی اسکے

جھکی پڑتی ہے جو یوں نرگسِ بیمار کی آنکھ

یا رب اک پل بھی نہ اوجھل ہو نظر سے میری

جیسے بھاتی ہے مجھے اپنے طرحدار کی آنکھ

عشق کا داغ ہوا اسپہ تو کچھ سوجھ پڑی

بارے اُس گل نے تو کھلوائی دل زار کی آنکھ

جو نظر باز ہیں ان کو نہیں پرسش پہ نگاہ

من و عن سب کہے دیتی ہے گنہگار کی آنکھ

گریہ کرتا ہے حسن زیر درختِ بادام

یاد آئی ہے اُسے کیا کسی دلدار کی آنکھ

*******************************************

دل کے مانند کہیں ہو نہ فگار آئینہ

ابروئے یار سے ہوتا ہے دوچار آئینہ

جس گھڑی دیکھے ہے وہ لالہ عذار آئینہ

آپ میں دیکھے ہے وہ رشکِ بہار آئینہ

جھاڑ کر گرد کو وہ اس لیے دیکھے ہے اُسے 
روبرو تا نہ رکھے میرا غبار آئینہ

مُنھ دیا تو ہی نے جو آنے لگا منھ پہ ترے

ورنہ تھا ایسا کہاں کا ترا یار آئینہ

اُس کی مژگاں سے تو ہوتا ہے مشبک یہ دل

مثل قندیل کے گو رکھتا ہے چار آئینہ

ہم نے دیکھا تو خزاں ہی میں چمن کو دیکھا

دید میں اپنی تو اک بار بہار آئینہ

زلف کا کس کے حسن عکس پڑا ہے اس میں
دن کو آتا ہے نظر میں شبِ تار آئینہ

******************************************

مُنھ دیکھتے ہی اس کا آنسو مرا بہانہ

رونے کا یا رب اپنے اب کیا کروں بہانہ

تو ہو چکا ہے میرا جی دیکے تجھ کو لوں گا
دل دے رکھا ہے تجھ کو آگے ہی میں بعانہ
نہ دام کے کشش تھی اور تھی نہ میری خواہش

لایا قفس میں مجھ کو صیاد آب و دانہ

عالم میں ہر کسی سے سُن سُن کے میرا قصہ

کہنے لگا وہ ناحق کیوں ہو گیا دوانہ

جی چاہتا ہے اُس سے چھپ کر کہیں سنوں میں
دیکھوں تو کیا کہے ہے وہ مجھ کو غائبانہ

افسوس رفتگان کے احوال پر ناحق

ایسا ہی تھا عزیز و آگے بھی گر زمانہ

کیا جانیے پریشان کس کس کا دل کرے گا
اُلجھا ہے بے طرح سے زلفوں میں سر سے شانہ

کہہ اِس زمیں میں ایسی کوئی غزل حسن تو

ہر بیت میں ہو جسکے احوال عاشقانہ

**************************************
کہتا نہ تھا میں اے دل تو اُس سے جی لگا نہ

اس کا تو کیا گیا اب تیرا ہی جی گیا نہ

سو بار میں نے جھانکا چلوں سے اُس کو لیکن

اتنا کہا نہ اُس نے کیا دیکھتا ہے آ نہ

میں خوب رو چکا ہوں ظالم بس اور مجھ کو
آزردگی کی باتیں کہ کہ کے تو رُلا نہ

جاتے ہی یار کے تو کہتا تھا مر رہوں گا
وقتِ وداع اے دل آخر تو مر گیا نہ

کل میں نے ہنستے ہنستے پوچھا کہ کوئی دم یاں
فرمائیے تو میں بھی بیٹھا رہوں کہ یا نہ

تیوری چڑھا کے بولا چل چل خبر لے اپنی

جی لگ رہا ہے تیرا جیدھر تو اپنے جا نہ

کہتا نہ تھا کہ ہر دم اُس کی گلی میں مت جا

اس بات کا اب آخر چرچا حسن ہوا نہ

**********************************

دید کی سد راہ ہے یہ مژہ

خارِ پائے نگاہ ہے یہ مژہ

نت نقاطر ہی اس سے رہتا ہے

رگِ ابرِ سیاہ ہے یہ مژہ

چشم میری وہ بحر ہیں مواج

جس کے لب کی گیاہ ہے یہ مژہ

آنکھیں تیری وہ لڑنے والی ہیں
ساتھ جن کے سپاہ ہے یہ مژہ

ہر طرح دل میں کھپ رہی ہے ترے

خواہ برچھی ہے خواہ ہے یہ مژہ

آنکھیں مل مل چھپاتے ہو تم کیوں
دیکھنا کیا گناہ ہے یہ مژہ

دل میں کانٹا سا کچھ چُبھے ہے مرے

کہ حسن کس کی آہ ہے یہ مژہ

*************************************

ہو کر ترے جلوہ کے خریدار ہمیشہ

آ بیٹھے ہیں ہم سَرِ بازار ہمیشہ

کرتا ہی رہا میں تو اُسے پیار ہمیشہ

پر مجھ سے رہا شوخ وہ بیزار ہمیشہ

تو مان بھلا یا کہ بُرا اس میں ہمیں تو

ہو جانا ترے کوچہ میں اک بار ہمیشہ

تو دل میں ہے اور دل کے جو ہیں پوجنے والے

وہ دل سے ترا دیکھے ہیں دیدار ہمیشہ

اک دن بھی نہ وعدے پہ وفا کی کبھی تو نے

کرتا ہی رہا ہم سے تو اقرار ہمیشہ

غیرت تو پھٹکتی نہیں اب پاس بھی تیرے

غیروں میں پھرا کر تو مرے یار ہمیشہ

کہتا رہا وہ گوشہ ابرو سے بھلا اور

ہم کرتے رہے حالِ دل اظہار ہمیشہ

جس طرح وہ پھرتا ہے مرے دل میں الٰہی

دیکھا کروں آنکھوں سے وہ رفتار ہمیشہ

جب مانگتا ہوں بوسہ تو کہتا ہے تجھے تو

رہتی ہے اِسی بات کی تکرار ہمیشہ

نہ جام کی خواہش ہے کہ مے کی مجھے ساقی

میں نشہ ہستی سے ہوں سرشار ہمیشہ

نالے نہیں کرتے تو جدائی میں گلوں کے

کیا کرتے ہیں پھر مرغ گرفتار ہمیشہ

ہر آن  میں ہے عالم جدا باغ جہاں کا

اِک رنگ پہ رہتے نہیں گلزار ہمیشہ

بیٹھے ہیں جہاں تیرا ہی لے بیٹھے ہے قصہ

سنتے ہیں حسن سے یہی گفتار ہمیشہ

****************************************

ہمدم نہ پوچھ مجھ سے غرض اک بلا ہے وہ

جو روبرو ہو اُس کے سو جانے کہ کیا ہے وہ

بیگانہ وار بھی نہ ملا ہم سے وہ کبھی

ہم سادہ دل یہ جانتے تھے آشنا ہے وہ

ہجراں تو ہے پہ یہ نہیں معلوم کچھ ہمیں
ہم آپ سے جدا ہیں کہ ہم سے جدا ہے وہ

پھر پھر کے پوچھتے ہو عبث آرزوئے دل

تم جانتے تو ہو کہ مرا مدعا ہے وہ

میں نے تو بات بھی نہیں کی اُس سے ہمنشین

اک یہ بھی چوچلا ہے کہ ناحق خفا ہے وہ

عاشق کو اپنے  ٹوک کے بولا گر آپ سے 
کم گو ہے بے نصیب ہے اور بے نوا ہے وہ

دل کی ہمارے کچھ تو خبر ہم کو بھی سُنا

جیتا ہے یا سسکتا ہے یا مر گیا ہے وہ

رنگِ حنا کی طرح نہ کھو ُس کو ہاتھ سے 
دل ہی مرا کہ ہاتھ ترے لگ گیا ہے وہ

معذور رکھ حسن کو جو بے طاقتی کرے

عاشق ہے دردمند ہے اور مبتلا ہے وہ

**************************************

خواہ سچ جان مری بات کو تو خواہ کہ جھوٹھ

سچ کہوں سچ کو اگر تیرے تو واللہ کہ جھوٹھ

سچ اگر بولے تو ہم سے تو بھلا کیا ہو خوشی

جی میں جی آتا ہے سن کر ترا ہر گاہ کہ جھوٹھ

راست گر پوچھے تو ہے راست کہ تجھ میں نہیں مہر

اپنی ہٹ دھرمی سے کہتا ہے تو اے ماہ کہ جھوٹھ

جھوٹھ موٹھ اُن سے میں کُچھ مصلحتاً بولوں گا

سچ ہے تو بول نہ اُٹھیو دلِ آگاہ کہ جھوٹھ

میں جو پوچھا کہ تجھے غیروں سے ہے راہ تو وہ

پھیر کر مُنھ کو لگا کہنے باکرہ کہ جھوٹھ

کوئی اتنا بھی بُرا کرتا ہے میری ہی طرح

کیوں بھلا سچ ہے نہ یہ اے بتِ دلخواہ کہ جھوٹھ

دل تو واقف ہے بہت واں سے ٹک ایک سچ کہنا

لا وبالی ہے مرے یار کی درگاہ کہ جھوٹھ

مجھ سے جب ملتا ہے تب چھیڑ کے پوچھے ہے یہی

یہ حسن سچ ہی تو رکھتا ہے مری چاہ کہ جھوٹھ

کیا جواب اس کا مرے پاس بجز خاموشی

یا مگر یہ کہ یہی ہر گہ کہوں آہ کہ جھوٹھ

***************************************

دامن کو اُس کے کھینچیں اغیار سب طرف سے 
 اور آہ ہم یہ کھینچیں آزار سب طرف سے 
جب کام دل نہ ہرگز حاصل ہوا کہیں سے 
دل کو اُٹھا کے بیٹھے ناچار سب طرف سے 
جی چاہتا ہے اُس کے کوچہ میں بیٹھ رہیے

کر ترک آشنائی یک بار سب طرف سے 
تجھ پاس بھی نہ آویں ہم اب تو جائیں کیدھر

تو نے تو ہم کو کھویا اے یار سب طرف سے 
مژگان سے اُس کے کیونکر دل چھٹ سکے ہمارا

گھیرے ہوے ہیں اُس کو وے خار سب طرف سے 
پردے ہزار ہوویں حائل پہ حسن اُس کا

دیتا ہے طالبوں کو دیدار سب طرف سے 
کونا بھی ایک دل کا ثابت نہیں یہ کسنے

اس گھر کو کر دیا ہے مسمار سب طرف سے 
نالہ ضعیف اپنا پہنچے گا کیونکہ واں تک

کی ہے بلند اُس نے دیوار سب طرف سے 
اک بار تو عزیزان تم مل کے حال میرا

کر بیٹھو اُس کے آگے اظہار سب طرف سے 
دیوانہ ہو کے چھوٹا دنیا سے ورنہ یاران

ہوتے گلے کے میرے تم ہار سب طرف سے 
وے دن بھی آہ کوئی کیا تھے کہ جن دنوں میں
دل کو خوشی تھی اپنے دلدار سب طرف سے 
بس تیرے غم میں آ کر اب خاک ہو گئے ہم

دل بجھ گیا ہمارا کبار سب طرف سے 
ذکر وفا ؤ اُلفت مت چھیڑ بس حسن اب

جی ہو رہا ہے اپنا بیزار سب طرف سے 
*******************************************

نرگس پہ کل نگہ جو تری ٹک پلٹ گئی

کچھ دیکھتے ہی اُس کو وہ آنکھوں میں کٹ گئی

کہتے تھے یار آوے تو کچھ دل کی کہیے ہائے

آیا وہ اُس گھڑی کہ زبان جب اُلٹ گئی

کیا جانے کون آن کے گلشن سے پھر گیا
کُچھ پھول پھول کر جو کلی پھر سمٹ گئی

اب ہم ہیں اور یار کا روزِ فراق ہے

جوں توں کی تیری رات تو اے شمع کٹ گئی

کس کے خیال سے تجھے ہے گفتگو حسن

کیا جانو آج نیند تری کیوں اُچٹ گئی

****************************************

مجنوں کو اپنے لیلیٰ کا محمل عزیز ہے

تو دل میں ہے ہمارے ہمیں دل عزیز ہے

ابرو و چشم و زلف مژہ کی تو کہیے کیا

ہم کو تو تیرے مُنھ سے ترا تل عزیز ہے

دل کو کیا جو قتل تو اُس نے بھلا کیا

مجھ کو تو اپنے دل سے وہ قاتل عزیز ہے

اتنا نہیں کوئی کہ پکڑ آستین مری

اس سے کہے کہ تجھ پہ یہ مائل عزیز ہے

جا بیٹھتے ہیں چھپ کے کبھی ہم بھی اُس جگہ

اس واسطے ہمیں تری محفل عزیز ہے

اِک نقش دے کہ جس سے مسخر ہو وہ پری

ایسا بھی دوستو کوئی عامل عزیز ہے

کیونکر کروں نہ اِس دلِ مجروح کا علاج

مدت کا ہے رفیق یہ گھائل عزیز ہے

نہ حور نہ پری ہے نہ وہ ماہ و مشتری

اِک نور ہے کہ سبکو وہ حاصل عزیز ہے

ہجراں میں انتظار بھی ہے اس کا مغتنم

جو ڈوبتا ہو ُس کو تو ساحل عزیز ہے

آن وا وا میں ٹھور ہی رکھتا ہے خلق کو

اپنے تو فن میں ایک وہ کامل عزیز ہے

کیونکر نہ چاہے اُس کو ہر اک جان کی طرح

خواہش میں اُس کی سب ہیں وہ ہر دل عزیز ہے

ہر پھر کے تیرے کوچہ میں کرتے ہیں ہم مقام

ہم سے مسافروں کو یہ منزل عزیز ہے

صحبت سے کوئی کیونکہ حسن کے نہ ہووے خوش

شاعر ہے یار باش ہے قابل عزیز ہے

*******************************************

سیر ہے تجھ سے مری جان جدھر کو چلیے

تو ہی گر ساتھ نہ ہووے تو کدھر کو چلیے

خواہ کعبہ ہو کہ بتخانہ غرض ہم سے سُن

جس طرف دل کی طبیعت ہو اُدھر کو چلیے

زلف تک رخ سے نگہ جاوے نہ اک دن کے سوا

شام کو پہنچیے منزل جو سحر کو چلیے

جب میں چلتا ہوں ترے کوچہ سے کترا کے کبھی

دل مجھے پھیر کے کہتا ہے اِدھر کو چلیے

اتنی کیا جلدی ہے اے قافلہ اشک تمھیں
ٹک نباہے مرے بھی لخت جگر کو چلیے

کوہ و صحرا کے سوا کہ تو بھلا اے ناصح

لے کے ساتھ اپنے کدھر دیدہ تر کو چلیے

اِن دنوں رات اِسی فکر میں کٹتی ہے حسن

صبح کب ہووے کہ پھر یار کے گھر کو چلیے

***************************************

شب کو تم ہم سے خفا ہو کر سحر کو اُٹھ گئے

شمع ساں رو رو کے ہم بھی دل جگر کو اُٹھ گئے

تھے ابھی تو پاس ہی اپنے قرار و ہوش و صبر

تیرے آتے ہی نجانے وہ کدھر کو اُٹھ گئے

تو نہ نکلا گھر سے باہر صبح سے لے شام تک

دیکھ دیکھ آخر ترے دیوار و در کو اُٹھ گئے

کس سے پوچھوں حال میں باشندگانِ دل کا ہائے
اِس نگر کے رہنے والے کس نگر کو اُٹھ گئے

اے خوشا وے جو کہ وارستہ تعلق سے ہوے

جس جگہ چاہا رہے چاہا جدھر کو اُٹھ گئے

دیر و کعبہ ہے کو جانا کچھ نہیں لازم غرض

جس طرف پائی خبر اُس کی اُدھر کو اُٹھ گئے

شہر میں رونے کے ہاتھوں جب نہ رہنے پائے ہم

کوہ و صحرا کی طرف لے چشم تر کو اُٹھ گئے

پوچھتا ہے حال کیا آوارگانِ ہند کا

کچھ اِدھر کو اُٹھ گئے اور کچھ اُدھر کو اُٹھ گئے

تو اکیلا اس جگہ بیٹھا کرے گا کیا حسن

تیرے ساتھی تو کبھی کے اپنے گھر کو اُٹھ گئے

********************************************

ہم نہ تنہا اُس گلی سے جان کو کھو کر اُٹھ گئے
سیکڑوں یاں زندگی سے ہاتھ دھو کر اُٹھ گئے


دیکھنے پا مے نہ ہم اشکوں کا اپنے کچھ ثمر

تخم گویا یاس کے یہ تھے جو بو کر اُٹھ گئے


کل ترے بن باغ میں کچھ دل نہ اپنا جو لگا

اشک خونیں میں گلوں کو ہم ڈبو کر اُٹھ گئے


لوٹتے ہیں اس ادا ؤ ناز پر اور غش میں ہم

تھے وہ احمق جو کہ تیری کھا کے ٹھوکر اُٹھ گئے


جان و دل ہم اِک جگہ بیٹھے تھے کوچہ میں ترے

پاسبان کے ہاتھ سے آوارہ ہو کر اُٹھ گئے


تو گیا تھا ڈھونڈھنے ان کو کہاں وے تو حسن

تیرے گھر میں آئے بیٹھے لیٹے سو کر اُٹھ گئے
*********************************************

کس سے اب بات کریں اور ہنسیں ہم کس سے 
مر گیا دل ہی وہ اپنا کہ خوشی تھی جس سے 
کم کہا ہم نے جو کچھ تم نے کیا ظلم و ستم

تم کو توفیق خدا دیوے زیادہ اس سے 
اپنی محرومی طالع سے نہیں یہ بھی بعید

بیٹھتے ہی جو ہمارے وہ اُٹھے مجلس سے 
کس کی ہم چشمی کا دعویٰ تو رکھے ہے ناحق

کچھ بھی سوجھی ہے تجھے کہیو صبا نرگس سے 
کوئی دیتا نہیں تحقیق خبر اُس کی حسن

پوچھتا پھرتا ہوں سودائی سا میں جس تس سے 
*************************************

شمع ساں اپنی ہی ہستی سے ستم ہم نے سہے
اپنی آہوں سے جلے اپنے ہی اشکوں میں بہے

عمرِ دہ روزہ مری روتے ہی روتے گزری

یوں کٹے زیست کے دن جیسے کہ جاتے ہیں دہے

گو نہ ہو روز ملاقات میسر تو نہ ہو
پر بھلا اتنا تو ہوئے کہ میان گاہ گہے

کل کہا اُس سے کسی نے کہ حسن کہتا ہے

اب نہیں ملنے کا میں اُس سے وہ محفوظ رہے

ہنس کے کہنے لگا یہ باتیں ہیں میں تب جانوں
سامنے ہو کے مرے وہ یہ اگر بات کہے

*********************************************

اُس کے کوچے سے صبا گر اِدھر آ جاتی ہے

دل کے نالوں کی مفصل خبر آ جاتی ہے

گرچہ اُس زلف سے کچھ کام نہیں اب تو ولے

سانپ کے کاٹے کی سی اِک لہر آ جاتی ہے

میرے ہوتے ہی تمھیں غیر سے تھی کرنی بات

دل میں کچھ کچھ پھر اسی بات پر آ جاتی ہے

یہ غضب ہے کہ وہ روٹھا ہوا پھرتا ہے جو یاں
خواب میں بھی وہی صورت نظر آ جاتی ہے

ذکر چھیڑے کوئی اب کیونکہ مرا اُس کے حضور

واں تو ہر بات میں تیغ و سپر آ جاتی ہے

سوجھتا کچھ نہیں اُس وقت میان اپنے تئیں
یاد جس وقت تری مو کمر آ جاتی ہے

کاٹ دیتا ہے وہ ہر بات میں سنتا ہی نہیں
بات میری کبھی مجلس میں گر آ جاتی ہے

اک وفاداری جو ہے آب و گل اپنے میں حسن

پھر طبیعت نہیں پھرتی جدھر آ جاتی ہے

*****************************************

ہوئی ہے خوییاں تک چشم کو حیرت سے تکنے کی

کہ عینِ وصل میں فرصت نہیں مژگان جھپکنے کی

صدائے کوس رحلت ہے جوانان چمن پر یہ

صدا  ہوتی ہے گلشن میں جو غنچہ کے چٹکنے کی

کیاں تک کاوشیں ہم سے کرے گا غیر کی خاطر

کبھی تو ہم سے بھی گر آہ اے بد خو فلک نیکی

نہ تھا اسوقت میں تو غیر کوئی اے بہانہ جو

تجھے پھر کیا چلی تھی پاس سے میرے سرکنے کی

تری سنتا بھی ہے ناصح کوئی تو کس سے کہتا ہے

عبث بکوا نہ مجھ کو تجھ کو تو عادت ہے بکنے کی

ہمارے ہاتھ سے ساغر چھنا غیروں کو دیتا ہے

خدا کے واسطے کوبی تو ٹک دیکھو بہکنے کی

تپ ہجراں میں دل مت چشم کو دے رخصتِ گریہ

کہ اِس آتش کی خاصیت ہے پانی سے دہکنے کی

مجھے کیا سوجھتا گر تو نہ ہوتا سامنے میرے

بصارت چشم میں پیدا تری اے مہ جھلک نے کی

حسن جب شمع کو دیکھوں ہوں روتے تب مجھے صورت

نظر آتی ہے آنکھوں میں ترے آنسو ڈھلکنے کی

************************************

ہوا کیا ظلم ہم پر آہ اس طاقت کے جانے سے 
کہ یوں ہم یک بیک رہ گئے ترے کوچہ کے آنے سے 
کہیں کیا عشق کے شہرہ نے وہ بھی بات اب کھوئی

وگرنہ نہ دیکھ جاتے تھے تجھے سو سو بہانے سے 
کسی نے حظ اُٹھائے اور کسی نے لذتیں اس کی

مگر ہم نے اُٹھائیں حسرتیں ہی اس زمانے سے 
کسی کا کام دل برہم نہ ہو ڈرتا ہوں اے ظالم

بہت اُلفت ہوئی ہے کچھ تری زلفوں کو شانے سے 
بڑا مشاق ہے تہ فنِ خونریزی میں اے نو خط

مجھے معلوم ہوتا ہے تری آنکھیں لڑانے سے 
بہت آرام تھا چوکھٹ پہ اُس کی خاک کو میری

جدا کس نے کیا یا رب اِسے اُس آستانے سے 
قفس میں قید کر صیاد یا تو دام میں لے جا
اُٹھایا اب تو ہم نے دل ہی اپنے آشیانے سے 
ہوے بس شمع و پروانہ تو آخر ہاتھ اُٹھا شعلے

اِدھر اِسکے رُلانے سے اُدھر اُس کے جلانے سے 
کہا ہم نے اُسے ٹک بات کر اپنے حسن سے بھی

لگا کہنے کروں میں بات کیا ایسے دوانے سے 
***************************************

قفس تک کیا چلی تھی باغبان کو گل کے لانے کی

نہ تھی شاید خبر ُس کو کسی کے جیسے جانے کی

پڑھوں  گا خط تو میں قاصد پہ تو یہ مجھ سے کہ جلدی

کہ کہہ دی ہے زبانی کچھ بھی اُس نے اپنے آنے کی

کس کوچہ میں میری خاک کو رہنے دیا ہوتا

صبا تجھ کو چلی تھی کیا اسے در در پھرانے کی

گئے وہ دن جو غیروں کی بھی ہم باتیں اُٹھاتے تھے

نہیں ہے اب تو دل میں تاب تیری بات اُٹھانے کی

شگفتہ ایسے غنچہ کو تو زخموں ہی سے کرنا تھا

طرح کوئی نہ تھی اور اس سوا دل کے ہنسانے کی

وہی آرام سے بھر نیند سوئے آ کے دنیا میں
رہی جن کے سرہانے خشت تیرے آستانے کی

زمیں و آسمان کو ایک کر دیویں ابھی دم میں
اجازت دے اگر ٹک ہم کو وحشت خاک اُڑانے کی

نہیں منظور گر تم کو کسی کا محو کر دینا

تو پھر ہے وجہ کیا آئینے کو مکھڑا دکھانے کی

نہیں کچھ خوب مل مل بیٹھنا یہ خوبروؤں میں
حسن تو نے نکالی چال پھر دل کے لگانے کی

*******************************************

پھر جگر سے آہ اُٹھی اور تپش اس دم ہوئی

ہم نے جانا تھا کہ شاید کچھ یہ آتش کم ہوئی

سنتے ہی جانے کی اُس کے غیر کی مجلس میں ہائے
کیا کہوں جو کچھ کہ حالت میری اے ہمدم ہوئی

دشمنی کو زہر سے کہنے میں دیتے ہیں مثل

میرے حق میں دوستی بھی ان بتوں کی سم ہوئی

ٹک تھمے تھے کل ہمارے اشک بہنے سے کہ آج

پھر خیال اس کا بندھا اور چشم پھر کچھ نم ہوئی

مو پریشان اشک ریز اور متصل کھینچے ہے آہ

شمع کس کے غم میں یارب صاحبِ ماتم ہوئی

دور ہی سے دیکھو ہم تجھ کو ذرا ہوتے تھے خوش

چرخ کے ہاتھوں سے وہ صحبت بھی اب برہم ہوئی

اور بھی کچھ زخم دل کے چاک تجھ سے ہو چکے

صبح تو کیسی ہمارے واسطے مرہم ہوئی

خاک ہو اپنی پریشان وہ لگے دامن کو ہائے

ہم ہوے یوں غیر تیرے اور صبا محرم ہوئی

ہے گرہ کیسی یہ غم کی اپنے دل میں اے حسن

ہم نے جوں جوں ُس کو کھولا اور یہ محکم ہوئی

********************************************

آنکھوں میں ہیں حقیر جس تِس کے

نظروں سے گر گئے ہیں ہم کس کے

دل کا ہمدم علاج مت کر اب

زخم مرہم پذیر ہیں اس کے

کون آتا ہے ایسا ہوش ربا

صبر و طاقت یہاں سے کیوں کھس کے

دیکھتی ہے یہ کس کی آنکھوں کو

کیوں کھلے ہیں یہ چشم نرگس کے

بس کہیں تھک بھی آسیاے فلک

ہو چکے سُرمہ ہم تو اب پس کے

جی سے رہتے ہیں اپنے اُس پہ نثار

دل سے ہوتے ہیں دوست ہم جس کے

گو نہیں اب کبھی تو اے پیارے

ہم بھی تھے یار تیری مجلس کے

تو تو خوش ہے کہ تیرے کوچہ میں
ایک تڑپا کرے اور اک سِسکے

مر گئے پر بھی یہ حسن نہ مندے

منتظر چشم تھے ترے کس کے

****************************************

گر گئے چھڑیوں سے یہ کٹ کٹ کے

پر مژہ سے نہ لخت دل اٹکے

رائیگاں یوں اُڑا نہ ہم کو فلک

خاک ہیں ہم کسی کی چوکھٹ کے

ٹک تو اونچی ہوا ہے صدائے جرس

دشت میں کب تک کوئی بھٹکے

تو ہی جب اپنے در سے دیوے اُٹھا

پھر کِدھر جا کے کوئی سر پٹکے

ہم لئے بیٹھے دیکھا کریں
اور وے شانہ زلف کو جھٹکے

چاند آتا تو ہے ترے مُنھ پر

بدر کی طرح پر کچھ اک گھٹ کے

نہ مندے بعد مرگ چشم حسن

منتظر تھے یہ کس کی آہٹ کے

*****************************************

پھر اگر دل یہ مِرا نالہ کی بنیاد کرے

آہ سر پر مرے صد محشرِ بیداد کرے

یاں تو سنتا ہی نہیں بات کسی کی کوئی

دل مِرا مثل جرس کب تئیں فریاد کرے

بعد مرنے کے بھی اُلفت ہے چمن سے یا رب

مشت پر میرے صبا دان سے نہ برباد کرے

زندگی یہ ستمِ یار اور وہ بخت زبون

کس توقع پہ بھلا دل کو کوئی شاد کرے

وصل میں بھی نہ گئی چھیڑ یہی کہتا رہ

کہ تجھے ایسا بھُلا دوں کہ بہت یاد کرے

نام آزادی کا تب لیوے کوئی دنیا میں
قید ہستی سے جب آپ نے تئیں آزاد کرے

شعر کہنے سے یہ حاصل ہے کہ شاید کوئی

بعد مرنے کے حسن اپنے تئیں یاد کرے

*********************************************

تیرا خیال ابر و دل میں اگر نہ ہووے

کعبے کا دیکھا بھی مدِ نظر نہ ہووے

مانگی تھی آہ کس نے یا رب کہ آہ ایسی

ہم کو ملی کہ جس میں کچھ بھی اثر نہ ہووے

غیروں کی طرف ہرگز مت دیکھ اور جو دیکھے

تو دیکھ یوں کہ اصلا ان کو خبر نہ ہووے

کیا جی کسی کا تجھ سے جو سنگدل کو چاہے

دل تجھ سے وہ لگاوے جسکا جگر نہ ہووے

عزت نہ ہے قفس میں نہ وقر ہے چمن میں
مجھ سا کوئی جہاں میں بے بال و پر نہ ہووے

جو ضد کہ ساتھ میرے ہے گردشِ فلک کو

دشمن کو بھی جو پوچھو تو اس قدر نہ ہووے

مجھ کو سُنا کے اُس سے جاتے ہیں غیر ملنے

کیا ہو مزا کہ اپنے وہ آج گھر نہ ہووے

جس رات کو کہوں میں ہووے نہ صبح تو ہو

مانگوں سحر کا ہونا جس شب سحر نہ ہووے

بیٹھے ہیں ملنے والے اُس کے کہیں حسن یاں
مذکور پر کچھ اُس کے یہ چشم تر نہ ہووے

*************************************

مُنھ اپنا خشک ہے اور چشم تر ہے

ترے غم میں یہ سیرِ بحر و بر ہے

خبر لے دل کی اُس سے جسکا گھر ہے

کسی کے گھر کی ہم کو کیا خبر ہے

وہ اب کیونکر نہ کھینچے آپ کو دور

ہمارے چاہنے کا یہ اثر ہے

ہمیں کچھ وہ نہیں ہیں آہ ورنہ

وہی ہے شام اور وہ ہی سحر ہے

ہمیں دیکھو نہ دیکھو تم ہمیں تو

تمھارا دیکھنا مد نظر ہے

سنا لے مرتے مرتے گل کو بلبل

کوئی نالہ ترے دل میں اگر ہے

اُٹھاتا ہے جو روز اُٹھ درد و غم کو

کسے طاقت ہے میرا ہی جگر ہے

کبھی بستا تھا اِک عالم یاں بھی

یہ دل جو اب کہ اُجڑا سا نگر ہے

کہا چاہے ہے کچھ کہتا ہے کُچھ اور

حسن دھیان ان دنوں تیرا کدھر ہے

***************************************

سَو کی اِک بات میں کہی تو ہے

یعنی جو کچھ کہ ہے وہی تو ہے

دید وا دیدہ کو غنیمت جان

حاصلِ زندگی یہی تو ہے

تیرے دیدار کے لئے یہ دیکھ

جان آنکھوں میں آ رہی تو ہے

ڈھ گیا ہو نہ خانۂ دل آج

سیلِ کون چشم سے یہی تو ہے (سیلِ خوں؟)
واں بھی راحت ہو یا نہ ہو دیکھیں 
اِک مصیبت یہاں سہی تو ہے

مجھ سا عریان کہاں ہے گُل اُس کے
رنگ کے بر میں اک یہی تو ہے

تیرے احوال سے حسن بارے

اُس کو تھوڑی سی آگہی تو ہے

***********************************

دیکھیں  گے پھر ان آنکھوں سے ہم روئے یار بھی

ہووے گا یہ تمام کبھی انتظار بھی

آئینہ ہی کوکب تئیں دکھلاؤ گے جمال

باہر کھڑے ہیں کتنے اور امیدوار بھی

دشمن تو تھے ہی پر تری اس دوستی میں اب

بیزار ہم سے ہو گئے ہیں دوستدار بھی

گزری تمام عمر اسی آرزو میں ہائے
دو چار باتیں تم نے نہ کیں ایک بار بھی

برگشتہ طالعی کا کریں اپنی کیا بیان

پھر گئے ہیں ہم سے خنجرِ مژگانِ یار بھی

کیا جانے تیرے کُشتے کدھر خاک ہو گئے

پایا نہ اُنکا آہ نشانِ مزار بھی

وقتِ وداع بسکہ تجھی پر نظر گئی

ہونے نہ پائے آپ سے ٹک ہم دو چار بھی

گر تو نہیں تو جا کے کریں کیا چمن میں ہم

تجھ بن ہمیں خزاں سے ہے بدتر بہار بھی

اک جانِ ناتوان ہے شکوہ حسن نہیں
ٹھہرا نہ اپنے پاس دلِ بیقرار بھی

**********************************

ہے جائے حذر ڈریو ذرا چشم بتاں سے 
ہر پل میں نیا فتنہ اک فتنہ اک اُٹھتا ہے یہاں سے 
دل پاس نہیں میرے نہ کچھ کہ مجھے ناصح

اس وقت تو بیزار ہوں میں اپنی بھی جاں سے 
واں کی نہ سرائت نہ یہاں آگ بجھائی

کچھ ہم کو تو حاصل نہ ہوا اشک رواں سے 
اُٹھنا ترے کوچہ ہی سے دشوار ہے ورنہ

آسانی تو اُٹھنا ہے بہت ہم کو جہاں سے 
کس کا کریں ہم شکوہ کہ چوں شمع یہاں تو

جو سر پہ بلا آئی سو اپنی ہی زبان سے 
آنا تو یہاں کا کیا موقوف ہے تم نے

پر خیر و خبر اپنی تو بھیجا کرو واں سے 
نہ رنگ ہی مُنھ پر ترے نہ دل ہے ترے پاس

سچ کہیو حسن آج تو آتا ہے کہاں سے 
*****************************

کیونکر بھلا لگے نہ وہ دلدار دور سے 
دونی بہار دیوے ہے گلزار دور سے 
نزدیک ہی سے شرم ہے اتنا تو ہو بھلا

دیکھا کریں کبھی کبھی دیدار دور سے 
جی تو بھرا نہ اپنا کسی طرح کیا ہوا

دیکھا اگر اُسے سرِ بازار دور سے 
بے اختیار اُٹھتی ہے بنیاد بیخودی

آتی ہے جب نظر تری دیوار دور سے 
نزدیک ٹک بٹھا کے حسن کا تو حال دیکھ

آیا ہے قصد کر کے یہ بیمار دور سے 
***************************************

الٰہی یا تو یہ بیتاب دل سنبھل جاوے

نہیں تو خون ہو آنکھوں سے اب نکل جاوے

کٹی ہو جس کی سدا عمر وصل میں یارو

کہو تو ہجر میں کس طرح وہ بہل جاوے

یہ تو ہی ہے جو اثر تجھ کو کچھ نہیں ورنہ

ہمارے نالوں سے تو سنگ بھی پگھل جاوے

میں اس خرابی سے مارا پڑا ہوں رستے میں
جو تو بھی گزرے ادھر سے تو ہاتھ مل جاوے

نہ تڑپیو تو دمِ قتل اے حسن ہرگز

کہ دست یار مبادا کہیں نہ چل جاوے

************************************

ہم باغبان کے ہاتھوں یوں اُجڑے اس چمن سے 
آوارہ ہو کے نکلے جیسے کوئی وطن سے 
ہے نقشِ پائے ناقہ نقشِ جبین سے باہم

محمل کے ساتھ شاید نکلا ہے قیس بن سے 
سینے سے آہ دل سے نالے جگر سے افغان

نکلے یہ سب و لیکن نکلی نہ جان تن سے 
پھر پھر کے مصر ہی میں پھرتی ہے کیا صبا تو

کنعان کو بھی تو مہکا ٹک بوئے پیرہن سے 
تکرار ہر سخن پر جی چاہتا ہے کیجے

پائی ہے بسکہ لذت ہم نے ترے سخن سے 
گل کا نہ رو نہ اتنا غنچہ کا مُنھ مثل پھر

دین اُس رخ و دہن کو کس رو سے کس دہن سے 
بیٹھی ہے کیا بنی یاں خسرو کے ساتھ شیرین

بگڑی ہے بے طرح واں تیشہ سے کوہکن سے 
ہرگز نہ ہوش آیا اُس کو کبھی عزیزان

بیہوش ہو کے نکلا جو اُس کی انجمن سے 
ہنستے ہو بولتے ہو خوش پھرتے ہو سبھی سے 
بیزار ہو رہے ہو کیوں اس قدر حسن سے 
****************************************

تڑپنے کی نہیں نکلی ہے حسرت تیرے بسمل سے 
ٹک اک پھر دیکھ لے مڑ کر ذرا کہہ دیجیو قاتل سے 
میں وہ غربت زدہ واماندۂ رہ ہوں کہ جوں کوئی

وطن سے دور ہو ایدھر اُدھر ہو دور منزل سے 
کیا ہے حسن کے پرتو نے کس کے بحر کو مضطر

یہ موجیں اپنا سر پٹکے ہیں کیوں پھر پھر کے ساحل سے 
زمیں سے اب غبار اپنا بھی اُٹھ سکتا نہیں یا رب

نہیں معلوم ایسے گر گئے ہیں کس کے ہم دل سے 
کہوں کیا ناتوانی کو کہ اُس سے دور رکھتی ہے

برنگِ نقش پا ہر ہر قدم پر اُس کے محمل سے 
گئے وہ دن جو بالیں سے اُٹھا کر سر پٹکتے تھے

جو اب چاہیں کہ کروٹ لیں تو لے جاتی ہے مشکل سے 
حسن کچھ فکر جلدی سے کرو واں کے بھی جانے کا

رہو گے کب تلک بیٹھے یہاں تم آہ غافل سے 
*************************************************

رہنے نہ دے گا اُس بن یہ دل تو ایکدم بھی

کیوں روٹھ کر ہم اپنا کھو دیں عبث بھرم بھی

کیونکر تری گلی سے وہ ناتوان جاوے

طاقت نہ ہووے جس کو چلنے کی اِک قدم بھی

کس بات میں ہو تسکین اُس کی وہ کیونکہ جیوے

شادی کے بدلے جس کو ہرگز ملے نہ غم بھی

اپنے تئیں اُٹھائے بیٹھے ہیں جو جہاں سے 
ہے اُنکے تئیں برابر ہستی بھی اور عدم بھی

کھا تو قسم کہ پھر بھی آؤنگا گو نہ پھر آ

بخشے ہے دل کو تسکین جھوٹی تری قسم بھی

بلبل نے تو چمن میں نالے کیے ہزاروں
اُس گل کے سامنے تو مارا نہ ہم نے دم بھی

اللہ رے حسن اس کا اللہ رے اُس کی خوبی

ساری خدائی میں ہے بس ایک وہ صنم بھی

ہو مہربان جس پر دو حکم قتل اُس کو
دنیا سے ہے نرالا کچھ آپ کا کرم بھی

یہ حال وہ نہیں ہے جو ایک دن میں لکھیے

مشکل ہے اِس بیان کا کرنا بہت رقم بھی

بس دل لکھوں کیاں تک احوال مختصر کو

ہاتھوں سے میرے اب تو نالاں ہوے قلم بھی

تو عشق میں پھرے ہے دیوانہ جوں حسن اب

اک دن اسی طرح سے پھرتے تھے خوار ہم بھی

********************************************

ترے بغیر تو نخل امیدِ بار نہ دے
جو تو نہ ہووے چمن میں تو گُل بہار نہ دے
نہ پاوے بادیہ گر دیکا وہ مزہ جب تک
خراش آبلہ پا کو نوکِ خار نہ دے
بہارِ لالہ نہ ہو گلشن گریبان میں
بجائے آب جو خون چشمِ اشکبار نہ دے
ذرا ٹھہر تو سہی دل ملے گا یار ترا

تو اپنے ہاتھ سے اپنا بھی اختیار نہ دے
خدنگِ غمزہ کے لگنے کی دل کو ہو نہ خبر

اگر یہ نالہ دل سینہ میں پُکار نہ دے
کہا نہیں میں تجھے کُچھ سنے گا مجھ سے بھی

مجھے تو گالیاں غیروں میں بار بار نہ دے
حسن بساط میں دل ہے یہ تیری اے جانباز

تو من چلا ہے نہایت کہیں یہ ہار نہ دے
*****************************************

ہزار حیف کچھ اپنی ہمیں خبر نہ ہوئی

تمام عمر تھکے پر مہم یہ سَر نہ ہوئی

شب فراق میں رو رو کے مر گئے آخر

یہ رات جیسی تھی ویسی رہی سحر نہ ہوئی

ترے خدنگ نگہ کے مقابل اے ظالم

سوائے سینہ کے میرے کوئی سپر نہ ہوئی

نہ پہنچی عرش کے نزدیک آہ گو لیکن

صبا کی طرح زمیں پر تو دربدر نہ ہوئی

وہ کونسی گئی شب ہجر کی کہ جس میں حسن

سرشک خون سے بالیں تمام تر نہ ہوئی

*****************************************

جو ہے وہ تیری چشم کا بادہ پرست ہے

القصہ اپنے حال میں ہر ایک مست ہے

میں اپنے دل میں کیونکہ تجھے عیش راہ دون

یاں تو کسی کے درد و الم کی نشست ہے

دل سے کہ یا کسی کے نظر سے گرا کہیں
کیوں آہ میرے دیدہ دل پر شکست ہے

بیٹھے ہیں جب تلک تبھی تک دور ہے عدم

چلنے کو جب ہوے تو پھر اک دم کی جست ہے

اُٹھ جائیں گر یہ بیچ سے اپنے نکات وہم

پھر ایک شکل دیکھنے میں نیست ہست ہے

اس ملک دل کا خانہ مشکیں رقم کی طرح

تحریک زلف ہی سے ترے بندوبست ہے

ہے اسکی در نشینی میں رتبہ ترا حسن

از بسکہ خاکساری میں تو سب سے پست ہے

*******************************************

نہ آہِ حزین ہے نہ دلِ غمزدہ یاں ہے

جلتا ہے یہ اک سوختہ اور اس میں دھواں ہے

پھر دل کی خبر پوچھیو ناصح ذرا چپ رہ

کیا جانئیے اس وقت مرا دھیان کہاں ہے

سوزش کو مری پوچھیے آہوں سے کہ چوں شمع

جو سوز مرے دل میں ہے سو منھ پہ عیاں ہے

محشر پہ بھی امید نہیں وصل کی ہم کو
تیری تو ملاقات نہ یاں ہے نہ وہاں ہے

ابرو و مژہ غمزوں کو اُس کے کہوں کیا کیا

جس طرح کہ صحبت مجھے اب ان سے یہاں ہے

سینہ ہی اِدھر سر ہے کلیجہ ہے ہمارا

برچھی ہے اُدھر تیغ ہے اور تیر و کماں ہے

کیا جانیئے کیا گزری حسن پر نہیں معلوم

کچھ کل سے وہ خاموش ہے اور اشک فشاں ہے

************************************

کیا جانئیے کہ شمع سے کیا صبح کہہ گئی

اک آہ کھینچ کر جو وہ خاموش رہ گئی
یاں تک تو ضعف تھا کہ جدھر کو نگہ گئی

مانند نقش پا کے وہیں لگ کے رہ گئی
تعمیر ہونے پائی نہ اس دل کے گھر کی آہ

بنتے ہی بنتے کچھ یہ عمارت تو ڈھہ گئی

لے جائے جیسے غنچہ پژمردہ کو صبا

یوں آہ لے کے لختِ جگر تہ بتہ گئی

سینہ کے دل جگر کے دہکتے ہیں سارے داغ

کیا جانے آہ آج یہ کیا باد بہہ گئی
رنج و بلا و جور و ستم داغ و درد و غم

کیا کیا نہ دل کے ہاتھوں مری جان سہہ گئی

بیٹھے تھے تھک کے چرخ کے ہاتھوں سے ایک جا

افسوس اپنے ہاتھوں سے وہ بھی جگہ گئی

اب تو کچھ اِن دنوں میں وہ رہتا ہے مہربان

شاید کہ دن پھرے وہ شبِ رو سیہ گئی

ناخن نہ پہنچا آبلہ دل تلک حسن

ہم مر گئے یہ ہم سے نہ آخر گرہ گئی

**********************************

نہ ہم میں اب تواں ہے نہ اس دل میں تاب ہے

اور عشق اب تلک وہی گرمِ عتاب ہے

بیتابی دل کی دیکھے کہ جلنا جگر کا ہائے
عاشق کی زندگی بھی سراسر عذاب ہے

کل تک تو آس بھی ترے بیمار عشق کی

پر آج بے طرح کا اُسے اضطراب ہے

میں نے کہا کہ داغ مرے دل کے ٹک تو گِن

تیوری چڑھا کے کہنے لگا بے حساب ہے

ہم سادہ لوحی اپنی سے یاں منتظر ہیں اور

مدت سے واں جواب کو خط کے جواب ہے

شیطان رقیب ڈریو پلٹنے سے اس کے تو

یہ آہ آتشیں مری تیرِ شہاب ہے

ملنا ہمیں سے ایک فقط ہے گنہ تمھیں
اوروں کے ساتھ پھرنا تو روز اُٹھ ثواب ہے

اُلجھا ہے اُس کی زلف میں شانہ مگر کہیں
جو اس طرح سے دل کو مرے پیچ و تاب ہے

کیا جی ہے ابر کا کہ جو یوں روئے متصل

شاید ترے حسن کا یہ چشم پر آب ہے

**************************************

کوئی نہیں کہ یار کی لاوے خبر مجھے

اے سیل اشک تو ہی بہا دے اُدھر مجھے

یا صبح ہو چکے کہیں یا میں ہی مر چکوں
رو بیٹھوں اس سحر ہی کو میں یا سحر مجھے

نہ دیر ہی کو سمجھوں ہوں نہ کعبہ یہ ترا

پھرتا ہے اشتیاق لئے گھر بگھر مجھے

منت تو سر پہ تیشہ کی فرہاد تب میں لون

جب سر پٹکنے کو نہ ہو دیوار و در مجھے

کیا جاؤں جاؤں کرتا ہے جاناں تو بیٹھ جا

میں دیکھوں تجھ کو اور تو دیکھ اک نظر مجھے

پھر کوئی دم میں آہ خدا جانے یہ فلک

لے جاوے کس طرف کو تجھے اور کدھر مجھے

رونا کبھی جو آنکھوں بھی دیکھا نہ تھا حسن

سو اب فلک نے دل کا کیا نوحہ گر مجھے

***********************************

کل جو تم ایدھر سے گزرے ہم نظر کر رہ گئے
جی میں تھا کچھ کہیے لیکن آہ ڈر کر رہ گئے
جب نہ کچھ بس چل سکا اپنا تو پھر حسرت سے ہائے

دیکھ کر مُنھ کو ترے اک آہ بھر کر رہ گئے
سر بہت پٹکا قفس میں اپنا ہم نے ہم صفیر

کوئی نہ پہنچا داد کو فریاد کر کر رہ گئے
نامہ بر کی یا کبوتر کی کہ دل کی رکھیے آس

اپنے تو یاں سے گئے جو واں وہ مر کر رہ گئے
کل کسی کا ذکر خیر آیا تھا مجلس میں حسن

اس دل بیتاب پر ہم ہاتھ دھر کر رہ گئے
****************************************

نالوں سے کیا حسن کے تو اس قدر رُکے ہے

اک آدھ دم کو پیارے جھگڑا ہی یہ چکے ہے

غمزہ نگہ کرشمہ کس کس کو کہیے ہمدم

جو شے ہے لوٹنے کو دل ہی پہ آ جھکے ہے

کس کس کی میں خبر لوں آتش سے غم کی یارب

ایدھر تو دل جلے ہے اودھر جگر پھکے ہے

***************************************

صبا سے یہ کہا رو رو کے کل گلشن میں بلبل نے

کہ میرے آہ و نالے پر نہ رکھا گوش ٹک گُل نے

نہ کچھ شکوہ ہے دل ہی سے نہ کچھ جھگڑا ہے طالع سے 
یہاں تک کام پہنچایا مرا تیرے تغافل نے

صبا کوچے سے تیرے ہو کے آئی ہے ادھر شاید

کہ عقدے غنچہ دل کے لگے کچھ خود بخود کھلنے

کوئی روکے تمھیں کس کس طرف ہم ہائے ششتر ہیں
برنگِ کعبتین اب تو لگے تم سب طرف ڈھلنے

پھنسایا ہم کو دل ہی نے غرض دامِ محبت میں
نہ تیرے جعد و گیسو نے نہ تیرے زلف و کاکل نے

لے آئے ناز پر تجھ کو نیاز و عجز ہی میرے

جفا و جور سکھلایا تجھے میرے تحمل نے

حسن یاں تک ہوا دیوانہ تیرے عشق میں آخر

کہ اس سے رفتہ رفتہ بات کرنی چھوڑ دی کُل نے

**********************************************

وصل کا عیش کہاں پر غمِ ہجراں تو ہے

لبِ خنداں تو نہیں دیدہ گریاں تو ہے

آرزو اور تو کچھ ہم کو نہیں دنیا میں
ہاں مگر ایک ترے ملنے کا ارمان تو ہے

حال کیا پوچھے ہے حیرت کدہ دھر کا دیکھ

آئنہ یاں کا ہر اک دیدہ حیران تو ہے

دام سے خط کے چھٹا دل تو نہیں خاطر جمع 

قید کرنے کو ابھی زلف پریشان تو ہے

لے چلا دل کو جو وہ شوخ تو ہمدم نہ بُلا

آپھی آوے گا وہ ہم پاس ابھی جان تو ہے

گو نہ ہو عیش کا اسباب میسر تو نہ ہو
واسطے دل کے غم و درد کا سامان تو ہے

ایک ہی دم میں کیا سر کو جُدا خوب کیا

تیغ کا تیری یہ سر پر مرے احسان تو ہے

گو ہوے جیب کے ٹکڑے تو نہیں غم ہم کو
چاک کرنے کو ہمارا ابھی دامان تو ہے

جو پڑے عشق کی آفت میں وہی جانے حسن

خلق کے کہنے میں یوں عاشقی آسان تو ہے

************************************************

آنکھوں سے خون اپنے یہ کہتا نہیں نہ جائے
پر ساتھ اُس کے لپٹا ہوا دل کہیں نہ جائے
اتنی تو چاہیے تجھے پاس شکستہ دل

جو آوے تیرے یاں سو وہ اندوہگیں نہ جائے
صبر و قرار و ہوش و خرد سب کے سب یہ جائیں
پر داغ عشق سینہ سے اے ہمنشیں نہ جائے
دیر و حرم میں جا کے جو چاہے پھر آ سکے

پر آوے جو گلی میں تری وہ کہیں نہ جائے
ہم گریہ ناک ہیں یہ سدا سے ہے عیب پوش

آنکھوں سے دور اپنے کہیں آستیں نہ جائے
ہے پارہ عقیق جگر دیکھیو کہیں
اے چشم تیرے ہاتھ سے ایسا نگیں نہ جائے
نِکلے نہ جان تن سے حسن کی تو تب تلک

جب تک تو اُس کے سر پہ دم واپسیں نہ جائے
******************************************

مل گئے اپنے یار سے اب کی
حظ اُٹھایا بہار سے اب کی
لخت دل برگ دل کے طرز جھڑے

مژہ کی شاخسار سے اب کی
جس طرح آگے پھر گئے تھے کہیں
پھر نہ پھریو قرار سے اب کی
دیکھیں  کیا کیا شگوفے پھولیں گے

اس دلِ داغدار سے اب کی
گر وہ آوے تو اتنا کہیو حسن

مر گیا انتظار سے اب کی
**************************************

کیا خاک صبر آوے گا اور کیا قرار ہووے

آنکھوں سے دور جس کے تجھ سا نگار ہووے

وہ کم نما کہیں جو اس سے دو چار ہووے

اس بیقرار دل کو کیوں ہی قرار ہووے

گھر سے کہیں نکل اب یا دے جواب ہم کو
در پر ترے کیاں تک اب کوئی خوار ہووے

لوہو کے جائے حسرت آنکھوں سے اُس کی ٹپکے

تیغِ نگہ سے تیری جو دلفگار ہووے

ہوں کشتۂ مژہ میں تربت پہ میری جاناں
لازم ہے گل کی جاگہ گر کوئی خار ہووے

زخموں سے تو جگر کے یہ کچھ بہار دیکھی

جب دل کے داغ پھولیں تب کیا بہار ہووے

کیونکر نہ رحم آوے ُس کو حسن پہ ہمدم

جب دوست اس کا ایسا زار و نزار ہووے

*****************************************

جان میں میری جان آئی تھی

کل صبا کس کے پاس لائی تھی

پھر دہک اُٹھی آگ دل کی ہائے

ہم نے رو رو ابھی بجھائی تھی

کل بگولوں سے بھر گیا تھا دشت

کس کی وحشت نے خاک اُڑائی تھی

ہند میں اپنے سچ اگر کہیے

کفر ہوتا ہے پر خدائی تھی

شانہ اترانہ تو ہے ہم کو بھی

کبھی اُس زلف تک رسائی تھی

شب سے دل آپ میں نہیں ناصح

ایسی کیا بات اُسے سُنائی تھی

اب وہ دل ہی نہیں رہا جس میں
درد و اندوہ کی سمائی تھی

پوچھیو شمع سے کہ کیونکہ کٹی

رات جو میرے سر پر آئی تھی

دل کو روؤں کہ یا جگر کو حسن

مجھ کو دونوں سے آشنائی تھی

************************************************

گر واقعی مزاج میں تیرے غرور ہے

تو بولنا تو غیر سے بھی کیا ضرور ہے

نزدیکِ مرگ پہلی ہی منزل میں پہنچے ہم

اور راہ عشق کی تو ابھی ہم سے دور ہے

ہم درد کے بھروں کی تو رسمِ فغان نہیں
خالی ہے نے اسی لیے اس میں یہ شور ہے

مدت سے دیکھتا ہوں کہ آئینہ کی مثال

میں اُس کے سامنے ہوں وہ میرے حضور ہے

رکھوں کہاں میں اپنے پری زاد کو حسن

شیشہ جو ایک دل کا مرے ہے سو چور ہے

***************************************

یار اگر اپنے پاس ہو جاوے

زندگی کی پھر آس ہو جاوے

قاصد ایسی نہ بات کچھ کہیو

جس سے دل بے حواس ہو جاوے

مژدہ وصل دے طبیب اول

پھر دوا دے کہ راس ہو جاوے

جسکے دل میں وہ گُل بسے اُس کے
داغ میں گل کی باس ہو جاوے

میں تو اُس ڈر سے کچھ نہیں کہتا

تو مبادا اُداس ہو جاوے

اب تو مرتا ہوں اے نسیم اُسے 
کہ کہ ٹک میرے پاس ہو جاوے

جس کو سمجھا ہوں میں حسن اُمید

کہیں وہ بھی نہ یاس ہو جاوے

*****************************************

شبِ فراق میں اے کاش دم نکل جاوے

کہ عمر عمر کا اس دل سے غم نکل جاوے

چمن میں گُل تو نپٹ پھول پھول بیٹھے ہے

جو آوے یار ابھی تو بھرم نکل جاوے

ہو میرے عشق کا شہرہ تو نام مجنوں کا

جہاں کے صفحہ سے پھر یک قلم نکل جاوے

میں ساتھ نامے کے جی اپنا بھی روانہ کیا

کہ نامہ بر سے بھی بڑھ کر قدم نکل جاوے

حسن کے سینے سے یا رب کہیں یہ دل گم ہو

کہ اس بچارے کا درد و الم نکل جاوے

*******************************************

شمع سان رات کیا سُنی ہم نے
جس سے رو رو کے صبح کی ہم نے
چمن میں غم کے آغاز ہی میں مر گئے آہ

آخرِ کار کچھ نہ کی ہم نے
ایک دن بھی نہ چین پایا ہائے
تیرے ہاتھوں سے زندگی ہم نے
کر کے بسمل نہ تو نے پھر دیکھا

بس اسی غم میں جان دی ہم نے
میں کہا جی مرا لیا کسنے

ہنس کے کہنے لگا کہ جی ہم نے
ملک میں عشق کے جو آسودہ

ایک دیکھی تو بیکسی ہم نے
زلفِ مشکیں میں دل پھنسا کے حسن

اک بلا اپنے سر پہ لی ہم نے
****************************************

میں کہا تھا کبھی سے یہ کچھ ہے

جسکا عالم ابھی سے یہ کچھ ہے

جائے شکوہ نہیں سلوک اُس کا 
دیکھتا ہوں سبھی سے یہ کچھ ہے

جب سے دیکھا ہے تجھ کو اب تو کیا

حالت دل تب ہی سے یہ کچھ ہے

ہم نے جانا سخن کی شیرینی

اُس کی شکر لب ہی سے یہ کچھ ہے

دن کو تو خیر تھی حسن پر کُچھ

بیقراری شب ہی سے یہ کچھ ہے

*************************************

عرق کو دیکھ مُنھ پر تیرے پیارے

فلک کو پیٹھ دے بیٹھے ہیں تارے

کبھی وہ دن بھی ہو وے گا جس دن

گلے سے پھر ملیں گے ہم تمھارے

چمن میں کسنے دل خالی کیا ہے

لہو سے جو بھرے ہیں پھول سارے

نہیں ہوتی میسر وصل کی رات

چلے جاتے ہیں یوں ہی دن ہمارے

رقیبوں کو ملیں گل اور ہمیں داغ

حسن کیا بخت اُلٹے ہیں ہمارے

*****************************************

گلوں کو دیکھ کے تجھ بن تو اور داغ ہوئے

چمن میں آن کے ہم خوب باغ باغ ہوئے

ترے سُراغ نے ایسا ہی گم کیا ہم کو
کہ اس جہاں سے ہم آپ بے سراغ ہوئے

لبوں تلک تو نہ پہنچے کسی کے ہم اے وائے

اگر ہزار بنے جام سو ایاغ ہوئے

بُرا کہا نہیں ہم نے تو کچھ رقیبوں کو

سبب بتاؤ تو کیوں ہم سے بے دماغ ہوئے

دیئے جو عشق نے اُس کے حسن جگر پر داغ

تو دودمان کے اپنے سبھی چراغ ہوئے

****************************************

شمع کہتی تھی یہی شام سے ہلتے ہلتے
صبح تک جی نہ رہے گا مرا جلتے جلتے

میرے رخساروں سے لے تا بسرِ دامنِ خاک

جادے پڑ پڑ گئے ہیں اشک کے ڈھلتے ڈھلتے

دسترس پاؤں تلک اُس کے نہ ہو ہائے ہمیں
ہاتھ بھی گھس گئے افسوس سے ملتے ملتے

دانہ اشک کے مانند نہ پھولے نہ پھلے

یوں ہی ضایع ہوے ہم خاک میں رلتے رلتے

انتہا بادیہ عشق کا پایا نہ حسن

ہم تو مر مر گئے اس راہ میں چلتے چلتے

******************************************

کبھی جو اُس سے ملاقات مجھ سے ہووے گی
تو میں یہ کہتا ہوں کیا بات مجھ سے ہووے گی
مجھے یہ غم ہے کہ آوے گا بعد میرے وہ شوخ
تو کیونکہ اُس کی مدارات مجھ سے ہووے گی
پھرے تو غیروں میں اور میں جدا رہوں تجھ سے 
یہ طرح جینے کی ہیہات مجھ سے ہووے گی
مجھی کو رونے دے ائے ابر اور تو نہ برس

جہاں میں اب کی یہ برسات مجھ سے ہووے گی
حسن تو عشق کے جھگڑے سے مت ہراساں ہو

جو ہو گی حرف و حکایات مجھ سے ہووے گی
*************************************

گر چمن تو اُٹھ کے چل بیٹھے

سرو گل باغ سے نکل بیٹھے

اُٹھ گئے آج جان دل کیدھر

آہ پھرتے تھے یہ تو کل بیٹھے

دیکھ کر تیرے تیغ کی ہیئت

وے جو رستم تھے سو بھی ٹل بیٹھے

ہے یہ خطرہ کہ چرخ کج رفتار

اور ہی چال کچھ نہ چل بیٹھے

دے جگہ یا رب ایسی کوئی جہان

بے خلل اُٹھے بے خلل بیٹھے

ناصحو سُنتا ہے تمہاری کون

ہانکتے ہو یہ کیا زٹل بیٹھے

اِس زمیں ہی میں اے حسن ہم نے
رات کہ لی یہ اور غزل بیٹھے

وے ہی منزل سے اپنی چل بیٹھے

اس سرا سے جو اب نکل بیٹھے

دلِ گم گشتہ کی طرف سے ہم

کفِ افسوس اپنے مل بیٹھے

تیرے کوچہ سے اب کہاں جاویں
بس یہیں یار ہم تو تھل بیٹھے

وجد کا اپنے حال تو کہو کچھ

شیخ مجلس میں کیوں اچل بیٹھے

دلربا سامنے سے آتا ہے

ٹک حسن کو کہو سنبھل بیٹھے

*********************************

کیوں ان دنوں حسن تو اتنا جھٹک گیا ہے

ظالم کہیں ترا دل کیا پھر اٹک گیا ہے

اے نالہ جرس ٹک لیجیو خبر شتابی

ناقہ سے دور رہ کر مجنوں بھٹک گیا ہے

کہ سرگزشت اپنی دیوار و در سے تیرے

رو رو کے آج کوئی سر کر پٹک گیا ہے

دشت مژہ کھلی یوں کیوں رہ گئی ہیں یارب

کس کا قصور ان سے دامن جھٹک گیا ہے

شاید کہیں حسن نے کھینچی ہے آہ شاید

کانٹا سا اِک جگر میں اپنے کھٹک گیا ہے

*****************************************

ہم سے تو کسی کام کی بنیاد نہ ہووے

جب تک کہ اُدھر ہی سے کچھ امداد نہ ہووے

ہم کو بھی نہیں چین ترے غمزوں سے دلبر

جب تک کہ نیا اک ستم ایجاد نہ ہووے

اے آہ ذرا اُٹھیو تو آہستہ کہ وہ جو

تھوڑا سا اثر ہے کہیں برباد نہ ہووے

دی تھی یہ دعا کسنے مرے دل کو الٰہی

اُجڑے یہ گھر ایسا کہ پھر آباد نہ ہووے

دیکھا نہ کسی وقت میں ہنستے ہوے اُس کو
یہ بھی کوئی دل ہے جو کبھی شاد نہ ہووے

بھولے سے بھی بھولو نہ کبھی غیروں کا تم نام

اور نام ہمارا ہی تمھیں یاد نہ ہووے

کیوں دیکھو ہو اس کا قد ور و بلبل و قمری

کیا سمجھے ہو تم یہ گل و شمشاد نہ ہووے

مر جائیں قفس میں یوں ہی ہم آہ تڑپ کر

اتنی جو خبر لینے کو صیاد نہ ہووے

دل جل کے جہاں سرمہ ہوا قیس کا اب تک
اُس جا پہ جرس پہنچے تو فریاد نہ ہووے

میرے لئے قاتل بھی اگر ہووے تو ہووے

پر غیر کے حق میں تو وہ جلاد نہ ہووے

وارستہ جو ہو قید سے ہستی کے تو بہتر

پر دام سے تیرے حسن آزاد نہ ہووے

*************************************

نہ ہم ہوش میں مے پرستی سے گزرے

ہوے جبکہ بے ہوش مستی سے گزرے

نہ ٹھہرا ذرا قافلہ اس سرا میں
لئے حسرتیں یاں کی بستی سے گزرے

رہے جس میں خطرہ سدا نیستی کا

بس اے زندگی ایسی ہستی سے گزرے

نہ چھیڑیں کبھی زلف کو اُس کی ہم تو

اگر شانہ بھی پیش دستی سے گزرے

ہوا کچھ نہ خطرہ ہمیں مثل سایہ

اگرچہ بلندی و پستی سے گزرے

چلی اب جوانی کہو ٹک حسن سے 
خدا کے لئے بت پرستی سے گزرے

*************************************

کبھی کبھی جو مرے دل میں ہوش آتا ہے

تو پھر تری ہی محبت کا جوش آتا ہے

سُراغ ناقہ لیلیٰ بتائیو اے خضر

کوئی جرس کی طرح پر خروش آتا ہے

بتان کے کوچہ میں لٹتا ہی دیکھتے ہیں اُسے 
جو کوئی آہ یہاں دلفروش آتا ہے

مغاں یہ دیکھوں گا جوش و خروشی  کا تری

کوئی گھڑی کو مرا بادہ نوش آتا ہے

حسن کو کیا ہوا یا رب کہ اُس کے کوچہ سے 
کچھ آج روتا ہوا پھر خموش آتا ہے

**************************************

دل کی زمیں سے کونسی بہتر زمین ہے

پر جان تو بھی ہو تو عجب سر زمین ہے

سر کو نہ پھینک اپنے فلک پر غرور سے 
تو خاک سے بنا ہے ترا گھر زمین ہے

روتا پھرا ہے کون یہ سرگشتہ اے فلک

جیدھر نظر پڑے ہے اُدھر تر زمین ہے

آئینہ کی طرح سے نظر ہے تو دیکھ لے

روشن دلوں کی گھر کی منور زمین ہے

شاید نہا کے آج نچوڑی ہے تو نے زلف

گھر کی تمام تیری معنبر زمین ہے

گیتی نے زیر چرخ رکھا ہے سبھوں کو تھام

اس کشتیِ جہاں کی لنگر زمین ہے

لے دل سے چشم تک مرے دریا سا ہے بھرا

دنوں گھروں کی غرق سراسر زمین ہے

اول یہی ہے باعثِ خونریزیِ جہاں
زیور ہے زن ہے زور ہے یا زن زمین ہے

اس تنگنائے دہر سے جاؤں کدھر نکل

اودھر ہے آسمان اور ایدھر زمین ہے

جز خون کوہکن نہ اُگے واں سے کوئی گُل

شیریں کی راہِ عشق کی پتھر زمین ہے

روندے ہو نقش پا کی طرح جس کو تم حسن

دیکھو گے کوئی دن یہی سر پر زمین ہے

********************************************

تم پاس سے جو اپنے غیروں میں جا کے بیٹھے

ہم کو یہ آئی غیرت ہم مُنھ چھپا کے بیٹھے

جب پاس میرے آئے تب مُنھ بنا کے بیٹھے

اِک دن نہ پیار سے تم پہلو میں آ کے بیٹھے

ناصح وہی جو مجھ کو کرتے تھے آ نصیحت

کوچے م ین تیرے دیکھا باتیں بنا کے بیٹھے

جانے کا قصد تیرے جیدھر سُنا اُدھر کو

دوکاندار اپنے سودے لگا کے بیٹھے

آہوں سے گو جلے دل یا جی رُکے دھوئیں سے 
اُس شوخ پر ہم اب تو دھونی رما کے بیٹھے

چوں شمع داغ ہوں میں ان شعلہ رو کے ہاتھوں
یاں تک ہنسے کہ آخر مجھ کو رُلا کے بیٹھے

دم اپنا روتے روتے کیونکر اُلٹ نہ جاوے

مدت کے بعد آئے سو مُنھ پھرا کے بیٹھے

تم کہ گئے تھے مجھ کو تو بیٹھ میں یہ آیا

میں اُٹھ گیا جہاں سے تم خوب جا کے بیٹھے

یہ کیا ہے گرم جوشی پیارے خلاف عادت

گھٹنے سے آج میرا زانو دبا کے بیٹھے

کیا پیستے ہو مجھ کو تم سے نہ یہ نبھے گی

کیوں مجھ غریب سے تم تکیا لگا کے بیٹھے

غمگین نہ ہو حسن تو یہ ناز ہے تجھی پر

یوں اور کے وہ آگے کب مُنھ تھُھا کے بیٹھے

***************************************

آپ کو اُس نے اب تراشا ہے

قہر ہے ظلم ہے تماشا ہے

اُس کو لیتے بغل میں ڈرتا ہوں
نازکی میں وہ شیشہ باشا ہے
کیو کہوں اپنے سیم تن کا حال

گاہ تولا ہے گاہ ماشا ہے

ترے کوچہ سے اُٹھ نہیں سکتا

کس وفا کشتہ کا یہ لاشا ہے

گر فرشتہ بھی ہو حسن تو وہاں
گالی اور جھڑکی بے تحاشا ہے

***********************************

اتنے آنسو تو نہ تھے دیدہ تر کے آگے

اب تو پانی ہی بھرا رہتا ہے گھر کے آگے

دم بدم مجھ کو تصور ہے اُسی دلبر کا

رات دن پھرتا ہے میری وہ نظر کے آگے

ہیں یہ اے جان مری دل سے مجھے اپنے عزیز

تیرے داغوں کو میں رکھتا ہوں جگر کے آگے

گرمی اپنی کو فراموش کریں مہر و شان

سرد ہو جائیں سب اُس رشکِ قمر کے آگے

باد تندی سے میان تیری مجھے حیرت ہے

کیونکہ رکھتا ہے طپانچوں کو کمر کے آگے

تیرے دانتوں سے میں تشبیہ نہ دوں گوہر کو

پوتھ کو قدر نہیں سلکِ گُہر کے آگے

زور سے کام نکلتا نہیں بے زر کے دیئے

زر بھی حربہ ہے ترا ایک بشر کے آگے

زر اگر برسر فولاد نمی نرم شود
زور کا زور دھرا رہتا ہے زر کے آگے

کس کو کہتا ہے میاں یاں سے سرک یاں سے سرک

کوئی بیٹھا نہیں آ کر ترے در کے آگے

یہ تو مجلس ہے جہاں بیٹھ گئے بیٹھ گئے

کیوں جگہ بدلے کوئی کاہے کو سرکے آگے

اب کہاں جائے حسن ہاتھوں سے تیرے ظالم

رکھ لیا تو نے اسے تیغ و سپر کے آگے

****************************************

وہ طبیعت کی کجی اور وہ رُکھائی نہ گئی

ہم بھلوں سے بھی تری آہ بُرائی نہ گئی

اپنی سوگند جو دی اُس نے تو کھائی نہ گئی

ایک بھی بات محبت کی چھپائی نہ گئی

وہ نظر باز ہمیں تاڑ گیا نظروں میں
روبرو اُس کے تو کچھ بات بنائی نہ گئی

ترے ابرو کا میں عاشق ہوں کہوں کیونکر نہیں
مجھ سے اس بات پہ تلوار اُٹھائی نہ گئی

مل کے بیٹھا نہ خوشی سے تو کبھی ایک بھی رات

آئے دن کی یہ تری مجھ سے لڑائی نہ گئی

پل میں آنکھوں نے تری صاف کیا عالم کو

تو بھی ظالم ترے دیدے کی صفائی نہ گئی

شیخ تو نیک و بد دخترِ زر کیا جانے

وہ بچاری تو ترے پاس نہ آئی نہ گئی

ناتوانی کا میں آنکھوں کی تری قائل ہوں
پشت پا سے نگہِ ناز اُٹھائی نہ گئی

اس طرح روٹھ گئی جان مری مجھ سے کہ میں
مر گیا تو بھی وہ بے رحم منائی نہ گئی

ہنس کے پھر میان میں کر لی نہ بھلا ایدھر دیکھ

ایک بھی تجھ سے تو تلوار لگائی نہ گئی

عشق کے آنے کا سبب میرے وہ کل پوچھ رہا

پر حسن مجھ سے پہیلی یہ بتائی نہ گئی

**********************************

رونے میں خون دل کی صورت ہزار دیکھی

برسات میں شفق کی کیا کیا بہار دیکھی

دل کو لگا کے تجھ سے ایذا جفا مصیبت
جو کچھ نہ دیکھتی تھی سو ہم نے یار دیکھی

شہرِ بتان میں دل کو روتے پھرے ہیں بیدل

دل ہی کی ہر طرف یاں ہم نے پکار دیکھی

عاشق کو ڈوبتے ہی دریائے غم میں دیکھا

کشتی کسی کی اس سے ہم نے نہ پار دیکھی

اُس نے تو خس برابر احسان کچھ نہ مانا

پلکوں سے ہم نے اُس کے دہلی بُہار دیکھی

در در ہمیں پھرایا گھر گھر ہمیں جھکایا

بس تیری ہم نے خوبی اے روزگار دیکھی

مد نظر ہے کس پر ظالم جو آئینہ لے

کنگھی پہ ہاتھ پھیرا ابرو سنوار دیکھی

کیا تھا کہ آج ناقہ بے ساربان پایا

مجنوں کے ہاتھ ہم نے اُس کی مہار دیکھی

یاں تک تو تھا حسن کو کل انتظار تیرا

آنکھوں میں اُس کے ہم نے جانِ نزار دیکھی

**************************************

رات غیروں کا بیانِ آہ و زاری کر گئے

آپ اچھی آ کے میری غمگساری کر گئے

کچھ بگڑے اور کچھ زلفیں بناتے آن کر

رات مجھ بیمار کی تم اور بھاری کر گئے

غیر اپنے روبرو یوں تم سے مل مل بیٹھتے

کیا کہیں کل ہم بڑی خاطر تمھاری کر گئے

کاہلا سن کر مجھے آئے پہ چپ بیٹھے رہے
کہنے سنے کو ذرا بیمار داری کر گئے

سیکڑوں بیدل ترے کوچے میں دل کے واسطے

اپنے جی سے تو نہایت خاکساری کر گئے

لے کے دامن مُنھ پر اپنے اُس کے کوچہ کی طرف

جب ہم آئے موسمِ ابرِ بہاری کر گئے

باد چل کر جس طرح منھ برس جاتا ہے کہیں
آہ بھرتے آن نکلے اشکباری کر گئے

کیا کریں گے یاد اس دنیا میں آ کر وے غریب

صرف غم میں اپنی جو اوقات ساری کر گئے

اب کہاں آہوں کی دوستی اور کہاں وہ فوجِ اشک

ہم بھی کوئی دن غموں کی فوجداری کر گئے

قیس کا مدت سے برہم ہو گیا تھا سلسلہ

اپنی ہم دیوانگی سے اُس کو جاری کر گئے

غیر کو اودھر بٹھایا رات اور ایدھر مجھے

دشمنی میں بارے اتنی دوستداری کر گئے

حال میرا اُس سے جو پوچھا کسی نے تو کہا

وے ہے یہ جو آ کے کل یاں بیقراری کر گئے

ہَٹے کٹے ہیں بھلے چنگے ہیں ان کو کیا ہوا

سوجے پھولے آئے تھے گلا گذاری کر گئے

مجھ سے چھپ کر میرے ہمسایوں میں آئے رات کو

گالیاں دے دے کے ناحو میری خواری کر گئے

کل محلہ سے حسن کے دل طلب کرتے تھے جو

آج یاں بھی آ کے وے خانہ شماری کر گئے

******************************************

تنہا نہ ایک نرگس ڈھل ڈل کے دیکھتی ہے

تجھ کو تو شمع بھی کچھ گھل گھل کے دیکھتی ہے

بازی بگڑ گئی ہو تو اُس کو سنوارے

دل کو قوی ہو دیجیے جی کو نہ ہارے

عاشق ہوں جب سے رنگ سنہری کا اُس کے میں
لے جاتے ہیں دھواں مری آہوں کا نیاریے

شبنم کی طرح سیر چمن بھی ضرور ہے

رو دھو کے ایک رات یہاں بھی گذاریے

مارا حسن بتوں نے بنارس کے تب سے آہ

جب سے لگے پھنے یہ مشر و کٹاریے
************************************************

مُنھ کہاں یہ کہ کہوں جائیے اور سو رہیے

خوب اگر نیند ہے تو آئیے اور سو رہیے

تکیہ زانو کا مرے کیجیے بے خوف و خطر

آپ تشریف اِدھر لائیے اور سو رہیے

آج کی چاندنی وہ ہے کہ کس شوخ کے ساتھ

کھول آغوش لپٹ جائیے اور سو رہیے

یوں تو ہرگز نہیں آنے کی تمھیں نیند مگر

مجھ سے قصہ مرا کہوائیے اور سو رہیے

غم ہوا تھا مری راتوں کا تمھیں کس کس دن

مُنھ مرا آپ نہ کھلوائیے اور سو رہیے

گر رہین ہم بھی کہیں پائنتی اب جائیں کہاں
آپ اتنا ہمیں فرمائیے اور سو رہیے

بخت جاگے ہیں شبِ ماہ میں جو یار ہے پاس

چاندنی تخت پہ بچھوائیے اور سو رہیے

اُس ادا کا ہوں میں دیوانہ کہ انگڑائی لے

مجھ سے کہتا ہے کہیں جائیے اور سو رہیے

ڈر خدا کا ہے نہیں اور صنم کو لیکر

ایک جا پر تجھے دکھلائیے اور سو رہیے

تپشِ عشق کی گرمی سے جلے جاتے ہیں
چھاؤں ٹھنڈی کہیں ٹک پائیے اور سو رہیے

یہ بلا فکر سے کچھ بند ہوئی یے کہ حسن
جی میں آتا ہے کہ کچھ کھائیے اور سو رہیے

***********************************

جلد حُسن و جمال جاتا ہے

نہیں رہتا یہ حال جاتا ہے

جب تلک دیکھتا نہیں اُس کو
دل میں کیا کیا خیال جاتا ہے

کونسے وقت عرضِ حال کرون

وہ تو ہر وقت ٹال جاتا ہے

جسکا ہوتا ہے غم سے دل بھاری

وہ ترے در پہ ڈال جاتا ہے

سرسوں آنکھوں میں کیوں نہ پھولے اب

زرد اوڑھے دوشال جاتا ہے

صاف سمجھا نہیں مجھے عاشق

بات کہتے سنبھال جاتا ہے

جان دیتا ہوں جلد دیکھوں تو

نامہ بر کیسی چال جاتا ہے

نکتہ چینوں نے کچھ کہا تو کیا

کوئی اس میں کمال جاتا ہے

کچھ رہائی نظر نہیں آتی

یوں ہی اب کا بھی سال جاتا ہے

آہ مثلِ شبِ جوانی جلد

کیا یہ روزِ وصال جاتا ہے

دلبری وہ صنم کرے میری

کچھ بھلا احتمال جاتا ہے

یوں خدا کی خدائی ہے معمور

پر کب اپنا خیال جاتا ہے

تو تو خوش ہو حسن کے جانے سے 
تیرا رنج و ملال جاتا ہے

**************************************

میں نے دشمن سے دوست داری کی

اپنے ہاتھوں سے اپنی خواری کی

خاک در خاک ہو گئے آخر

یاں تلک ہم نے خاکساری کی

غم کا دریا بھرا تھا کیا دل میں
جس سے چشموں نے نہر جاری کی

جس طرف دل گیا گئے ہم بھی

جان کی اپنی پاسداری کی

کچھ بھی اُس نے کیا نہ قول و قرار

ہم نے ہر چند بیقراری کی

اُس نے جانا نہ کان و کان بھی کچھ

رات دن میں نے آہ و زاری کی

تس پہ حیرت ہے یہ کہ تو نہ حسن

کس بھروسے پہ اشکباری کی

*******************************************

ہم سے گر محجوب ہو کر نازنین رہ جائیں گے

ہم بھی اپنے مُنھ پہ دھر کر آستین رہ جائیں گے

بس نہ ہو اپنا تو پھر کیا کیجیے وقتِ وداع

آپ کو ہم تھام کر اپنے تئیں رہ جائیں گے

دیر و کعبہ پر نہیں کچھ منحصر ائے دوستان

دل جہاں ہو گا ہمارا ہم وہیں رہ جائیں گے

ناتوانوں کا نہ چھوڑو ساتھ راہِ عشق میں
ورنہ یہ فرقت زدہ اندوہگیں رہ جائیں گے

یاد میں اُس زلف کی جاتے ہیں اب تو ہم چلے
شام جب سر پر پڑے گی تب کہیں رہ جائیں گے

اپنی خاطر جمع ہے زلفِ پریشان سے تری
سب نکل جاویں گے آخر اک ہمیں رہ جائیں گے

تیغ ابرو ہی سے کر لیویں گے سازش یار لوگ
طاق پر تیرے دھرے سب بغض و کیں رہ جائیں گے

پہلے اپنے بزم سے غیروں کو اُٹھوا دے شتاب

ورنہ میرے جاتے جاتے یہ لعیں رہ جائیں گے

ہنستے جاتے ہو جدائی میں تمھیں تو کھیل ہے

ہم کو رونا ہے کہ ہم تم بن غمیں رہ جائیں گے

اب جو کچھ چاہیں کہیں پر ہم یہاں سے جب گئے

پھر یہ سب افسوس کرتے نازنیں رہ جائیں گے

رنگ و رو اُڑ جائیں گے لالہ رخوں کے ایک دن

ہاں مگر اک داغ انکے دلنشیں رہ جائیں گے

باز رکھ ا ُس کو سفر سے سر نہ یہ جاتے ہی عمر

دل کے سب ارمان دل میں ہمنشیں رہ جائیں گے

اور نہیں تو یہ مقرر ہے کہ بسمل کی طرح

کر کے قاتل پر نگاہِ واپسیں رہ جائیں گے

دو جہاں سے ہم کنارے ہو کے جاویں گے حسن

ہاتھ ملتے ہم پہ یہ دنیا و دیں رہ جائیں گے

**************************************

کئی دن سے تیرے چھپ رہنے میں اشک آنکھوں سے برسا ہے

نکل خورشید رع گھر سے کہ عالم خوب ترسا ہے

نہیں معلوم ہے کس عالم بالا پہ گھر تیرا

وگرنہ اے اثر نالہ تو میرا عرش فرسا ہے

خدا ناترس کیا کافر ہے دل تیرے کہ کیا کہیے

نہ ایسا گبر ہے کوئی نہ ایسا کوئی ترسا ہے

نہیں ملبوس بہتر کوئی اس عریاں تنی سے بھی

یہی ہے اپنی محمودی یہی اپنا اورسا ہے

لگے کب پشم کو یہ عزت دنیا گدائی کی

کہ اُنکا بوریا مسند ہے اور قالین چرسا ہے

حسن صنعت سے بٹھلا اور بھی تو قافیہ لا کر

کہ تا اہلِ ہنر جانے کہ اس میں کچھ ہنر سا ہے

******************************************

ترا ہر چند دل پتھر سے بھی کچھ سخت تر سا ہے

و لیکن سچ اگر پوچھے تو کب میرے جگر سا ہے

سوا ہی حسن تیرا مہِ تابان سے اے مہ رو

کہ ابرو ہے بلال آ سا تری اور منھ قمر سا ہے

گریبان چاک اور خاموش مجھ کو دیکھ کہتا ہے
کروں کیا بات اس سے یہ تو کچھ دیوار و در سا ہے

میں اپنے دل کو جب دیکھوں ہوں تب روتے ہی پاتا ہوں
یہ ہمسایہ بھی کچھ میری طرح سے نوحہ گر سا ہے

رقیب و رو سیہ کی کل جو تم تعریف کرتے تھے

میں اُس کو آج جو دیکھا تو اک گیدی نفر سا ہے

تصدیق رو سیہ کی کل جو تم تعریف کرتے تھے

قفس میں اُس کو رہنے دے کہ یہ بے بال و پر سا ہے

نصیحت مجھ کو بھی کرتا ے ناصح کچھ سنا تم نے

بھلا میں کیا کہوں اب ُس کو یہ تو جانور سا ہے

وہ جو باریک بیں ہیں وہ میاں کو دیکھ کہتے ہیں
نہیں اتنی کمر اس کی کہ کہیے مو کمر سا ہے

سریت جی پہ کرتا ہے مثالِ اشکِ غم دیدہ

حسن تیرے سخن میں بھی مقرر کچھ اثر سا ہے

*************************************

تمہیں کچھ ایک نہ دنیا میں جفا کار ملے
جو ملے مجھ کو سو ایسے ہی وفا دار ملے

ساتھ اپنے میں اُسے خواب میں سوتے دیکھا

بارے مدت میں مجھے طالعِ بیدار ملے

جی تو ایسا ہی خفا تھا کہ نہ ملیے گا کبھی
پر ترے ہنس کے لپٹ جانے میں ناچار چلے

ایسے ملنے سے تو کچھ اُنکے دل اپنا نہ ملا

یوں تو ملنے کو ملے ہم سے پہ بیزار ملے

کچھ بلا تیرے سوا اپنا کہیں جی نہ لگا

ورنہ دنیا میں بہت ہم کو طرحدار ملے

وے اِسے دیکھ رُکے اور یہ اُنہیں دیکھ رُکا

جیسے کھُنَسائے ہوئے ہوں کہیں دو یار ملے

نہ کہ میں ساتھ تھا جسکے وہ لگا کہنے کہ بس
مجھ سے اب کام نہ رکھ جا ترے حقدار ملے

میں یہ سن کر جو گلے لگنے کو دورا تو وہ شوخ

ہنس کے پھر بولا کہ چل چل مری پیزار ملے

کہ غزل اور حسن ایسی کوئی رتبہ کی

آفرین جو شعرا سے تجھے ہر بار ملے

*****************************************

نغمہ و عشق سے ہیں سجے و زنار ملے

ایک آواز پہ دو ساز کے ہیں تار ملے

میں تو آشفتۂ دل اور دل آشفتہ زلف

خوب ہم دونوں گرفتار گرفتار ملے

مصلحت ہے کہ تری چشم کو ہے دل سے حجاب

رنج ہو اور جو بیمار سے بیمار ملے

دن توقع ہی توقع میں کیاں تک گزریں
مر گئے ہجر میں بس اب تو کہیں یار ملے

اپنی ہی وضع پہ لاویں گے خدا خیر کرے

بے طرح رہتے ہیں اس شوخ سے عیار ملے

درد و رنگ و الم و حسرت و داغ و غم و رشک

مجھ کو کیا کیا نہ ترے عشق میں آزار ملے

کیا بڑی عمر ہے دل میں ابھی گزرا تھا مرے

کہ مزا ہووے جو ایسے میں وہ دلدار ملے

بارے تو آن ہی پہنچا مرا جی شاد ہوا
میں نے اب جانا کہ ہیں دونوں کے اسرار ملے

موند لے جب تو ان آنکھوں کو جہاں سے تو حسن

دل کی آنکھوں سے تجھے یار کا دیدار ملے

*******************************************

کیا ہنسے اب کوئی اور کیا رو سکے

دل ٹھکانے ہو تو سب کچھ ہو سکے

جس طرح جی چاہتا ہے اُس طرح

کون میرے درد دل کو کھو سکے

گھر میں جو چاہے سو کہہ لے پر اُسے 
میرے مُنھ پر کوئی کچھ کہہ تو سکے

جو ہمیشہ ساتھ سویا ہو ترے

وہ اکیلا کس طرح اب سو سکے

کون اب داغِ جگر کو اے حسن

بن مرے اشک ندامت دھو سکے

****************************************

سب نقش اس فلک کے نگینے پہ آ رہے

کارِ جہاں تمام کمینے پہ آ رہے

آگے جو دلبری تھی سو عاشق کشی ہے اب

جو کام مہر کے تھے سو کینے پہ آ رہے

غصے میں جوش مارا جو دریائے حسن نے

جلوے نزاکتوں کے پسینے پہ آ رہے

ڈرتا ہے دل کہ اسپہ ترقی نہ ہو کہیں
ملنے کے وقت اب تو مہینے پہ آ رہے

تو کچھ نہ بولے اور مزہ ہو کہ میرا ہاتھ

کاندھے سے تیرے مستی میں سینے پہ آ رہے

دریائے دل کی موج سے خطرہ ہے چشم کو

مت یہ کہیں اُچھل کے سفینے پہ آ رہے

پُولی تلے گزر گئی لاکھوں کی عمر اب

گنبد میں کوئی کون سے جینے پہ آ رہے

جن کا دماغ عرش پہ تھا اب ہیں پائمال

کوٹھے پہ جو کہ رہتے تھے زینے پہ آ رہے

گنجِ نہاں سے دل کے تو واقف ہوے نہ ہم

کیا فائدہ جو زر کے دفینے پہ آ رہے

دو دن کے چاؤ چوز حسن کے وہ ہو چکے

پھر رفتہ رفتہ اپنے قرینے پہ آ رہے

***********************************

لو دل پر اُس کی تیغ سے بیداد ہو گئی

تن کے قفس سے جان تو آزاد ہو گئی

اک دو ہی آہیں سُن کے خفا ہم سے ہو چلے

دلسوزی ایک عمر کی برباد ہو گئی

بارے ہزار شکر کہ آیا تو اس طرف

اُجڑی ہوئی یہ بستی پھر آباد ہو گئی

نالہ سُنا جو میرا تو بلبل کو جی ملا

ہمدرد وہ سمجھ کے مجھے شاد ہو گئی

دل خاک ہو رہا تھا زبس اہل بزم کا

تجھ بن شراب شیشہ میں سب گاد ہو گئ

کہتے تھے ہم کہ آگے نہ تھے شوخ بے وفا
تو نے کہا کہ تھے تو بس اسناد ہو گئی

کس کا حسن کہاں کا تعشق کدھر کا دھیان

وہ دن گئے تپاک کے وہ یاد ہو گئی
**********************************

بس کہ چوں بد زمانہ یہ گھٹاتا ہے مجھے

دن بدن اور ہی عالم نظر آتا ہے مجھے

حسن نیرنگیِ عالم کا عجب رنگ سے کچھ

عین نیرنگی میں سو رنگ دکھاتا ہے مجھے

اتنا معلوم تو ہوتا ہے کہ جاتا ہوں کہیں
کوئی ہے مجھ میں کہ مجھ سے لئے جاتا ہے مجھے

یاد میں کس کی کروں مجھ کو کہاں ہوش و حواس

اپنی ہی یاد سے یہ عشق بھلاتا ہے مجھے

طرفہ عالم ہے کہ ہر ایک سے وہ مایہ ناز

آپ رہتا ہے الگ اور بھڑاتا ہے مجھے

چھوڑ کر مجھ کو وہ تنہا کوئی جاتا ہے کہیں
یہ بھی اِک چھیڑ ہے اُس کو کہ کڑھاتا ہے مجھے

مجھ کو کیوں کھینچے لئے جائے ہے تقصیر مری

عمر ٹک رہ تو سہی کون بلاتا ہے مجھے

مجھ میں اور دل میں سدا ہے سبقِ عشق کا درس

میں سناتا ہوں اُسے اور وہ سناتا ہے مجھے

میرے ناخونوں میں میں تجھ سے کئی چار ابرو

اپنی کیا تیغ سے ہر دم تو ڈراتا ہے مجھے

طائرِ رنگِ حنا ہوں تو لگوں تیرے ہاتھ

چٹکیوں میں تو عبث یار اُڑاتا ہے مجھے

تجھ کو منظور جفا مجھ کو ہے مطلوب وفا

نہ یہ بھاتا ہے تجھے اور نہ وہ بھاتا ہے مجھے

جو مری چڑھ ہے اُسی بات کا ہی تجھ کو ذوق

آہ تو دیدہ و دانستہ کھجاتا ہے مجھے

پھر پھر آئینہ میں مُنھ دیکھنے لگتا ہے حسن

ایکدم آپ میں وہ شوخ جو پاتا ہے مجھے

******************************************

نگہ سے چشم سے ناز و ادا سے 
خدا محفوظ رکھے ہر بلا سے 
کسی کی بے وفائی سے مجھے کیا

میں اپنے کام رکھتا ہوں وفا سے 
بہت مانگیں دعائیں ہاتھ اُٹھا کر

نہ نکلا کام کچھ آخر دعا سے 
مجھے ڈر ہے کہیں رسوا نہ ہو تو

جو میں رسوا ہوا تیری بلا سے 
حسن دیتا ہے تو کیوں جی بتوں پر

ملا دیں گے تجھے کیا یہ خدا سے 
***************************************

بوالہوس ہو اُسے اِسے چاہے

جو تجھے چاہے سو کسے چاہے

کر دے ایکدم میں اُس کو کچھ کا کُچھ

یار تیرا حسن جسے چاہے

چشم تر رات مجھ کو یاد آئی

اپنی اوقات مجھ کو یاد آئی

نالہ دل پر آہ کی میں نے

بات پر بات مجھ کو یاد آئی

ابھی بھولی تھی دختِ رز تو یہ

پھر وہ بد ذات مجھ کو یاد آئی

زلف میں دیکھ خال کو اُس کے
شب کی وہ گھات مجھ کو یاد آئی

دیکھ لالہ کا رنگ اُس کی کفک

آج ہیہات مجھ کو یاد آئی

جی پہ جسکے ستم کہیں دیکھا

دل کی اوقات مجھ کو یاد آئی

دیکھ روتے حسن کو شدت سے 
پر کی برسات مجھ کو یاد آئی

*****************************

دل ہی نہ جان دینے پر اپنی دلیر ہے

اس زندگی سے اپنا بھی جی اب تو سیر ہے

تیرے تو جلد آنے میں ہرگز نہیں قصور

تو کیا کرے یہ میرے نصیبوں کی دیر ہے

مجھ کو سوادِ کط نہیں اور عشق ہے دو حرف

جسکا نہ پیش ہے نہ زبر ہے نہ زیر ہے

ممکن نہیں کہ پھیر ملے تیری بات کا

پایا ہے کسنے ُس کو یہ دریا کا پھیر ہے

گھر میں رقیب کیوں نہ جتا دے سپہ گری

اپنی گلی میں کہتے ہیں کُتا بھی شیر ہے

مت استخوان سوختہ پر میرے روئیو

آتش چھپی ہے اس میں یہ چونے کا ڈھیر ہے

جس طرح گرد ماہ کے ہالہ ہو جلوہ گر

یوں تن پہ خوشنما ترے دامن کا گھیر ہے

کس کس کے غم کو سنئیے حسن اب وہ دل نہیں
اپنی ہی سرگزشت سے جی اپنا سیر ہے

************************************

جس طرح کوئی شجر پر سے ثمر لے اُترے
اشک نصیبوں سے عجب شام و سحر لے اُترے

پوچھ مت حالت بخت سیہ و چشمِ سفید

ہم نصیبوں سے عجب شام و سحر لے اُترے

کون سوتے نظر آیا تمہیں کوٹھے پہ کہو

یک بیک چونکہ کے کیوں تیغ و سپر لے اُترے

چڑھ سکے مُنہ نہ مرے چاک جگر کے ہرگز

نار و سوزن کو مسیحا بھی اگر لے اُترے

یوں تو پیتا نہیں دل ہاتھ سے ساقی کے شراب

جام اس کے لئے اب حور مگر لے اُترے

مُنھ چڑھیں ہم کسی محبوب کے اب کیونکہ بھلا

اپنی قسمت سے تو ہم زور نہ زر لے اُترے

دل تو اشکوں ہی میں تھا پر نہیں معلوم حسن
اس مسافر کو یہ بہکا کے کدھر لے اُترے

***************************************

نہ فقہ نہ منطق نہ حکمت کا رسالہ ہے

اس فن محبت کا نسخا ہی نرالا ہے

خطرہ ہے مجھے اب تو چپ رہنے سے بھی اپنے

کیا ہے کہ نہ سوزش ہے وہ آہ نہ نالا ہے

دل ہی نہ کھلے اپنا تو کیجیے کیا ورنہ

سبزا ہے گلستان ہے گلزار ہے لالا ہے

کیونکر نہ ثمر لادے شاخ مژہ لخت دل

سو خون جگر سے میں اس تیر کو پالا ہے

ہے دل میں وہ لیکن دکھلائی نہیں دیتا

باہر تو اندھیرا ہے اور گھر میں اُجالا ہے

تعجیل نہ کر اے دل آنے تو لگا ہے وہ

مل جائے گا بوسہ بھی کیا مُنھ کا نوالا ہے

کیفیت میخانہ بس دیکھ لے اب کیا ہے

ساقی ہے نہ صہبا ہے شیشہ ہے نہ پیالا ہے

یہ چال اگر ہے تو رہنے کا نہیں اب دل

بے طرح سے اس نے تو کچھ پاؤں نکالا ہے

تو ہوتا تو کیا ہوتا کل نام ترا لیتے

گلشن میں حسن کو میں گرنے سے سنبھالا ہے

**************************************

یاں سے پیغام جو لیکر گئے معقول گئے

اُس کی باتوں میں لگے ایسے کہ سب بھول گئے

تو تو معشوق ہے تجھ کو تو بہت عاشق ہیں
غم اُگھوں کا ہے جو وہ جان سے نرمول گئے

بیکلی اپنی کا اظہار تو کرتا نہیں میں
گل رخاں دیکھ کے تم مجھ کو عبث بھول گئے

کیونکہ کھٹکا نہ رہے سبکو اُدھر جانے کا
آہ کیا کیا نہ اسی خاک میں مقبول گئے

اپنی نیکی و بدی چھوڑ گئے دنیا میں
گرچہ دونوں نر ہے قاتل و مقتول گئے

زلف میں اُس کی بہت رہ کے نہ اترائیو دل

مجھ سے کتنے ہی مری جان یہاں جھول گئے

پہلی باتوں کا محبت کی حسن ذکر نہ کر

بس وہ دستور گئے اور وہ معمول گئے

************************************

محبت میں تری جب مجھ کو عالم نے ملامت کی

دل و جان نے تب آپس میں مبارک اور سلامت کی

قیامت جس کو کہتے ہیں یہ اک مدت کا تھا مصرع

یہ میرے مصرعِ موزوں نے اس قد کی قیامت کی

کیا قمری نے نالہ اور کھینچی آہ بلبل نے

چلی کچھ بات جب گلشن میں میرے سر و قامت کی

جب اپنا کام تیرے عشق میں تدبیر سے گزرا

چلی آنکھوں سے میری سیل تب اشکِ ندامت کی
سخن کا یہ بزرگوں کی تتبع بسکہ کرتا ہے

نکلتی ہے حسن کی بات میں اِک بو قدامت کی

*******************************************

وہ نہیں ہم جو ڈر ہی جاویں گے

دل میں جو ہے سو کر ہی جاویں گے
تجھ سے جس دم جدا ہوئے امی جان

پھر یہ سُنیو کہ مر ہی جاویں گے
دید پھر پھر جہاں کی کر لیں
آخرش تو گزر ہی جاویں گے
جی تو لگتا نہیں جہاں دل ہے

ہم بھی اب تو اُدھر ہی جاویں گے
بے خبر جس طرح سے آئے ہیں
اُس طرح بے خبر ہی جاویں گے
تجھ کو غیروں سے کام ہے تو رہ

ہم بھی اب اپنے گھر ہی جاویں گے
دل کو لکھ پڑھ کے دیجیو تو حسن

ورنہ دلبر مُکر ہی جاویں گے
**********************************

نوجوانی کی دید کر لیجے

اپنے موسم کی عید کر لیجے

کون کہتا ہے کون سُنتا ہے

اپنی گفت و شنید کر لیجے

اب کے بچھڑے ملو گے پھر کہ نہیں
کچھ تو وعدہ وعید کر لیجے

اپنے گیسو دراز کے مجھ کو
سِلسلہ میں مُرید کر لیجے

ہے مثل ایک ناہ صد آسان

یاس ہی کو امید کر لیجے

ہاں عدم میں کہاں ہے عشق بتان

ُس کو یاں سے خرید کر لیجے

وصل تب ہو اُدھر جب اِیدھر سے 
پہلے قطع و بُرید کر لیجے

قتل کیا بے گنہ کا مشکل ہے

چاہیے جب شہید کر لیجے

اُس کی اُلفت میں روتے روتے حسن

یہ سیہ مو سپید کر لیجے

**************************************

دل جنھوں نے کہیں لگائے تھے

کیا اُنھوں نے مزے اُٹھائے تھے

مثل آئینہ کیا عدم سے ہم

تیرا مُنھ دیکھنے کو آئے تھے

اب جہاں خار و خس پڑے ہیں کبھی

ہم نے یاں آشیان بنائے تھے

ہو کے مشتاق تیری جھڑکی کے

آپ اپنا پیام لائے تھے

تیرے خط نے بھی ایک عالم کو

ہند کے سے سمیں دکھائے تھے

جسکا جی تھا اُسے دیا پھر کیا

کچھ ہم اپنی گرہ سے لائے تھے

اپنا سمجھے تھے آپ کو سو غلط

خوب دیکھا تو ہم پرائے تھے

لے کے رخصت حسن کئی دم کی

سیر کو یاں کی ہم بھی آئے تھے

***********************************

کیوں رنگ سرخ تیرا اب زرد ہو گیا ہے

تو ہی مگر ہمارا ہمدرد ہو گیا ہے

وے دن گئے کہ دل میں رہتا تھا درد اپنے

اب دل نہیں سراپا اک درد ہو گیا ہے

اتنا تو فرق مجھ میں اور دل میں ہے کہ تجھ بن

میں خاک ہو گیا ہوں وہ گرد ہو گیا ہے

ہے چاک چاک سینہ کیونکر چھپے تو دل میں
یہ تو مکان سارا بے پرد ہو گیا ہے

کس طرح شیخ چھیڑے اب دخت رز کو آ کر

اس طرف سے بچارا نامرد ہو گیا ہے

یاں کیا نہ تھا جو واں کی رکھے حسن توقع

دونوں جہاں سے اپنا دل سرد ہو گیا ہے

****************************************

دیکھنے بیٹھا جو وہ مہ اپنے گھر کی چاندنی

جب تلک بیٹھا رہا تب تک نہ سر کی چاندنی

نور باقی ہے نہ آنکھوں میں نہ دل میں روشنی

تیرے بن کیا جا کے دیکھیں  بحر و بر کی چاندنی

ایک شب تو پھر بھی آ جا آنکھیں بس ہو گئیں سفید

کب تلک دیکھا کریں اُجڑے نگر کی چاندنی

ملگجے کپڑوں میں یوں ہے جلوہ گر اس کا بدن
دھوپ جیسے شام کی ہوا اور سحر کی چاندنی

شعلہ دل کا تصرف ہے کس عاشق کی یہ

ورنہ کب بھاتی تھی تجھ کو بام و در کی چاندنی

تھی سمیں شب کی وہ تیرے چاند سے مکھڑے تلک

اب کہاں کی روشنی پیارے کدھر کی چاندنی

سیج پھولوں کی بچھی ہو ماہرو بیٹھا ہو پاس

دیکھنا تب لطف دیوے یک دگر کی چاندنی

یاد آتا ہے کس موسم کا اس جا لوٹنا

جب نظر پڑتی ہے مجھ کو تیرے گھر کی چاندنی

سیکڑوں عالم دکھاتی ہے حسن دلبر کے ساتھ

ٹھنڈی ٹھنڈی باد اور پچھلے پہر کی چاندنی

*******************************************

صید کو دل کے جال رکھوائے

بارے تم نے بھی بال رکھوائے

اُس کے پتوں نے کج ادائی کی

مہ کے سر پر ہلال رکھوائے

ہر طرف ہو گئے تھے وصل میں گم

ہجر نے پھر بحال رکھوائے

لعل و گوہر کا گنج ہے یہ دل

میں یہاں اپنے مال رکھوائے

نذر کو تیری ہم نے آنکھوں میں
گوہر بے مثال رکھوائے

رشک سے شب کا دل ہوا پرزے

اُس نے جب مُنھ پہ خال رکھوائے

کھینچ مست تیر آہ دل سے حسن

اُس نے ہے دیکھ بھال رکھوائے

*****************************

نہ خیالِ دل نہ فکرِ جان ہے
رات دن اُسی کا دھیان ہے

تو ملے تنہا تو میں تجھ سے کہوں
دل میں جو جو کچھ مرے ارمان ہے

آج بارے وہ ملا ہم سے صنم

اپنے اُس اللہ کا احسان ہے

حسن کیا ہے اور کیا ہے عشق یہ
عقل اپنی اس جگہ حیران ہے

بے ادائی ہے ترے جانے  میں اور

تیرے آنے میں سراپا آن ہے
یوں تو رونے کو سبھی روتے ہیں پر

میرے ہی رونے پہ کُچھ طوفان ہے

اُس کی اِس ظاہر پہ تو مت جائیو

ہے تو وہ انسان پر شیطان ہے

میں سمجھتا ہوں حسن اُس شوخ کو

ایک پکا ہے وہ کیا نادان ہے

******************************************
بس ہے اتنا ہی تیرا پیار مجھے

او حسن کہہ کے تو پکار مجھے

عندلیب بہار خوباں ہوں
نہیں در کار لالہ زار مجھے

لئے جاتی ہے ہوش سے ہر دم

تیری یہ چشم پر خمار مجھے

گل ہزاروں کو آہ جس نے دیے

دل دیا اُس نے داغدار مجھے

بیقراری پر اپنی مرتا ہو ن

کیوں ہے آتا نہیں قرار مجھے

سوچتا کچھ تو آج دل میں گیا
دیکھ روتے وہ زار زار مجھے

سخت دشمن ہے یہ کہ تجھ سے جدا

لیے پھرتا ہے روزگار مجھے

عین گلشن میں ہوں پہ چوں تصویر
نظر آتی نہیں بہار مجھے

رونے اور جلنے ہی کو ڈھالا ہے

یدِ قدرت نے شمع وار مجھے

عشق بازی میں میں دل نہ ہار حسن

کاش اُس کے عوض تو ہار مجھے

**********************************

ہوتا گر ان بتوں میں وفادار ایک بھی

کرتا میں دلدہی میں نہ تکرار ایک بھی

گو خوبیاں ہیں سب پہ تغافل تو ہے غضب

کافی ہے جی کے لینے کو آزار ایک بھی

ہوتا اگر تو عہد میں یوسف کے اے عزیز
کرتا نہ مُنھ اُدھر کو خریدار ایک بھی

ہے کلیہ کہ حسن کو ہر گر نہیں وفا

دیکھا میں با وفا نہ طرحدار ایک بھی

سو سو خیال دل میں گزرتے ہیں روز و شب

وعدہ اگر کرے ہے وہ دلدار ایک بھی

آئے تھے دام میں تو کئی پر سب اُڑ گئے

میرے سوا رہا نہ گرفتار ایک بھی

تقصیر وار میں ہی ترا ہوں خدا کرے

ایسا نہ ہو لے کوئی گنہگار ایک بھی

سو باتیں آپ جھوٹی بنا وے تو کچھ نہیں
مانے نہ سچ ہمارے وہ عیار ایک بھی

گر لاکھ بات مجھ کو کہے وہ تو ہمنشیں
دیجو نہ تو جواب خبردار ایک بھی

کیا جانیے کہ کس کی مرادیں بر آئیاں
خواہش ہوئی نہ اپنی تو زنہار ایک بھی

جیتے ہی جی تلک تن ہیں  دل سوزیاں حسن
لایا چراغ گور پر اب یار ایک بھی

******************************************

جو چاہے آپ کو تو اُسے کیا نہ چاہیے

انصاف کر تو چاہیے یہ یا نہ چاہیے

ہنستے ہنستے کوئی طرح ہو جائے

جس میں کچھ تاؤ پیچ تو کھائے

تیرے قدموں سے وہ لگے ظالم

جو کوئی اپنے سر سے ہاتھ اُٹھائے

میرا جلنا ہے گر مراد تری

تو صنم اپنے تو خدا سے پائے

روگ جی کا ہوا یہ دل نہ ہوا

کب تلک کوئی رنج اس کا اُٹھائے

دل کو پامال کر رکھا ہے مرے

کیوں نہ جوتی دکھا کے تو اترائے

کیا کروں تیرا پاؤں ہے درمیان

ورنہ پاپوش تیری مجھ تک آئے

جی سے کہتا ہے تو یہ ہے جوتی

کیا ہو گر تیرے دشمنوں پر جائے

باغ میں جا کے اے حسن تنہا

کیا کوئی ہوں ہال کیا پھل پائے

سیر لالے کی یار بن یوں ہے

جس طرح سے جلے کو کوئی جلائے

***********************************

تو کسی سے اگر ملا نہ کرے
اس قدر دل مرا کڑا نہ کرے
گر الگ سب سے تو رہا نہ کرے
ایک سے ایک پھر ملا نہ کرے
کیوں نہ دیکھے تجھے کوئی اے ماہ

کیا کرے اپنا سوجھنا نہ کرے
آئینہ میں تو دیکھ اپنا مُنھ

تجھ سے کیونکر کوئی صفا نہ کرے
بس جو میرا ہو یہ منادی دون

بے وفا سے کوئی وفا نہ کرے
کیوں میں اس طرح رات دن روؤں
تو کسی سے اگر ہنسا نہ کرے
نقش پا اپنے تو مٹاتا چل

تا کوئی اسپہ ٹوٹکا نہ کرے
اپنی اس ہستی و عدم میں رہ

کیا کرے کوئی اور کیا نہ کرے
دید تک دل بتوں کی ہے مختار

پر کہیں اور چوچلا نہ کرے
عشق میں خوبیاں سہی ہیں پر

روز و شب دل اگر جلا نہ کرے
حق ادا کا  تری ادا ہو تب

بے ادائی کی جب ادا نہ کرے
مُنھ کو باندھے رہے کوئی کب تک

کیا کرے کچھ اگر کہا نہ کرے
کچھ تمہاری تو بات اس میں نہیں
کوئی قسمت کا بھی گلا نہ کرے
میں کہا دل میں درد ہے میرے

ہنس کے کہنے لگا خدا نہ کرے
پھر جو کچھ جی میں آ گئی تو کہا

مجھ کو پیٹے اگر دوا نہ کرے
کل کسی نے کہا حسن سے تو

آشنائی کرے وفا نہ کرے
ہنس کے کہنے لگا کہ ایسے سے 
آشنائی مری بلا نہ کرے
*********************************

میں یہ کہتا نہیں  کوئی بتِ دلخواہ ملے

دل میں جو بستا ہے میرے مرے اللہ ملے

ماہِ عید و مہ ذی الحج سے نہیں مجھ کو حصول

وہ مہینہ نظر آ جائے کہ وہ ماہ ملے

مدعا ظاہری و باطنی اپنا ہے یہی

چشمِ بیدار ملے اور دل آگاہ ملے

ہم تو بدخواہ تھے اب ذکر ہمارا ہے عبث

بارے یہ اور جو ہیں یہ تو ہوا خواہ ملے

اے خوشا روز کہ ہو گرد مرے خیلِ بتان

وے کہیں یاں سے نکل میں کہوں گر راہ ملے

تو مری چاہ سے بیزار ہے جتنا ائے شوخ

اُتنی ہے چاہ ہے مجھ کو کہ تری چاہ ملے

اتفاق اپنی یہ قسمت کا ہے سبحان اللہ

تھی خبر کس کو کہ یوں مجھ سے وہ ناگاہ ملے

ہجر کی شب جو ہمیشہ ہو سو ایسی ہو دراز

وصل کی رات کبھی ہوئے تو کوتاہ ملے

چاہیے ہم سے ملے آپ ہے تو اے مہ حسن

کاہ سے برق ملے برق سے یا کاہ ملے

میں یہ کہتا نہیں مجھ کو نہ ملے آہ و فغان

ٹک اثر دار ملے مجھ کو اگر آہ ملے

اپنی قسمت کی بھی بس میں نے قسم کھائی ہے

یار کیا کیا مجھے دنیا میں حسن واہ ملے

********************************************

کیا چھیڑ کے پوچھے ہے کہ گھر تیرا یہیں ہے

کہنے کو تو گھر یاں ہے پہ جی اپنا وہیں ہے

شب چوری سے میں نے یہ کہا جاؤں ٹک اُس پاس

دیکھوں تو کہ ملنے کا بھی کچھ داؤن کہیں ہے

آہٹ سے مری چونک کے پوچھا کہ یہ ہے کون

چپکے سے کہا میں کہ جسے نیند نہیں ہے

ابرو میں دیا زلف میں بھولا ہوں حسن میں
پڑتا ہے مجھے دھیان کہ دل میرا کہیں ہے

*****************************************

وہ دلبری کا اُس کی جو کچھ حال ہے سو ہے

اور اپنی دلدہی کا جو احوال ہے سو ہے

مت پوچھ اُس کی زلف کی اُلجھیڑے کا بیان

یہ میری جان کے لیے جنجال ہے سو ہے

نیکی بدی کا کوئی کسی کے نہیں شریک

جو اپنا اپنا نامہ اعمال ہے سو ہے

پس جائے کوئی ہو یا کہ ہو پامال اُس کو کیا
اس گردش فلک کی جو کچھ چال ہے سو ہے

وے ہی علم میں آہوں کے ویسی ہی فوج اشک

اب تک غم و الم کا جو اقبال ہے سو ہے

ایسا تو وہ نہیں جو مرا چارہ ساز ہو

پھر فائدہ کہے سے جو کچھ حال ہے سو ہے

شکوہ مجھے تو سوزنِ مژگان سے کچھ نہیں
دل خار خارِ آہ سے غربال ہے سو ہے

نقشِ قدم کی طرح حسن اُس کی راہ میں
اپنا یہ دل سدا سے جو پامال ہے سو ہے

*************************************
صورت نہ ہم نے دیکھی حرم کی نہ دیر کی

بیٹھے ہی بیٹھے دل میں دو عالم کی سیر کی

مرنا مجھے قبول ہے اُس کے فراق میں
ملنا نہیں قبول وساطت سے غیر کی

ثابت جو عشق میں ہیں نہیں ان کو خوف مرگ

حالت سُنی تو ہووے گی تم نے نصیر کی

خانہ خراب ہو تری اس دوستی کا یار

دی جس نے دل میں سب کے جگہ میرے بیر کی

بے طرح اب کی بگڑی ہے اُس بت سے اے حسن

باقی نہ کچھ رہی تھی خدا ہی نے خیر کی

*************************************

میں کس طرح کہوں انسان سے خطا کہ نہ ہووے

کریم تو ہے یہ بندا ہے از کجا کہ نہ ہووے

گر اُس کے بزم میں جاتا ہے دل تو آتا ہوں میں بھی

ولے رقیت کو تو پہلے دیکھ آ کہ نہ ہووے

رکھے ہے لطف عجب نو خطوں کے عشق میں رونا

اُٹھے نہ خط کبھی یاران سے سبزہ تا کہ نہ ہووے

نہیں یہ ہونے کی ہرگز کہ میں نہ ہوں ترے ہمرہ

اگرچہ ہے یہی تیرا تو مدعا کہ نہ ہووے

یہ کیا خیال میں گزرے ہے جس پہ روز ہے غصہ

سنین تو ہم بھی وہ کیا بات ہے بتا کہ نہ ہووے

زبان کاٹیے اُس کی یہ کون کہتا ہے تم سے 
مثال شمع مرے سر پر اب جفا کہ نہ ہووے

چراغ سانپ کے آگے کہیں سنا بھی ہے جلتے

تو روز ہجر کو زلفِ سیہ دکھا کہ نہ ہووے

جگر کے زخم سے ہرگز اُٹھائی جائے نہ لذت

نمک جراحت دل پر ہمارے تا کہ نہ ہووے

حسن سر شک ندامت سے روز حشر خجالت

تو اپنے نامہ اعمال کو دکھا کہ نہ ہووے

****************************************

کہنے کی ہیں یہ باتیں کس بن نہیں گزرتی

پر ایک جان تو ہے جس بن نہیں گزرتی

کُچھ ہو نہ ہو ولے ہو تیرا خیال ہر دم

اس بن نہیں گزرتی اس بن نہیں گزرتی

********************************************

کس دل سے کوئی خفا ہو تجھ سے 
کس طرح بھلا برا ہو تجھ سے 
بیگانہ ہو سب سے پھر وہ آخر

جو کوئی کہ آشنا ہو تجھ سے 
مہر و کرم و وفا تو معلوم

ہاں کہیے جو کچھ جفا  ہو تجھ سے 
ہو کیوں نہ جہاں سے اس کا دل سرد

جسکا کہ جگر جلا  ہو تجھ سے 
اس بے مزہ گی میں تو جو آ جائے

کیا کیا نہ ابھی مزا ہو تجھ سے 
مل جائے حسن کہیں ترا یار

تا گم یہ ترا جدا  ہو تجھ سے 
******************************

دیکھ دروازے سے مجھ کو وہ پری رو ہٹ گئی

دیکھتے ہی اُس کے میری جان بس چٹ پٹ گئی

تم اِدھر دھوتے رہے مُنھ ہم اُدھر روتے رہے

روتے دھوتے دو گھڑی بارے مزے سے کٹ گئی

گرد کلفت بسکہ چھائی دل سے تا آنکھوں تلک

نہر تھی جاری جو آنکھوں کی مرے سو پٹ گئی

جی ادا نے زلف نے دل ہوش غمزوں نے لیا

جنس ہستی اپنی سب غارت میں آ کر بٹ گئی

پردے ہی پردے میں دل کو خاک کر ڈالا مرے

اِس ادا سے وہ پری مُنھ پر لیئے گھونگھٹ گئی

زلف گر چھدری ہوئی تیرے تو مت کھا پیچ و تاب

کیا ہوا از بس اُٹھانے بوجھ دل کے لٹ گئی

کل جو میرا خوش نگہ گزرا چمن سے اے حسن

موند لی بادام نے آنکھ اور نرگس کٹ گئی

************************************

تیری مدد سے تیرا ادراک ہو سکے ہے

ورنہ اِس آدمی سے کیا خاک ہو سکے ہے

تو ہی سمجھ سمجھ کر کر دے معاف ہم کو
تیرا حساب ہم سے کب پاک ہو سکے ہے

خطرہ نہیں کسی کا جو چاہے کر سکے ہے

تجھ سا کوئی جہاں میں بیباک ہو سکے ہے

رونے کو میرے جلدی ٹک دیکھ کھول آنکھیں
اب تک ہے چشم میری نمناک ہو سکے ہے

لاکھوں کا دل جلایا لاکھوں کا جی کھپایا

تجھ سے کوئی زیادہ سفاک ہو سکے ہے

وہ جلد و ستیوں کے جاتے رہے زمانے

اب ہاتھ سے گریبان کب چاک ہو سکے ہے

جو کچھ شراب میں ہیں کیفیتیں نشے کی

تجھ میں مزا یہ کوئی تریاک ہو سکے ہے

اُس ماہرو کو باہم کر دے حسن سے اِک شب

گردش سے تیری اتنا افلاک ہو سکے ہے

*****************************************
صنم پاس ہے اور شب ماہ ہے
یہ شب ہے کہ اللہ ہی اللہ ہے

ترے ناز کیونکر اُٹھاؤں نہ میں
مری دوستی پر تو گمراہ ہے

تجھے ہوش اتنا نہیں بے خبر
مرے حال سے کب تو آگاہ ہے

ترا نام لیتے نکلتی ہے آہ

مری آہ کے دل میں کیا آہ ہے

کہاں برق عشق و کہاں کوہِ صبر

بگولے کے آگے پرِ کاہ ہے

میں کیونکر کہوں تجھ کو فرصت نہیں
پہ یہ بات کب تیرے دلخواہ ہے

نہ آنے کے سو عذر ہیں میری جان

اور آنے کو پوچھو تو سو راہ ہے

میں اِک روز پوچھا جو اُس شوخ سے 
کہ کیوں کچھ تجھے بھی مری چاہ ہے

تو ہنس کر لگا کہنے کیا خوب کیوں
تو میرا کہاں کا ہوا خواہ ہے

یہ سُن کر جو میں چپ رہا تو کہا

ابے دل کا مالک تو اللہ ہے

حسن وصل اور ہجر میں یار کے

کبھی آہ ہے اور کبھی واہ ہے

************************************

آپ میں اب کی اگر ہم آئیں گے
تو ترے کوچے ہی کو پھر جائیں گے
روز کہتے ہو کہ تو مرتا نہیں
خوب یہ کہنا بھی ہم دکھلائیں گے
ہیں قفس میں پر عبث باندھے ہے تو

اس قفس سے ہم کہاں اُڑ جائیں گے
یوں تو جی تجھ بن بہلنے کا نہیں
تری ہی باتوں سے کچھ بہلائیں گے
دوستوں سے اِس دلِ دشمن کا حال

کوئی مت کہنا کہ وہ غم کھائیں گے
فصل گل تک تو بھلا صیاد ہم

دام سے تیرے نکلنے پائیں گے
قید کرتے ہیں مجھے ناصح عبث

ابکی میں نکلا تو پھر چپتائیں گے
دل سے اُس کے دل ہی  کہہ لے گا بیان

ہم تو کہتے حالِ دل شرمائیں گے
ہر گھڑی مت ذکر کر اس کا حسن

اور سُن سُن کر بہت للچائیں گے
*****************************************

ابرو سے اور مژہ سے عالم کی جان لی ہے

پہلے پہل یہ اُس نے تیر و کمان لی ہے

عاشق کے طور مجھ سے مجنوں نے ہیں اُڑائے

معشوق کی تجھی سے لیلیٰ نے آن لی ہے

بسمل کی طرح اب تک ہیں رقص میں ہزاروں
مطرب پسر نے ایسی شب ایک تان لی ہے

مجھ سے خفا ہوا ہے یا ہے خلل ہوا کا

اِکلائی اپنے مُنھ پر کیوں تو نے تان لی ہے

احسان مند ہوں میں اپنے سخن شنو کا

جو بات میں کہی ہے سو اُس نے مان لی ہے

تو اب کہے ہے مجھ سے میں تیری جان لوں گا
میں نے یہ چال تیری پہلے ہی جان لی ہے

گونگے کی ہے مٹھائی جانے ہے وہ یہ لذت

جس نے کسی صنم کی مُنھ میں زبان لی ہے

قدموں پر اُس کے جا کر گر ہی پڑوں گا اب کی
گو سر رہے کہ جاوے میں نے یہ ٹھان لی ہے

کیونکر نشہ نہ ہووے دونا لبوں کے خط سے 
اس میں میں اور تو نے سبزی بھی چھان لی ہے

کس شعلہ خو سے تو نے سیکھی ہے یہ شرارت

کس مہر وش سے گرمی یہ مہربان لی ہے

ہر چند گل نہیں ہے پر گل کے ڈھنگ ہیں سب

خو بو یہ کس سے تو نے اے بدگمان لی ہے

ہے ایک تو خفا ہی جی سے حسن بچارا

تو نے کھجِا کِھجا کر اور اُس کی جان لی ہے

***********************************************

ہر ایک دل و جان کے مرغوب نظر آئے

میں خوب تمھیں دیکھا تم خوب نظر آئے

یہ طرز و ادا ہے تو انسے نہ وفا ہو گی

خوباں کے خوش آیندہ اسلوب نظر آئے

دیوانگی اپنی سے طے کر گئے منزل کو

سالک ہم اسی رہ کے مجذوب نظر آئے

گزرا ہے چمن سے کیا پھر آج کوئی گلرو

جو گل نظر آئے سو محجوب نظر آئے

جی پہلے ہی جا پہنچا کیا پرزوں سے اب دل کے
تم اشک عبث لیکر مکتوب نظر آئے

ہے دل میں ہمیں کیا کیا امید ترحم کی

دیکھا تو غضب ہم کچھ مغضوب نظر آئے

جب آنکھ اُٹھا دیکھا اُس چشم ستمگر کو

سب تیر مژہ دل میں سر ڈوب نظر آئے

عالم کا یہ مجمع بھی چھڑیوں کا تھا اِک سیلا

جو دم کے لیے کیا کیا محبوب نظر آئے

دیکھا تو نہ کچھ دیکھا پھر خاک ہی واں ہم نے
جوں نقش قدم طالب مطلوب نظر آئے

کوچے میں حسن اُس کے تا مردمکِ دیدہ

دیتے ہوئے پلکوں سے جاروب نظر آئے

************************************

چرخ کی جس سے دوستی تو نے

کی غرض اُس سے دشمنی تو نے

آپ سے مل گیا گلے ہنس کر

یہ تو بس مرے جی سے لی تو نے

ذوقِ تنہائی میں خلل ڈالا

آ کے مجھ پاس اِک گھڑی تو نے

آفرین دل پہ تھا ترا ہی جگر

جو پڑی تجھ پہ سو سہی تو نے

جو دکھائیں خرابیاں مجھ کو
سو مری جان زندگی تو نے

جی نکل جائے گا لیا اب کی
ہجر کا نام جس گھڑی تو نے

زندگی کا بہت مزا پایا

اے حسن کر کے عاشقی تو نے

***************************************

جو دن کو شور و افغان ہے تو شب کو آہ و زاری ہے

غرض میں کیا کہوں دل کو نہایت بیقراری ہے

کوئی گر اور سا ہووے تو گھبرا کر نکل جاوے

مرا جی جانتا ہے جو کہ حالت مجھ پہ طاری ہے

مری تعریف تم کرتے ہو اپنی قدردانی سے 
ابھی صاحب میں کس قابل ہوں یہ کوبی تمھاری ہے

تمھیں ہم سے ہمیں تم سے بھلا اب ُس کو کیا کہیے

وہ کچھ قسمت تمھاری ہے یہ کچھ قسمت ہماری ہے

بھلا تو سیکڑوں باتیں سنائے میں سنوں چپکے

کہا جاتا نہیں کچھ یاں کہ یہ بے اختیاری ہے

جو وہ پوچھے مرے احوال کو قاصد تو یہ کہنا

دعا کرتا ہے تم کو اور تمہارے یادگاری ہے

حسن اُس سرگراں کے زلف کے غم میں قدم مت رکھ

سبک اے ناتوان مت ہو کہ یہ زنجیر بھاری ہے

******************************************

کہتا نہیں کہ مجھ سے ہر اک خوب رو ملے

کوئی ملے کہ یا نہ ملے ایک تو ملے

تھی آرزو تو یہ کہ ملے آرزوئے دل
یہ آرزو نہ تھی کہ فقط آرزو ملے

تجھ سا تو زود رنج میں دیکھا نہ ایک بھی
یوں تو جہاں میں مجھ کو بہت تند خو ملے

مُنھ پھیر بڑبڑاتے ہو کیا دیکھو اس طرف

گالی کا تب مزا ہے کہ جب دو بدو ملے

ہوتے ہی اُس کے سامنے بس دل تو مل گیا
ظاہر میں گو کسی کے نہ ہم روبرو ملے

یوں تو روٹھے تو روٹھے پر اب جی ہے بے قرار

یا رب کہیں شتابی سے وہ جنگجو ملے

ڈھونڈھوں ہوں دل کو میں تو بھلا تو بھی دھیان میں
رکھیو حسن جو تجھ کو کہیں اُس کی بو ملے

*************************************

مزے نہ دیکھے کبھی ہم نے زندگانی کے

یونہی گزر گئے افسوس دن جوانی کے

سنا نہ ایک بھی شب اُس نے حالِ دل میرا

نصیب جاگے نہ افسوس اس کہانی کے

ہمیں غضب سے تو اپنے تو مت ڈرایا کر

ہم آشنا ہیں فقط تیری مہربانی کے

رہی بھی مد نظر پرورش تو غیروں کی

سدا سے کشتہ ہیں ہم تیرے قدردانی کے

ثبات ہستی کو ٹک بھی ہوا نہ اپنی حسن
مثال برق گئے روز شادمانی کے

************************************

گر بخت اپنے جاگیں تو اک کام کیجیے

سائے میں اُس کے زلف کے آرام کیجیے

مکھڑے کو دیکھ دیکھ ترے کیجیے سحر

گیسو کو دیکھ دیکھ ترے شام کیجیے

بوسہ عقیق لب کا ترے لیجیے غرض

دو دن کی زندگانی ہے کچھ نام کیجیے

ہے نیکنامی اپنی تو نزدیک عین یہ

گر آپ کو ترے لیے بدنام کیجیے

اس ابتدائے عشق میں ہو انتہا کی چاہ

آغاز اپنا صورتِ انجام کیجیے

اب میں نے بیقراری پر اپنے لیا قرار

بس آپ خیر شوق سے آرام کیجیے

رہتا ہے ان بتوں کو یہی دھیان رات دن

کس کو لپیٹ لیجے کسے رام کیجیے

بولے ٹھٹھولی بات لطیفہ جگت ہے سب

جو کام پختہ ہو اُسے کیوں خام کیجیے

تھوڑا ہے اپنے مُنھ سے قبولے گا آپ وہ

اب دیر کیا ہے وصل کا پیغام کیجیے

الجھائیے دل اپنا کہیں جان بوجھ کر

رشتے کو دوستی کے حسن دام کیجیے

******************************************

نظروں میں اُس نے مجھ سے اشارات آج کی

کیا تھا یہ خوب کچھ نہ کھلی بات آج کی

میں نے تو بھر نظر تجھے دیکھا نہیں ابھی

رکھیو حساب میں نہ ملاقات آج کی

اک بات تلخ کہہ کے کیا زہر عشق سب

تو نے ہماری خوب مدارات آج کی

یہ گفتگو کبھی بھی نہ آئی تھی درمیان

جو کچھ کہ تو نے حرف و حکایات آج کی

دل میں یہی تھی میرے کہ دورِ شراب ہو

میں سچ کہوں یہ تو نے کرامات آج کی

بلبل کے ناؤں پر بھی نہ آیا بھلا ہوا

صیاد تیری خالی گئی گھات آج کی

عیشِ شبِ وصال کو ہے صبح ہجر بھی

ٹھہری ہے یار کل پہ ملاقات آج کی

بھولے سے نام لے کے مرا ہٹ پٹا گیا
پیاری لگی یہ مجھ کو تری بات آج کی

مجھ پہ یہی قلق جو رہے گا تو یار بن

کس طرح شب یہ گزرے گی ہیہات آج کی

اب تو جو کچھ ہوا سو ہوا خیر رات ہے

قسمت میں دیکھنی تھی یہ آفات آج کی

لیکن مجھے تو پھر وہیں کل دیکھیو حسن

گر خیر و عافیت سے کٹی رات آج کی

*************************************

عالم ہی تب کچھ اور تھے اور ڈھنگ اور ہی

روز و شبِ جوانی کے تھے رنگ اور ہی

لطف و غضب کا عشق کے کچھ ماجرا نہ پوچھو

ہے اس میں صلح اور ہی اور جنگ اور ہی

غیروں کے ہاتھ تجھ سے یہ جی کیونکہ صاف ہو

اس دل کے آئینہ پہ تو ہے زنگ اور ہی

وہ جو سرودِ عشق کے ماہر ہیں اے حسن
ہے واں رباب اور ہی اور چنگ اور ہی

***************************************

اس ڈر سے میں نے زلف کی اُس کی نبات کی

جاتی ہے دور دور تک آواز رات کی

دیکھا جب آنکھ کھول کے مثل حباب تب

معلوم کائنات ہوئی کائنات کی

اُس بلبلِ چمن کی ہوئی عاقبت بخیر

سائے میں جس نے آن کے گل کے وفات کی

میں ہوں صفات ہی کے تحیر میں ہمنشین

کیا بات مجھ سے پوچے ہے تو اُس کے ذات کی

دل اپنا اُس کو دیجیے یا جی کو کھوئیے

اس کے سوا طرح نہیں کوئی نجات کی

بولا اگر تو قند مکرر ہوے وہ لب

اور چپ رہا تو یہ بھی ہے صورت نبات کی

واقف ہو کیوں نہ شعلہ آتش سے دل کے وہ

رہتی ہے باغبان کو خبر پھول پات کی

شہ چال ہو رہا ہوں صنم تیرے عشق میں
تو نے دکھا کے رخ مری بازی ہی مات کی

زلف عرق فشان تری جاں بخش کیوں نہ ہو
ترکیب اُس نے پائی ہے آبِ حیات کی

اِس سر سے غیر سر نہیں واقف کوئی غرض

لذت بیان میں آتی نہیں تیری لات کی

چوں زندگی و مرگ ہیں آپس میں ضد حسن

چشم و لب اُس کی ضد ہے حیات و ممات کی

******************************************

وہ عشق کی گرمی نہیں دو چار برس سے 
دل سرد ہوا اپنا ہوا اور ہوس سے 
صیاد کی خاطر ہی نہیں اتنا ہوں لاغر

چاہوں تو نکل بھاگوں ابھی چاک قفس سے 
سچ مچ تجھے خاطر ہے اگر میری تو جاناں
غلطا نہ کیا کر تو ہر اک ناکس و کس سے 
دل ساتھ دوانوں کا تو مت چھوڑ جنوں میں
کوئی بھی بگاڑے ہے کہیں اپنی اُلس سے 
حلقہ سے تری زلف کے جاؤں گا کدھر میں
ڈالے ہیں مرے پاؤں میں الفت کے تو رستے

جنت سے میں نکلا تھا تری دید کی خاطر
گندم سے مجھے کام نہ کچھ کام عدس سے 
کیا جانیے مجھ کو لیے جاتا ہے اُدھر کون

جاتا نہیں کوچے میں ترے اپنے تو بس سے 
جب وجد میں آتا ہے تو کرتا ہے یہ فریاد

تعلیم مگر لی ہے مرے دلنے جرس سے 
ہر مور و مگس کو نہیں اس مصری سے رشتہ

شیرینی لب تیری مبَرا ہے مگس سے 
گو جل کے ہوا راکھ پہ جوں آتش خاموش

پھینکا نہ کبھی آہ کو میں دوشِ نفس سے 
مت پنجہ مژگان کو رکھ اس فندق پا پر

ڈرتا ہوں حسن آگ بھڑک اُٹھے نہ خس سے 
***********************************************

اُس کی جب بات کان پڑتی ہے

دل میں مُردے کے جان پڑتی ہے

بندہ عاجز ہے رو ہی دیتا ہے

آدمی پر جب آن پڑتی ہے

جانتا ہے وہی مصیبتِ عشق

جس پر اے مہربان پڑتی ہے

کس کے ابرو کا عکس ہے یہ جو

آسماں پر کمان پڑتی ہے

غمزہ و ناز دلبراں سے ہمیش

دل پہ تیغ و سنان پڑتی ہے

دیکھتے دیکھتے نظر اُس کی
اِس طرف بھی ندان پڑتی ہے

آج مطرب پسر گلے میں ترے

اور ہی ڈھب کی تان پڑتی ہے

جس کو دل اپنا چاہتا ہے حسن

بات کب اُس کی دھیان پڑتی ہے

*******************************************

غفلت سے چونکنے بھی نہ پائے کہ مر گئے
دیکھا بھی تم نے کچھ کہ یہ دن کیا گزر گئے

ایسے غضب کے آنے کا مشتاق کون تھا

دل کو جلا کے اور مری خاک کر گئے

جوشِ بہارِ عشق پہ کیجو ذرا نظر
داغوں سے دل جگر کے چمن سارے بھر گئے

خوش وہ کہ تیرے سائی دیوار کے تلے

دنیا میں باد کھانے کو اک دم ٹھہر گئے

دیکھا کیے ہم آنکھوں سے اور کچھ نہ بس چلا

اشکوں میں ٹکڑے ہو ہو کے دل اور جگر گئے

ناز و ادا ؤ غمزہ کو اُس بت کے دیکھ کر
جتنے صنم خدائی میں تھے سب سنور گئے

ہمدرد کل جو ایک ملا ہم کو راہ میں
باتوں میں ہم کہیں کے کہیں بے خبر گئے

پھر ہوش میں جو آن کے دیکھا تو واہ وا

جانا کدھر کو تھا ہمیں اور ہم کدھر گئے

بارے وہاں سے دل کو پھرے ہم پکارتے

دلنے بھی دی صدا تو ذرا راہ پر گئے

در پر جو تیرے آئے تو دیکھا نہ تجھ کو حیف

جیسے ہم آئے ویسے ہی پھر اپنے گھر گئے

کچھ بھی ملا نہ پھل ہمیں کاغذ پر اے حسن

مقراض سے زبان کے بہت گل گئے

**************************************

کہہ بیٹھ نہ دل جی ترا جس بت سے لگا ہے

اللہ کو چوری نہیں تو بندہ کا کیا ہے

بارے وہ صنم مجھ سے ملا خود بخود آ کر

سچ ہے کہ نہیں جسکا کوئی اس کا خدا ہے

آئینہ میں صورت مجھے دکھلاتا ہے اپنی

یعنی کہ ترے اور مرے بیچ صفا ہے

جی کھویا جو تو نے تو دل آرام پایا

اس جینے سے گر پوچھو تو مرنا ہی بھلا ہے

کیا جانیے کیدھر کو گیا ناقہ لیلیٰ
نہ شور جرس کا ہے نہ آواز درا ہے

اگلے ہی مزے لوٹ گئے باغ جہاں کے

اب حال میں گر پوچھو تو کیا خاک رہا ہے

اور اب بھی جنہیں ہے اُنہیں ہے اپنے تئیں کیا

اپنے تو نصیبوں میں قفس ہے سُو ملا ہے

نہ آہ سے نہ آتش ہجراں سے نہ غم سے 
میرا تو بہت دل تری باتوں سے جلا ہے

بیزاری سے تو دیکھے ہے ہر چند و لیکن

اس بے مزدگی میں بھی مری جان مزا ہے

کہتا ہے مرے دل کے تئیں پاؤں سے مل کر

اب بھی ترے دل میں کوئی ارمان رہا ہے

اب جان کے درپے ہیں مرے اتنے ستمگر

غمزہ ہے، کرشمہ ہے، اشارا ہے،  ادا ہے

کیوں جیسے مرے جی ترا ملتا نہیں ظالم

تجھ کو بھی ہے معلوم کہ جی میں ترے کیا ہے

کچھ تم نے سُنا اُس ستم ایجاد کا احوال

یارو عجب اک طور ہے اور طرفہ مزا ہے

آپ ہی مجھے کہتا ہے کہ چل دور پرے جا
جاتا ہوں تو کہتا ہے تجھے خبط ہوا ہے

پھر اپنا سا مُنھ لے کے جو رہ جاتا ہوں تو وہ

کہتا ہے کہ غصہ ترا اس وقت بجا ہے

دل تیرا بہت میں نے جلایا ہے ادھر آ

ہاں ہاں مری خاطر یہ ترا حال ہوا ہے

کہتا ہے جو کوئی تو حسن سے نہیں ملتا

کرتا ہے بہانا کہ وہ روٹھا ہے لڑا ہے

***************************************
مومن تو کافر پہ کیا سب کو ندائے خیز ہے

ابلق ایام کو یاں رات دن مہمیز ہے

آئیو دامن سنبھالے اے خیالِ یار تو

دل سے یاں آنکھوں تلک خون جگر لبریز ہے

اُس طرف جتنی جفا ہے اِس طرف اُتنی وفا

گالیاں ہیں صاف واں اور یاں نری انگیز ہے

اب تو چل فرہاد تک شیریں ذرا خسرو کو چھوڑ

وہ تو اب آخر ہے آخر تو ہے اور پرویز ہے

جس نے دیکھا گورے منھ پر تیرے ابرو کو کہا
یا الیمانی ہے یا تلوار یا اگریز ہے

کوہ و صحرا کیا ہے سونا قیس اور فرہاد بن

لیلی و شیریں کا خالی محمل و شبدیز ہے

بیضہ نوروز و قندیلِ محرم ہے فلک

شادی و غم کے قلم سے اس پہ رنگ آمیز ہے

کس کی زلفوں کا تصور ہے دلِ سوزاں میں جو

لخلخہ کی طرح دودِ آہِ عنبر ریز ہے

پائے بند زلف تیرے اہل ایمان کیوں نہ ہوں
عروۃ الوثقیٰ کی آیۃ ان کو دستاویز ہے

خنجرِ مژگان کے مُنھ چڑھیو نہ اے دل ان دنوں
سنگ شرمی سے زبان اُس کی نہایت تیز ہے

دِل ترا کس سرو کا قمری ہوا ہے اے حسن

آہ ہے موزوں تری اور نالہ وحشت خیز ہے

********************************

یار کا دھیان ہم نہ چھوڑیں گے
اپنی یہ آن ہم نہ چھوڑیں گے
جب تلک دم میں ہے ہمارے دم

تجھ کو اے جان ہم نہ چھوڑیں گے
تیرے ہاتھوں سے اے جنوں ثابت

یہ گریبان ہم نہ چھوڑیں گے
ہے بڑا کفر ترک عشق بتان

اپنا ایمان ہم نہ چھوڑیں گے
بعد مجنوں کے شور سے خالی

یہ بیابان ہم نہ چھوڑیں گے
دل میں اور ہم میں ہے یہ قول و قرار

اُس کو ہر آن ہم نہ چھوڑیں گے
دل چھوڑے گا تیرا دامن اور

دل کا دامان ہم نہ چھوڑیں گے
بن لئے بوسہ آج تو تجھ کو
مان مت مان ہم نہ چھوڑیں گے
ہے حسن دان یہی جو بے قرنی

کب تلک شان ہم نہ چھوڑیں گے
*********************************

جان و دل ہیں اُداس سے میرے

اُٹھ گیا کون پاس سے میرے

کوئی بھی اب امید باقی ہے

پوچھیو داغِ یاس سے میرے

سبکی عرضی سے خوش ہو تم پر لیکن

ہو خفا التماس سے میرے

شاید اُٹھنے کا قصد تم نے کیا

اُڑ چلے کچھ حواس سے میرے

عیش مجھ تک تو پہنچے تب جو ٹلے

فوج غم آس پاس سے میرے

دَور ہی دَور پھرتے ہیں کچھ بخت

اب تو امید و یاس سے میرے

کیا میں ٹھہراؤں اُس کو دل میں حسن

ہے وہ باہر قیاس سے میرے

************************************

آج دل بیقرار ہے کیا ہے

درد ہے انتظار ہے کیا ہے

جس سے جلتا ہے دل جگر وہ آہ

شعلہ ہے یا شرار ہے کیا ہے

یہ جو کھٹکے ہے دل میں کانٹا سا

مژہ ہے نوکِ خار ہے کیا ہے

چشم بد دور تیری آنکھوں میں
نشہ ہے یا خمار ہے کیا ہے

میرے ہی نام سے خدا جانے

ننگ ہے ُس کو عار ہے کیا ہے

جس نے مرا ہے دام دل پہ مرے

خط ہے یا زلف یار ہے کیا ہے

کیوں گریبان تیرا آج حسن

اس طرح تار تار ہے کیا ہے

************************************

دریا میں ڈوب جاوے کہ یا چاہ میں پڑے

اے عشق پر نہ کوئی تری راہ میں پڑے

مت پوچھ جورِ غم سے دلِ ناتواں کا حال

بجلی تو دیکھی ہو گی کبھی کاہ میں پڑے

اِک دم بھی دیکھ سکتا نہیں ہم کو اُس کے پاس

خاک اس فلک کے دیدہ بدخواہ میں پڑے

جو دوستی کے نام سے رکھتا ہو دشمنی

دیوانہ ہو جو اُس کی کوئی چاہ میں پڑے

آ جا کہیں شتاب کہ مانندِ نقش پا

تکتے ہیں راہ تیری سرِ راہ میں پڑے

جلوے دو چند ہوویں شبِ ماہ کے ابھی

اُس ماہرو کا عکس اگر ماہ میں پڑے

سُلگے ہے نیم سوختہ جیسے دھوئیں کے ساتھ

جلتے ہیں یوں ہم اپنی حسن آہ میں پڑے

*******************************************

یوں غیر کچھ کہیں تو بلا کو بُری لگے

تو کچھ نہ کہہ کہ ہم غُربا کو بُری لگے

ننگی کرے نہ حوصلہ اپنا کہیں بس اب

اتنی جفا نہ کر کہ وفا کو بُری لگے

تجھ بن یہ زیست اپنی ہمیں یوں ہے جس طرح

قیدِ حیات اہلِ فنا کو بُری لگے

ہوں خاک تیرے کوچہ کی ہم اور اپنی گرد

تیری گلی سے آہ صبا کو بُری لگے

ہم تو سہیں گے وہ بھی پہ لازم نہیں تجھے
اُس ناز کی جفا جو ادا کو بُری لگے

ہے بے حیائی حد سے جو گرمی زیادہ ہو

شوخی بہت تو مرد و نسا کو بُری لگے

چوں آئینہ دل اپنا کدورت سے صاف رکھ

گردِ ملال اہل صفا کو بُری لگے

ہر دم جواب صاف مروت سے ہے بعید

وہ بات تو نہ کر کہ حیا کو بُری لگے

اُس بُت بندگی سے نہ آزاد ہو حسن

یہ بات بھی کہیں نہ خدا کو بُری لگے

*****************************************

ہم تو ہیں تجھ زلف ہی سے سر بسر باندھے ہوے

صید بستہ پر پھرے ہے کیوں کر باندھے ہوے

جوں سلیمانی یہ کس کا اب خیالِ زلف و رخ

ساتھ پھرتا ہے مجھے شام و سحر باندھے ہوے

جان و دل کا قتل ہے منظور یا ہے مخلصی

لے چلے ہو اِن اسیروں کو کدھر باندھے ہوے

دامِ الفت سے نہ نکلے ہم کبھی سائے کی طرح

تم گئے جیدھر گئے ہم بھی اُدھر باندھے ہوے

خون دل کس کا ہے یہ جوں طائرِ رنگِ حنا

ناز سے آتا ہے تیرے ہاتھ پر باندھے ہوے

خانہ زنجیر کے مانند تیری قید میں
عشق آتے ہیں چلے اب گھر کے گھر باندھے ہوے

تا نہ ہو برباد نکہت کی طرح یہ تنگ دل

غنچہ سان رکھتے ہیں مُٹھی ہی میں زر باندھے ہوے

اور ہر دامِ قفس سے چھٹ سکے ہیں ہمنشین

اک نہیں چھٹتے تو اُلفت کے مگر باندھے ہوے

اور بھی دل روبرو ہیں تیری ٹک تیرِ نگاہ

پھیکیو اپنی نشانی پر نظر باندھے ہوے

قتل ہے کس کا تجھے منظور اے خونی نگاہ

ہر گھڑی پھرتا ہے کیوں تیغ و سپر باندھے ہوے

کس روش میں آہ پہنچوں اُڑ کے گلشن تک حسن

مجھ کو تو صیاد نے چھوڑا ہے پر باندھے ہوے

******************************************

بے کلی مجھ کو نہیں ہر گلبدن کے واسطے

جان بلب ہوں اپنے اُس غنچہ دہن کے واسطے

دل تری خاطر ہے اور تو دل کی خاطر اس طرح

خون جوں گل کے لیے اور گل چمن کے واسطے

قول اِدھر دیتا ہے اور اُودھر مکر جاتا ہے وہ

کیجیے کیا فکر اُس پیماں شکن کے واسطے

شمع تب ٹھنڈی ہوئی جب خاکساری سے پتنگ

توتیا جل کر ہوا چشمِ لگن کے واسطے

عالمِ وحشت میں جو دست جنوں سے بچ رہے

چاک پھر یا رب وہ جامہ ہو کفن کے واسطے

کچھ سُنا تھا حق میں اپنے ایک دن تجھ سے سخن

سیکڑوں سنتا ہوں باتیں اُس سخن کے واسطے

شربتَ دیدار شیرین یوں ملے خسرو کو ہائے
زہر کا پیالہ بنے یوں کوہکن کے واسطے

عیش و عشرت کس طرح ہو دوستاں مجھ کو نصیب

میں تو یاں پیدا ہوا رنج و محن کے واسطے

بے جگہ عاشق ہوا ہے کیا کریں کچھ بس نہیں
جی تو کڑھتا ہے بہت اپنا حسن کے واسطے

******************************************

نہ ملا وہ نفاق کے مارے

کیا کریں ہم وفاق کے مارے

جب تک آوے ہے آوے تو ہمتو

مر چکے اشتیاق کے مارے

مت خفا ہو کہ آن نکلے ہیں
ہم بھی یاں اتفاق کے مارے

مل گئے خاک میں ہزاروں ہی

چرخ کہنہ رواق کے مارے

ہو چکا حشر بھی حسن لیکن

نہ جیے ہم فراق کے مارے

**********************************

تیر پر تیر لگے تو بھی نہ پیکاں نکلے

یا رب اس گھر میں جو آوے نہ وہ مہماں نکلے

نیک و بد میں جو نہیں جنگ عدم میں تو بھلا

کیوں گل و خار بہم دست و گریباں نکلے

دستِ چالان جنوں سینہ کو بھی کر دے چاک

تا کہیں پہلو سے میرے دلِ نالاں نکلے

کونسی رات وہ ہووے کہ جو آوے شبِ وصل

کونسا روز وہ ہو جو شبِ ہجراں نکلے

گلشنِ دل میں بھی تھی اپنی کچھ اُلٹی تاثیر

تخم امید جو بوئے گُلِ حرماں نکلے

کر نظر رخ کو ترے کفر سے نکلے کافر

زلف کو دیکھ تری دن سے مسلماں نکلے

جتنا کہتے ہیں نکلتا ہے حسن گھر سے ترے

غصے ہو ہو یہی کہتا ہے ابھی ہاں نکلے

**************************************

آہوں سے مرے گھر میں ہوا گرم رہے گی
میں جاؤں گا تو بھی مری جا گرم رہے گی
بھرتے ہی رہیں گے نفس سرد ہزاروں
جب تک کہ تری آن و ادا گرم رہے گی
جلنا مِرے تب دل کا لگے گا یہ ٹھکانے

صحبت تری جب مجھ سے سدا گرم رہے گی
چوٹی میں دلِ سوختہ کو گوندھ کے پیارے

مت پھینک قفا پر کہ قفا گرم رہے گی
بلبل نہ مجھے دیجیو تو نالے کی تکلیف

ورنہ اثر اس کے سے صبا گرم رہے گی
جب تک نہیں تو دختر رز ہی کو رکھوں گا
کچھ تو یہ بغل میری بھلا گرم رہے گی
عشاق کو ترغیب محبت ہی کرے گا
جب تک ہے حسن بزم وفا گرم رہے گی
*************************************

جس شخص کی ہو زیست فقط نام سے تیرے

اُس شخص کا کیا حال ہو پیغام سے تیرے

گالی ہے کہ ہے سحر کوئی یا کہ ہے افسون

جی شاد ہوا جاتا ہے دشنام سے تیرے

ہے اپنی خوشی اس میں کہ تو جس میں خوشی ہو

آرام ہی اپنے تئیں آرام سے تیرے

آہستہ قدم رکھیو تو اے ناقہ لیلیٰ
مجنوں کا بندھا آتا ہے دل گام سے تیرے

جب کوچے میں جا بیٹھتے ہیں تیرے تو اپنی

آنکھیں لگی رہتی ہیں در و بام سے تیرے

ہے اپنے ہمیں کام سے کام اے بتِ خود کام

ہم کام نہیں رکھتے ہیں کچھ کام سے تیرے

کیا ہجر کی رات آئی کہ مانند چراغاں
پھر جلنے لگے داغ حسن شام سے تیرے

************************************************

جان میں جان تبھی قیس کے بس آتی ہے

ناقہ لیلیٰ کی جب بنگ جرس آتی ہے

ساتھ دیکھوں ہوں کسی کے جو کسی دلبر کو

میں بھی جی رکھتا ہوں مجھ کو بھی ہوس آتی ہے

قیس و فرہاد کے رونے کی جب آ جاتی ہے لہر

کوہ و صحرا پہ گھٹا جا کے برس آتی ہے

زندگی ہے تو خزاں کے بھی گزر جائیں گے دن

فصل گل جیتوں کو پھر اگلے برس آتی ہے

جب قفس میں تھے تو تھی یاد چمن ہم کو حسن

اب چمن میں ہیں تو پھر یادِ قفس آتی ہے

*********************************************

دلبر سے ہم اپنے جب ملیں گے

اس گم شدہ دل سے تب ملیں گے

یہ کس کو خبر ہے اب کی بچھڑے

کیا جانیے اُس سے کب ملیں گے

جان و دل و ہوش و صبر و طاقت

اِک ملنے سے اُس کے سب ملیں گے

دنیا ہے سنبھل کے دل لگانا

یاں لوگ عجب عجب ملیں گے

ظاہر میں تو ڈھب نہیں ہے کوئی

ہم یار سے کس سبب ملیں گے

ہو گا کبھی وہ بھی دور جو ہم

دلدار سے روز و شب ملیں گے

آرام حسن تب ہی تو ہو گا

اُس لب سے جب اپنے لب ملیں گے

****************************************

٭٭٭

